
ሰኞ ብዕራችን ለኢትዮጵያ ህዳሴ ይተጋል!82ኛ   ዓመት     ቁጥር  072  ኀዳር 12 ቀን  2015  ዓ.ም   ዋጋ  10.00 

የበረን
ዳ ታይልስ ኤጋ መደበኛ ኮልሞ

ኢትዮጵያ  ... ወደ ገጽ 4 ዞሯል

ቦጋለ አበበ

አዲስ አበባ፡- ‹‹አብረን ስንሆን እናምራለን ፤ 
ኢትዮጵያችንም ከፍ ትላለች›› ሲሉ በታላቁ ሩጫ መርሃ 
ግብር ላይ የተገኙት ከንቲባ አዳነች አቤቤ ገለጹ፡፡ በአዲስ 
አበባ የተካሄደው ታላቁ ሩጫ በኢትዮጵያ በስኬት 

ተጠናቅቋል፡፡ ትናንት በአዲስ አበባ የተካሄደው የ2015 
ሶፊ ማልት ታላቁ ሩጫ በኢትዮጵያ ዓለም አቀፍ የ10 ኪሎ 
ሜትር ውድድርን ሲጀመር ተገኝተው ንግግር ያደረጉት 
ከንቲባ አዳነች አቤቤ ታላቁ ሩጫ የከተማችን ድምቀትና 
ውበት ነው ብለዋል፡፡ ታላቁ ሩጫ ለከተማችን ከስፖርታዊ

"አብረን ስንሆን እናምራለን፤ 
ኢትዮጵያችንም  ከፍ ትላለች"

                               -ከንቲባ አዳነች አቤቤ

• ታላቁ ሩጫ በኢትዮጵያ በስኬት ተጠናቋል

ጌትነት ተስፋማርያም

አዲስ አበባ፡- ኢትዮጵያ በጦርነትና በተለያዩ ችግር 
ውስጥ በነበረችበት ወቅትም ኢንቨስት ያደረጉ ወዳጆች 
ማግኘቷን የማክሮ ኢኮኖሚ ቡድን አባላት ገለጹ።

ባለፉት ሶስት ዓመታት ወደ ኢትዮጵያ የመጣው 
የኢንቨስትመንት መጠን ሶስት ነጥብ ስምንት ቢሊዮን 
ዶላር ሲሆን፤ በ2015 ያለፉት ወራት ብቻ የ 700 ሚሊዮን 
ዶላር ኢንቨስትመንት ወደ ኢትዮጵያ መግባቱን አባላቱ 
ገልጸዋል።

የገንዘብ ሚኒስትር ዴኤታ ዶክተር እዮብ ተካልኝ እና 
የፕላንና  ልማት ሚኒስትር ዶክተር ፍጹም አሰፋ ከኢትዮጵያ

ኢትዮጵያ በችግር ውስጥ ሆናም ኢንቨስት ያደረጉ 
ወዳጆችን አግኝታለች

• በ2015 ዓ.ም የ700 ሚሊዮን ዶላር ኢንቨስትመንት ወደ አገር ውስጥ ገብቷል

አዲሱ ገረመው

አዲስ አበባ፡- ኢንስቲትዩቱ በስፔስና ጂኦስፓሻል 
መስክ ኢትዮጵያን ከቀዳሚዎቹ  የአፍሪካ አገራት ጎራ 
ለማሰለፍ  እየሰራ መሆኑን አስታወቀ፡፡

በስፔስና ጂኦስፓሻል መስክ 
ከቀዳሚዎቹ አገራት ተርታ  

ለመሰለፍ እየተሰራ ነው 

ሞገስ ተስፋ

 ሆሳዕና፡- ኢትዮጵያ የህዳሴ ግድብን ጨምሮ 
ለምትገነባቸው ሌሎች   ግዙፍ ፕሮጀክቶች የዳያስፖራው 
ተሳትፎ ወሳኝ  መሆኑ ተገለጸ። በካናዳ የኢትዮጵያውያን 
ጥምረት ለአባይ ግድብ ከግማሽ ሚሊዮን ዶላር በላይ 
ድጋፍ አድርጓል። 

ኢትዮጵያ ለምትገነባቸው ግዙፍ 
ፕሮጀክቶች የዳያስፖራው 

ተሳትፎ ወሳኝ ነው
• ጥምረቱ ለአባይ ግድብ ከግማሽ ሚሊዮን 
ዶላር በላይ ድጋፍ አድርጓል

በስፔስና  ... ወደ ገጽ 4 ዞሯል ኢትዮጵያ  ... ወደ ገጽ 4 ዞሯል

በጋዜጣው ሪፖርተር

አዲስ አበባ፡- ከሰቆጣ- ኮረም መንገድ 
የሚያገናኘው የጥራሪ ወንዝ ድልድይ የመልሶ ግንባታ 
ስራ ሙሉ በሙሉ ተጠናቆ ለአገልግሎት ክፍት መሆኑን 
የኢትዮጵያ መንገዶች አስተዳደር አስታወቀ።

በኢትዮጵያ መንገዶች አስተዳደር የድልድይና 
ስትራክቸር ዳይሬክተር አቶ ጌትነት ዘለቀ እንደገለፁት፤ 
የጥራሪ ወንዝ ድልድይ የመልሶ ግንባታ ስራ ሌሊትና 
ቀን ተካሂዶ በአጭር ጊዜ መልሶ ለአገልግሎት እንዲበቃ 
ተደርጓል።

የመንገዶች አስተዳደር ለድልድዩ ስራ የሚያስፈልጉ 
ግብዓቶችን በሙሉ ወደ ቦታው ማጓጓዝ በመቻሉ 
የመልሶ ግንባታው ስራ በፍጥነት እንዲጠናቀቅ 
ማድረጉንም ጠቁመዋል።

የድልድዩ መልሶ ግንባታ ህዳር 03 ቀን 2015 
ዓ.ም የተጀመረ ሲሆን በተቀናጀ መንገድ በተደረገ 
ርብርብ በስምንት ቀናት ውስጥ ሙሉ በሙሉ ተጠናቆ 
ለአገልግሎት መብቃቱንም ጠቁመዋል።

ለመልሶ ግንባታው ከ17 ሚሊዮን ብር በላይ ወጪ 
መደረጉን ገልጸው፤ ድልድዩ መልሶ ለአገልግሎት 
መብቃቱ የአካባቢውን እንቅስቃሴ በማሳለጥ የጎላ ሚና 
እንዳለውም ተናግረዋል።

በኢትዮጵያ የመንገዶች አስተዳደር የድልድይ 

የጥራሪ ወንዝ ድልድይ የመልሶ ግንባታ ሥራ ሙሉ 
በሙሉ ተጠናቆ ለአገልግሎት ክፍት ሆነ

ባለሙያ አቶ ዋሜ ጣባ በበኩላቸው ድልድዩ ካሁን 
ቀደም የነበረው ጭነት የመሸከም አቅም እንዲያድግ 
ተደርጎ መገንባቱን ጠቁመዋል።

     በዚህም የድልድዩ 20 ቶን ክብደት የመሸከም 
አቅም ወደ 40 ቶን ከፍ እንዲል ተደርጎ ተሻሽሎ 

መሰራቱን ተናግረዋል። የጥራሪ ወንዝ ድልድይ 42 
ሜትር ርዝመት 4 ሜትር ከ20 ሴንቲ ሜትር ስፋት 
እንዳለውም ባለሙያው አስታውቀዋል።

የአገር መከላከያ ሠራዊት የሎደርና ሌሎች እገዛ 
ማድረጉ የጥገና ስራውን በአጭር ጊዜ ለማጠናቀቅ 
ማገዙንም ገልጸዋል። የዋግ ኽምራ ብሄረሰብ አስተዳደር 
ምክር ቤት ዋና አፈ ጉባዔ ወይዘሮ ፋንታይቱ ካሴ 
እንዳሉት፤ የጥራሪ ወንዝ ድልድይ ከጥቅም ውጭ ሆኖ 
በቆየባቸው ወራቶች ሕዝቡ ከእንግልትና ስቃይ ባለፈ 
ለኢኮኖሚያዊ ጫና ተዳርጎ ቆይቷል።

ድልድዩን ለመጠገን ሌሊትና ቀን ለሰሩ 
ባለሙያዎችና ለአገር መከላከያ ሠራዊት ምስጋና 
አቅርበዋል።

በጦርነቱ የወደሙ የሰቆጣ-ፃታ የጥራሪ ወንዝና 
ለሶስት ዓመታት ከአገልግሎት ውጭ ለሆነው የሰቆጣ-
ሰሃላ የተከዜ ወንዝ ድልድይ ግንባታም የሚመለከታቸው 
አካላት ትኩረት እንዲያደርጉበት ጠይቀዋል።

የጥራሪ ወንዝ ድልድይ መልሶ መገንባትም ሰቆጣ-
ኮረም-አላማጣ-ወልዲያ-ደሴ ድረስ የሚወስደውን 
መንገድ የሚያስተሳስር ነው። መንግሥት በደቡብ 
አፍሪካ ፕሪቶሪያ ከሕወሓት ጋር ያደረገውን የሰላም 
ስምምነት መሰረት በማድረግ በጦርነት የተጎዱ 
መሰረተ ልማቶችን ወደ ነበሩበት የመመለስና የተቀናጀ 
ሰብአዊ ድጋፍ የማቅረብ ስራውን አጠናክሮ መቀጠሉ 
ይታወቃል።

ዋቅሹም ፍቃዱ

አደዓ፡- ከዚህ በፊት በአከባቢው እምብዛም 
ያልተለመደው  የበጋ ስንዴ ምርት  ኑሯቸው እየተቀየረ 
መሆኑን በምስራቅ ሸዋ ዞን የአደዓ ወረዳ አርሶ አደሮች 
ተናገሩ፡፡

በብልጽግና ፓርቲ ሴቶች ሊግ መሪነት ሐሙስ 
እለት የመስኖ ስንዴ እርሻ በወረዳው በተጀመረበት 
ወቅት የኢትዮጵያ ፕሬስ ድርጅት ያነጋገራቸው አርሶ 
አደሮች የበጋ ስንዴ ምርት ኑሯቸው እየተሻሻለ መሆኑን 
ተናግረዋል፡፡ 

አርሶ አደር ሲሳይ ግርማ እንደገለጹት፤ በአካባቢው 
ከዚህ ቀደም ከአትክልት ውጪ ስንዴ በመስኖ ሲመረት 
እንዳልነበረ አስታውሰዋል፡፡ የበጋ ስንዴ የማምረት 
ሃሳብ በወረዳው አመራሮችና በግብርና ባለሙያዎች 
ሲነገራቸው ወደ መጀመሪያው አካባቢ በብዙ አርሶ 
አደሮች ዘንድ አግራሞትና ጥርጣሬን ፈጥሮ እንደነበርም 
ያነሳሉ፡፡ ነገር  ግን   መጨረሻ  ላይ “ማየት አይከፋም” 

በሚል ሁሉም አርሶ አደሮች ወደ ሥራው መግባት 
መቻላቸውን ገልጸዋል፡፡

ከዚህ በፊት በተለይ በክረምት ወቅት መሬታቸው 
በውሃ ስለሚሸፈን ማምረት እንደማይቻልና በበጋ ብቻ 
አትክልትን ሲያመርቱ እንደ ነበር የጠቀሱት አቶ ሲሳይ፤ 
የዛሬ ሶስት ዓመት በአካባቢው  በክላስተር የጀመሩት 
የበጋ ስንዴ ምርት ኑሯቸውን በእጅጉ እንደለወጠውና 
የምግብ ዋስትናቸውን እንዳረጋገጠላቸው ጠቅሰዋል፡፡

አሁን ላይ ለስንዴ ምርታማነት የምክር አገልግሎት 
ካልሆነ በቀር  በስንዴ ምርት ላይ የሚነሳ ጥያቄ 
አለመኖሩን የገለጹት አርሶ አደር ሲሳይ፤ ሁሉም አርሶ 
አደሮች ጥቅሙን በተጨባጭ ሕይወታቸው ላይ ስላዩ 
ወደ ስንዴ ማልማት መግባታቸውን ተናግረዋል፡፡

በመጀመሪያ ዓመት ከአንድ ሄክታር መሬት ይገኝ 
የነበረው 30 ኩንታል የስንዴ ምርት አምና የግብርና 
ባለሙያዎችን ምክር ተግባራዊ በማድረጋቸው ከአንድ 
ሄክታር መሬት 50 ኩንታል ስንዴ ማግኘት መቻላቸውን 
ያወሱት አርሶ አደሩ፤ በዘንድሮ የበጀት ዓመት 

ደግሞ በመሬት ዝግጅትም በግብርና ባለሙያዎችም 
በሚደረግላቸው ድጋፍ ካለፉት ዓመታት የተሻለ በመሆኑ 
የተሻለ ምርት እንደሚጠብቁም አመልክተዋል፡፡

አርሶ አደር ንጉሴ ወጀሞ በበኩላቸው  ስንዴን 
በክላስተር ማምረት ከኢኮኖሚያዊ ተጠቃሚነት ባሻገር 
ማህበራዊ ኑሮአቸውንም እያጠናክረላቸው መሆኑን 
ገልጸው፤ ክላስተሩ የአርሶ አደሮቹን ቅንጅታዊ አሰራሮችን 
በማዳበር ተጋግዘው ከመስራት ባሻገር ለስንዴ ምርት 
የሚውሉ የማሽኖች ወጪ በቀላሉ ተጋርተው እንዲከፍሉ 
ማስቻሉን አንስተዋል፡፡ 

የስንዴ ምርቱ ከዚህ በፊት ከእጅ ወደ አፍ የነበረውን 
ኑሮአቸውን ጠግቦ ከማደር በዘለለ ለገበያ ማቅረብ 
መጀመራቸውን አክለው ገልጸዋል፤ በተለይ በዚሁ በጋ 
ወቅት ስንዴን በስፋት ለማምረት በማሳቸው ላይ ያሉትን 
ሰብሎች መሰብሰብ ላይ እንደሚገኙም ጠቁመዋል፡፡

ነገር ግን ምርታቸውን ለገበያ ማቅረብ እንዲሁም 
ምርታቸው ወደ ቤታቸው ለመውሰድ የመንገድ ችግር 
ከፍተኛ በመሆኑ ችግሩ እንዲፈታላቸው ጠይቀዋል፡፡ 

ሙሳ ሙሐመድ

አዲስ አበባ፡- ኢትዮጵያን የሰው ሀብት 
ልማትን እድገት ለማፋጠን በ2015 ዓ.ም ከ18 
ሺህ 278 በላይ ተማሪዎችን ተቀብሎ ለማስተማር 
መዘጋጀቱን የአልፋ ዩኒቨርሲቲ ኮሌጅ የትምህርትና 
ሥልጠና አክሲዮን ማህበር አስታወቀ::

የአልፋ ዩኒቨርሲቲ ኮሌጅ የትምህርትና 
ሥልጠና አክሲዮን ማህበር የዳይሬክተሮች 
ቦርድ ሰብሳቢ አቶ አበራ ዮሴፍ በማህበሩ 27ኛ 
የባለአክሲዮኖች ዓመታዊ መደበኛና ድንገተኛ 
ስብሰባ ላይ እንደተናገሩት፤ ማህበሩ በ2015 
ዓ.ም የትምህርት ዘመን ብቻ ከ18 ሺህ 278 በላይ 
ተማሪዎችን ተቀብሎ ለማስተማር ተዘጋጅቷል::

ዩኒቨርሲቲ ኮሌጁ በከፍተኛና ቴክኒክ ሙያ 
ሥልጠና በሁሉም የትምህርት መርሃ-ግብሮች 
ለማስተማር የሚቀበላቸው ተማሪዎች መንግሥት 
የሚያወጣውን የከፍተኛ ትምህርት መግቢያ 
መስፈርት የሚያሟሉ መሆኑን አቶ አበራ ገልጸዋል:: 
በዚህም በከፍተኛና የቴክኒክ ሙያ ሥልጠና 
ትምህርት ከ13 ሺህ 122 በላይ ተማሪዎችን በመላ 
ሀገሪቱ ተቀብሎ ለማስተማር ተዘጋጅቷል::

ዩኒቨርሲቲ ኮሌጁ በመደበኛው መርሃ-ግብር 
2ሺህ 639፣ በርቀት 9 ሺህ 943፣ በቴክኒክና 
ሙያ ሥልጠና 540 በድምሩ ከ13 ሺህ 122 በላይ 
መንግሥት የሚያስቀምጠውን የከፍተኛና ቴክኒክና 
ሙያ ሥልጠና ትምህርት መግቢያ መስፈርት 
የሚያሟሉ ተማሪዎችን  ተቀብሎ ያስተምራል፣ 
የሀገሪቱን የበቃ የሰው ሀብት ልማት ማፍራት 
ላይም ጉልህ አስተዋጽኦ ያደርጋል  ብለዋል::

በማህበሩ ስር የሚገኙ ከአጸደ ህፃናት እስከ 
2ኛ ደረጃ ማጠናቀቂያ በሚደርሱ በየአካባቢው 
ባሉት ትምህርት ቤቶችም የሀገሪቱን የትምህርት 
ተደራሽነት ለማረጋገጥ ይሰራል፤ እየሰራም ይገኛል 
ያሉት አቶ አበራ በ2015 ዓ.ም ብቻ በአጸደ ሕፃናት 
የትምህርት መስጫ ትምህርት ቤቶቹ በአልፋ 
ቀራኒዮ፣ በብሌን፣ በባህር ዳርና በደሴ ትምህርት 
ቤቶች 1 ሺ 618 ህፃናትን ተቀብሎ ያስተምራል::

በተጨማሪም ከ1ኛ እስከ 4ኛ ክፍል 1 ሺህ 
634፣ ከ5 እስከ 8ኛ የመጀመሪያ ደረጃ 2ኛ ሳይከል 
1ሺህ 139፣ በ2ኛ ደረጃ ትምህርት ቤቶቹ ደግሞ 
5ሺህ 156 ነባርና አዳዲስ ተማሪዎችን ተቀብሎ 
በማስተማር እንደ ሀገር የሰለጠነ ትውልድ 
የማፍራቱን ሀገራዊ ድርሻ ይወጣል ሲሉ አቶ አበራ 
ተናግረዋል::

አቶ አበራ አክለውም በሀገር ደረጃ  ማህበሩ 
ይህን እቅዱን በማሳካት የኢትዮጵያን የተማረ 
የሰው ኃይል እጥረት በመቅረፍና ብቁና ተወዳዳሪ 
ትውልድ በመፍጠር በአቅርቦት ላይ ብቃት 
ያላቸውን ባለሙያዎች በማፍራት የኢትዮጵያን 
የትምህርት ልማት እቅድን ውጤታማ ለማድረግ 
የበኩሉን ኃላፊነት ይወጣል ሲሉ የቦርድ ሰብሳቢው 
አመላክተዋል::

ተቋሙ በግል የትምህርት ተቋምነት ፈር ቀዳጅ 
መሆኑን የጠቆሙት አቶ አበራ፣ አሁን ላይ በሀገሪቱ 
የትምህርት ልማት ስራ ላይ ትምህርትን ከአጸደ 
ህፃናት ጀምሮ እስከ ከፍተኛ ትምህርት ድረስ 
በመስጠት ትምህርትን ለዜጎች ተደራሽ ከማደረግ 
በዘለለ ሀገራዊ የትምህርት ልማቱን እያገዘ መሆኑን 
ገልጸዋል:: 

ዩኒቨርሲቲው
 ከ18 ሺህ በላይ 

ተማሪዎችን ለ2015 
ዓ.ም የትምህርት ዘመን 

ይቀበላል

የአደዓ ወረዳ አርሶ አደሮች በበጋ ስንዴ ምርት
 ኑሯቸው እየተቀየረ ነው



ገጽ 3

ዜና

አዲስ ዘመን   ሰኞ ኀዳር 12 ቀን 2015 ዓ.ም

በጋዜጣው ሪፖርተር

አዲስ አበባ፡- መንግሥትን ወክለው በሰላም ሂደቱ 
የተሳተፉ አካላት የኢትዮጵያን ሉዓላዊነትና ብሔራዊ 
ጥቅም ባስከበረ መልኩ በአጠረ ጊዜ እንዲጠናቀቅ 
ከፍተኛ ሚና ማበርከታቸውን የመከላከያ ሚኒስትር 
አብርሃም በላይ (ዶክተር) ተናገሩ። የመከላከያ ሚኒስቴር 
መንግሥትን ወክለው በደቡብ አፍሪካ ፕሪቶሪያና በኬንያ 
ናይሮቢ በተካሄደው የሰላም ስምምነት ለተሳተፉ አካላት 
እውቅና እና ሽልማት አበረከተ፡፡

በእውቅና እና ሽልማት ሥነ-ሥርዓቱ የመከላከያ 
ሚኒስትር ዶክተር አብርሃም በላይ፣ የኢፌዴሪ ጦር 
ኃይሎች ጠቅላይ ኢታማዦር ሹም ፊልድ ማርሻል 
ብርሃኑ ጁላ፣ ከፍተኛ የጦር መኮንኖችና ሌሎች ከፍተኛ 
የመንግሥት የስራ ኃላፊዎች በተገኙበት ተከናውኗል፡፡

የመከላከያ ሚኒስትሩ ዶክተር አብርሃም በዚሁ ጊዜ 
እንደተናገሩት፤ መንግሥትን ወክለው በሰላም ሂደቱ 
የተሳተፉ አካላት የኢትዮጵያን ሉዓላዊነትና ብሔራዊ 
ጥቅም ባስከበረ መልኩ በአጠረ ጊዜ እንዲጠናቀቅ 
ከፍተኛ ሚና ማበርከታቸውን ተናግረዋል።

የሰላም ስምምነቱ በስኬት እንዲጠናቀቅና ለመላ 
ኢትዮጵያውያን በተለይም በግጭት ቀጣናው ውስጥ 
ለነበሩ ዜጎች ተስፋን የፈነጠቀ በመሆኑ፤ ለዚህ ስኬት 
የላቀ ሚና የተወጡ አካላት ምስጋና ይገባቸዋል ብለዋል፡፡

መንግሥትን ወክለው በሰላም ሂደቱ የተሳተፉ አካላት የኢትዮጵያን 
ሉዓላዊነትና ብሔራዊ ጥቅም አስከብረዋል

ሳሙኤል ወንደሰን

አዲስ አበባ፦ በአዲስ አበባ ከተማ ከአራት ወራት በላይ 
ተቋርጦ የነበረው የመታወቂያ እድሳት አገልግሎት መጀመሩ 
ህብረተሰቡ በመታወቂያ እጦት ምክንያት ያጣቸውን አንዳንድ 
አገልግሎቶች እንዲያገኝ በማድረግ የመልካም አስተዳደር 
ጥያቄዎች  እንዲመለሱ እንደሚረዳ ነዋሪዎች ተናገሩ፡፡

በአዲስ አበባ በወቅታዊ አገራዊ ጉዳይና የሰላም ሁኔታን 
አስመልክቶ ለተወሰነ ጊዜ ተቋርጦ የነበረው የወሳኝ ኩነት  
የመታወቂያ እድሳት፣ እርማት፣ ምትክ እና ሌሎች አገልግሎቶች 
መስጠት ተጀምሯል። ይህን አስመልክቶ የኢትዮጵያ ፕሬስ 
ድርጅት አገልግሎቱ እየተሰጠ ባለባቸው ቦታዎች ነዋሪዎችን 
አነጋግሯል።

የአራዳ ክፍለ ከተማ የወረዳ 9 ነዋሪ የሆኑት ወይዘሮ 
አምሳለ ክፍሌ እንደገለጹት፤ በከተማዋ ከአራት ወራት በላይ 
የተቋረጠው የመታወቂያ እድሳት ህብረተሰቡን ለበርካታ 
ችግሮች ሲዳርግ ቆይቷል። አሁን የመታወቂያ እድሳት መጀመሩ 
ከመታወቂያ ጋር ተያይዞ የሚነሱ ችግሮችን እንደሚፈታ 
ጠቁመዋል፡፡

የመታወቂያ እድሳት የተጀመረው ህዳር 1 ቀን ሲሆን ከዛን 
ጊዜ ጀምሮ የነበረው መስተንግዶ ጥሩ ነው። ይህም ተጠናክሮ 
መቀጠል አለበት ብለዋል።

የአራዳ ክፍለ ከተማ ነዋሪ አቶ ፍስሃ ዋጋው በበኩላቸው፤ 
በመታወቂያ እድሳት አገልግሎት ላይ አሁንም ቢሆን 
የሚያጋጥሙ ችግሮች አሉ። ለምሳሌ የሲስተም መቋረጥ ሰዎችን 
ለእንግልት እየዳረገ ይገኛል። ስለዚህ  የሚመለከተው አካል 
ይህን ችግር በአፋጣኝ ቢፈታ መልካም መሆኑን አንስተዋል። 

በከተማዋ ውስጥ የሚገኙ ሁሉም የወረዳ አስተዳደሮች 
በአገሪቱ ካለው ወቅታዊ ሁኔታ ጋር በተያያዘ የነዋሪዎች 
መታወቂያ መስጠት ማቆማቸውን የተናገሩት አቶ ፍስሃ፤ 
መታወቂያ ለማደስ በግንቦት ወር ተመዝግቤ ነበር። ነገር 
ግን በሀገራዊ ጉዳይ መታገዱ መታወቂያ ማደስ አልቻልኩም 
ብለዋል።

ተቋርጦ የነበረው የመታወቂያ እድሳት አገልግሎት 
መጀመሩ አስደስቶኛል። ምክንያቱም በተለያዩ ቦታዎች 
ለመስተናገድ ሲሄድ መታወቂያዬ ባለመታደሱ በርካታ ጉዳዮች 
ወደኋላ ቀርተውብኛል። ስለዚህ የመታወቂያ አገልግሎት 
እንደገና ሲጀመር ከእነዚህ ችግሮች መላቀቄ ህሊናዬን 
አሳርፎታል ብለዋል።

ከእነዚህ ችግሮች ለመላቀቅ በአካባቢዬ በሚገኘው አራዳ 
ክፍለ ከተማ ወረዳ 9 ቀበሌ መታወቂያ ለመውሰድ መጥቻለሁ 
ያሉት አቶ ፍስሃ፤ የአገልግሎት አሰጣጡን አሁን ካለበት ደረጃ 
ከፍ የሚያደርግና የሚያፈጥን የአሰራር መንገድ ቢፈጠር የተሻለ 
ነው ሲሉ ጠይቀዋል፡፡ 

የአራዳ ክፍለ ከተማ ወረዳ 9 ወሳኝ ኩነት ምዝገባና መረጃ 
አጀንሲ ሥራ አስኪያጅ ወይዘሮ ትርሲት ዘውዴ በበኩላቸው፤ 

ውብሸት ሰንደቁ

አዲስ አበባ፡- የቦንጋ ዩኒቨርሲቲ ራስገዝ (ኦቶኖመስ 
ዩኒቨርሲቲ) ለመሆን የሚያስችሉ ሥራዎችን እያከናወነ 
እንደሚገኝ የዩኒቨርሲቲው ፕሬዚዳንት ጴጥሮስ 
ወልደጊዮርጊስ (ዶክተር) ገለጹ፡፡ 

የቦንጋ ዩኒቨርሲቲ ፕሬዚዳንት ዶክተር ጴጥሮስ 
ወልደጊዮርጊስ ለኢትዮጵያ ፕሬስ ድርጅት እንደገለጹት፤ 
ዩኒቨርሲቲው ለጠቅላይ ሚኒስትር ዐቢይ አሕመድ (ዶክተር) 
በመጪዎቹ ሦስት ዓመታት ውስጥ ራስገዝ ዩኒቨርሲቲ 
ለመሆን ቃል ገብቷል፡፡ 

ዩኒቨርሲቲው በገባው ቃል መሰረት ራስገዝ ዩኒቨርሲቲ 
ለመሆን እና የሌማት ቱሩፋት መርሃ ግብር ላይ አስተዋፅዖ 
ለማበርከት የውስጥ ገቢ ማሳደጊያ ሥራዎችን እያከናወነ ነው 
ሲሉ ተናግረዋል፡፡ 

ትምህርት የችግር ሁሉ መፍቻ ቁልፍ ነው ከተባለ 
ሥራዎችን ወደ ተግባር በመቀየር ሀገርን ማልማት ከከፍተኛ 
ትምህርት ተቋማት ይጠበቃል ያሉት ፕሬዚዳንቱ፤ የቦንጋ 
ዩኒቨርሲቲ እንደተቋም በተመሰረተ ጊዜ በአካባቢው ስላሉ 
ሀብቶች እና ዩኒቨርሲቲው ሊፈታቸው ስለሚችላቸው 
የአካባቢው ችግሮች ጥናት እንዲጠና አድርጓል ብለዋል፡፡

በጊዜው በአሥር ወረዳዎች ላይ በተካሄዱ ጥናቶች 
በአካባቢው ያሉ ፀጋዎች ተለይተው ወደ ሥራ መገባቱን 
የተናገሩት ዶክተር ጴጥሮስ፤ በአሁኑ ወቅት የቦንጋ ዩኒቨርሲቲ 
ከ200 ሄክታር የሚያንስ ስፋት ያለው መሬት ላይ የተለያዩ 
ልማቶችን እያለማ ከመሆኑም በተጨማሪ ከወረዳዎች 
ለምርምር ሥራ በሚቀበላቸው መሬቶች ላይ የውስጥ ገቢውን 
እያሳደገ መሆኑን ፕሬዚዳንቱ አብራርተዋል፡፡  

ዩኒቨርሲቲው ራስገዝ የመሆንና የሌማት ቱርፋት 
መርሃግብርን የማገዝ የተምሣሌትነት ጉዞውን በዩኒቨርሲቲው 
ጊቢ ውስጥ 8 ሄክታር ላይ ሙዝ በመትከል የጀመረ መሆኑን 

የሚናገሩት ፕሬዚዳንቱ፤ በዚያ ጊዜ የለማው የሙዝ ተክል 
ከፍተኛ ገቢ እየተገኘበት መሆኑን አንስተዋል፡፡ ይህ 
ለአካባቢው አርሶ አደሮችና መሰል ተቋማት በዝርያ ማሻሻልና 
በዘር አቅርቦት ከሚደረገው ውጭ መሆኑን አስረድተዋል፡፡ 

በተመሳሳይ በዩኒቨርሲቲው ዝርያው የተሻሻለ የቡና 
ምርትም ከ85 ሄክታር በላይ በሆነ መሬት ላይ እየተመረተ 
እንደሚገኝ ተናግረዋል፡፡ በተጨማሪም የማንጎ፣ የአቮካዶ፣ 
የአናናስና ሌሎች ቅመማ ቅመም እየተመረቱ መሆናቸውንና 
ዩኒቨርሲቲውን ገቢ በከፍተኛ ደረጃ እያሳደጉ እንደሚገኙ 
ገልጸዋል፡፡ 

ዩኒቨርሲቲው በግቢው ብቻ ሳይሆን ከወረዳዎች 
ለምርምር በሚቀበለው መሬት ላይ ልማት እያከናወነ 
እንደሚገኝ ያነሱት ዶክተር ጴጥሮስ፤ ጎባ በሚባል አንድ 
ወረዳ ውስጥ ብቻ 85 ሄክታር ጤፍ በዩኒቨርሲቲው ተመርቶ 
በመታጨድ ላይ እንደሚገኝ ተናግረው፤ ጤፉ መመረቱ 
ብቻ ሳይሆን በሁለት ወር ከ16 ቀን የሚደርስ የጤፍ ዝርያ 
መሆኑ ምርታማነትን ከማሳደጉም በላይ ለዩኒቨርሲቲው ገቢ 
የማስገኘት ዕድል ፈጥሯል ሲሉ ተናግረዋል፡፡

በሌላ በኩል በእንስሳት ዘርፍ በቀን ከ25 ሊትር በላይ 
የሚታለቡ በርካታ ላሞች መኖራቸውን በማብራራት 
ከዩኒቨርሲቲ ግቢ አገልግሎት በተጨማሪ ቦንጋ ውስጥ 
ሦስት ቦታዎች ላይ ወተት እያከፋፈለ የሚገኝ መሆኑን 
አስረድተዋል፡፡ 

የቦንጋ በግ ብራንዶችን በማስፋት ዩኒቨርሲቲው ሰፊ 
ሚና መጫወቱንና በሬ አደልቦ በመሸጥም ከፍተኛ የሆነ 
ገንዘብ እያገኘ እንደሆነ ያብራሩት ፕሬዚዳንቱ፤ በአጠቃላይ 
ዩኒቨርሲቲው ከ200 ሄክታር ባነሰ ቦታ ላይ እያካሄደ 
የሚገኘው ልማት የሌማት ቱሩፋትን በማገዝ፣ የማኅበረሰቡ 
ተምሳሌት በመሆን እና ዩኒቨርሲቲውን ራስገዝ ለማድረግ 
ለሚደረገው ጥረት ገቢ በማስገኘት ከፍተኛ ሚና እየተጫወተ 
መሆኑን ተናግረዋል፡፡ 

የተገኘውን ሰላም በተሟላ መልኩ መሬት ላይ 
በማውረድ ሕዝብ የተሰማውን እፎይታ ዘላቂ የማድረግ 
ኃላፊነት አለብን። መንግሥት ለሰላም ስምምነቱ 
ተግባራዊነትና ዘላቂነት ቁርጠኛ መሆኑን ያረጋገጡት 
ሚኒስትሩ፤ ሆኖም የሰላም ስምምነቱ ተግባራዊ 
እንዳይሆን የሚሰሩ የግጭት ነጋዴዎች መኖራቸውን 

ጠቁመዋል።
በመሆኑም እነዚህ አካላት ከድርጊታቸው ሊታቀቡ 

እንደሚገባ አሳስበዋል፡፡ 
የኢፌዴሪ ጦር ኃይሎች ጠቅላይ ኢታማዦር ሹም 

ፊልድ ማርሻል ብርሃኑ ጁላ በበኩላቸው የመከላከያ 
ሠራዊቱ አገሩን የሚወድና ሰላምን የሚያስቀድም ጀግና 

ሠራዊት መሆኑን ተናግረዋል፡፡
በደቡብ አፍሪካና ኬንያ የተካሄደው የሰላም 

ስምምነትም የኢትዮጵያን ሉዓላዊነትና የግዛት አንድነት 
ባስጠበቀ መልኩ መከናወኑን አንስተዋል፡፡ የሰላም 
ስምምነቱ በጥሩ ሁኔታ ተካሂዶ የጋራ መግባባት 
የተፈጠረበት በመሆኑ ለተግባራዊነቱ ቁርጠኛ ነን 
ብለዋል፡፡

የሰላም አማራጭ ዐቢይ ኮሚቴ አባል የሆኑት 
አምባሳደር ሀሰን አብዱልቃድር፤ ኢትዮጵያ ሁልጊዜም 
ሰላም ፈላጊ ሀገር መሆኗን ጠቅሰው፤ መንግሥትም ይህንን 
የኢትዮጵያን ጽኑ አቋም በተደጋጋሚ ማሳየቱን ገልጸዋል።

ሰላም ወዳዱ የኢትዮጵያ ሕዝብ የሰላም ንግግሩ 
እንዲሳካ ላደረገው ድጋፍ አመስግነው፤ ስምምነቱም 
የኢትዮጵያን ሉዓላዊነት እና የግዛት አንድነት ባረጋገጠ 
መልኩ መካሄዱን ጠቅሰዋል።

የፌዴራል መንግሥትና ሕወሓት በአፍሪካ ህብረት 
አመቻችነት በደቡብ አፍሪካ ፕሪቶሪያ ለ10 ቀናት የሰላም 
ንግግር ካካሄዱ በኋላ ጥቅምት 23 ቀን 2015 ዓ.ም የሰላም 
ስምምነት መፈራረማቸው ይታወሳል።

የሀገር መከላከያ ሠራዊትና የሕወሓት ታጣቂዎች 
አመራሮችም በኬንያ ናይሮቢ የሰላም ስምምነቱን 
የማስፈጸሚያ እቅድና የሕወሓት ታጣቂዎች 
የትጥቅ አፈታት ሂደት ላይ ህዳር 3 ቀን 2015 ዓ.ም 
መስማማታቸውን አስታውሶ የዘገበው ኢዜአ ነው።

የመታወቂያ እድሳት  መጀመሩ የመልካም አስተዳደር 
ጥያቄዎችን ለመመለስ ያስችላል

በመታወቂያ እድሳት አገልግሎት ዙሪያ እየተሰራ ያለው ሥራ 
መልካም ነው። ነገር ግን በዚህ ወረዳ በአንድ ቀን ወደ ስምንት 
ባለጉዳዮችን መልሰናል። ይህም ሕዝባችን አዝኖና ተማሮ መሄድ 
ስለሌለበት በሁሉም ተደስቶ እንዲሄድ የኔትወርክ መቆራረጥ 
ችግር መቀረፍ አለበት ብለዋል። 

በአገልግሎት አሰጣጥ ሂደቱ አዲስ መታወቂያና የጠፋበት 
ባለጉዳይ የመታወቂያ አገልግሎት ማግኘት አይችልም። ይህም 
የሆነበት ጭንቅንቅ እንዳይበዛና ባለጉዳዩ እንዳይንገላታ በማሰብ 
ነው። ሆኖም በቀጣይ አገልግሎቱ እንደሚጀመር ተስፋቸውን  
ገልጸዋል

ወይዘሮ አምሳለ ክፍሌ

ወይዘሮ ትርሲት ዘውዴ

አቶ ፍስሃ ዋጋው
ቦንጋ ዩኒቨርሲቲ ራስገዝ ለመሆን 

የሚያስችሉ ሥራዎችን  እየሠራ ነው



ዜና

ከ1ኛው ገጽ  የዞረ

ከ1ኛው ገጽ  የዞረ

ከ1ኛው ገጽ  የዞረ

ውድድርነቱም  ባሻገር የአብሮነት፣ የሰላምና የፍቅር እንዲሁም 
የትብብር ተምሳሌት ጭምር ነው፡፡ የውድድሩ አዘጋጆች፣ 
በውድድሩ የተሳተፋችሁና አሸናፊ የሆናችሁ በሙሉ እንኳን 
ደስ አላችሁ፣ፈጣሪ ኢትዮጵያንና ህዝቦቿን አብዝቶ ይባርክ" 
ብለዋል።

ውድድሩን ፕሬዝዳንት ሳሕለወርቅ ዘውዴ ከከንቲባ አዳነች 
አቤቤ ጋር በመሆን አስጀምረውታል፡፡ በተጨማሪም ሌሎች 
ከፍተኛ የሥራ ሀላፊዎች፣ የቀድሞ አትሌቶች እና የዘንድሮው 
ውድድር ተጋባዥ እንግዳ ኬኒያዊቷ የኦሊምፒክ የማራቶን 
አሸናፊ  ፔሬስ ጄፕቺርቺር  በመርሃ ግብሩ ላይ ተገኝተዋል።

የቀድሞ የታላቁ ሩጫ በኢትዮጵያ ፕሬዚዳንት አቶ 
ኤርሚያስ አየለ ሩጫውን በባዶ ዕግሩ መሮጡ የትናንቱ 
ውድድር አንዱ ክስተት ነው። የታላቁ ሩጫ ከጀመረበት 
ጊዜ አንስቶ  የተሳተፈችበትን ሁሉንም ሜዳሊያዋች አድርጋ 

የሮጠችው ተሳታፊም ሌላኛዋ የሩጫው ክስተት ሆናለች።
በታዋቂ አትሌቶች መካከል የተካሄደው ውድድርም 

የ2013 ውድድር አሸናፊው አትሌት አቤ ጋሻው ከአማራ 
ማረሚያ ዳግም አሸናፊ መሆን ችሏል። አትሌት አቤ ጋሻው 
በታላቁ ሩጫ በኢትዮጵያ ሲያሸንፍ የዘንድሮው ሶስተኛ ድሉ 
ሆኖም ተመዝግቧል። አትሌት ሀይለማርያም አማረ ከፌደራል 
ማረሚያ ሁለተኛ ሆኖ ሲያጠናቅቅ፣ አትሌት ገመቹ ዲዳ 
ከኢትዮኤሌክትሪክ ሶስተኛ ሆኖ አጠናቋል።

በሴቶቹ መካከል በተከናወነው እና ሌላ እልህ አሰጨራሽ 
ፉክክር ባስተናገደው ውድድር ደግሞ አትሌት ትዕግስት ከተማ 
ኦሮሚያ ደንና ጥበቃ ኢንስቲትዩት በቀዳሚነት ስታጠናቅቅ፣ 
አትሌት መስታወት ፍቅር ከአዲስ አበባ ፖሊስ ሁለተኛ በመሆን 
ውድድሯን ጨርሳለች። የኢትዮጵያ ንግድ ባንኳ አትሌት ፎቴን 
ተስፋዬ ደግሞ ሶስተኛ በመሆን አጠናቃለች።

በውድድሩ አንደኛ ለወጡት አትሌት አቤ ጋሻው እና 

ትዕግስት ከተማ እያንዳንዳቸው የ150 ሺህ ብር ተሸላሚ 
ሆነዋል፡፡ 

ታላቁ ሩጫ በኢትዮጵያ በየአመቱ በሚያካሂደው የ10 ኪሎ 
ሜትር የጎዳና ላይ የሩጫ ውድድር ከሃያ አመታት በላይ በዘለቀ 
ጉዞው ከውድድር የዘለለ ስኬቶችን አስመዝግቧል። ባለፉት 
ሁለት አመታት ከኮቪድ-19 ወረርሽኝ ስጋት ጋር በተያያዘ 
በተገደበ የተሳታፊዎች ቁጥር የተካሄደው ይህ ውድድር ዘንድሮ 
አርባ ሺ ተሳታፊዎችን በመስቀል አደባባይ አፎካክሯል። ሰ 
ከኢትዮጵያውያን በተጨማሪ በርካታ የውጪ አገር ዜጎችም 
የውድድሩ ድምቀት በመሆን ታላቁ ሩጫ በኢትዮጵያ ከአለም 
ምርጥ አስር የጎዳና ላይ የሩጫ ውድድሮች አንዱ የተሰኘው 
በምክንያት መሆኑን አስመስክረዋል።

ታላቁ ሩጫ በኢትዮጵያ ያለምንም የጸጥታ ችግር በሰላም 
መጠናቀቁን የአዲስ አበባ ፖሊስ ኮሚሽን ባወጣው መግለጫ 
አስታውቋል፡፡ 

የስፔስ ሳይንስና ጂኦስፓሻል ኢንስቲትዩት ዋና ዳይሬክተር 
አቶ አብዲሳ ይልማ ለኢትዮጵያ ፕሬስ ድርጅት እንዳስታወቁት፤ 
ኢትዮጵያ በአፍሪካ የብልጽግና ተምሳሌት ለመሆን በምታደርገው 
ጥረት ውስጥ በተመሳሳይ በስፔስና ጂኦስፓሻል መስክ በአፍሪካ 
ከቀዳሚዎቹ አገራት ተርታ  ለማሳለፍ እየተሰራ ነው:: ይህ ተቋማዊ 
ርዕይ ከአገሪቷ የአሥር ዓመት መሪ እቅድና ርዕይ ጋር የሚሄድ 
እንደሆነ አመላክተዋል::  

ይህንን ለማሳካት መሠረታዊ ጉዳዮች ላይ የሚሰሩ ተግባራት 
እንዳሉ የጠቀሱት ዋና ዳይሬክተሩ፤  በሳይንስ ምርምር ላይ የሚሰሩ 
የመዳለድል ስራዎች፣ በተማረና ብቁ የሰው ሃይል ላይ የሚሰሩ 
ሥራዎችና በመሠረተ ልማት ላይ የሚከናወኑ ተግባራት ተጠናክረው 
መቀጠላቸውን ተናግረዋል:: 

በአሁኑ ወቅት “አስትሮኖሚና አስትሮፊዚክስ”ን ጨምሮ ከስፔስ 
ጋር ተያያዥነት ያላቸው አገራዊ ለውጥን ሊያሳኩ የሚችሉ የሳይንስ 
ምርምሮች እየተሰሩ እንዳለ ጠቁመዋል:: ከዚህ ጋር በተያያዘ ላለፉት 
አምስት ዓመታት በድምሩ ከ250 በላይ የምርምር ውጤቶች ዓለም 
አቀፍ ተቀባይነት ባላቸው ጆርናሎች መታተማቸውን ገልጸዋል::

በሰው ሃይል ልማት ረገድ በኢንስቲትዩቱ እየተሰሩ ያሉ 

ተግባራት ለሌሎችም ተሞክሮ ሊሆኑ እንደሚችሉ ጠቅሰዋል:: 
የሰለጠነ የሰው ሃይል ለማግኘት ከአዲስ አበባ ዩኒቨርሲቲ ጋር 
በትብብር የተጀመረ የድህረ ምረቃ ፕሮግራም መኖሩን አንስተው፤  
አብዛኛው በዶክትሬት ዲግሪ የተመረቁ ኢንስቲትዩቱ ውስጥ 
ተቀጥረው እየሰሩ መሆናቸውንና ይህም ውጤት እያስገኘ እንደሆነ 
ተናግረዋል::  ፕሮግራሙ በመጀመሩ ለአገር የሚተርፉ ዜጎችን 
ማግኘት እንደተቻለም ጠቁመዋል::

ከባለፈው ዓመት መጋቢት ወር ጀምሮ ከአዲስ አበባ ሳይንስና 
ቴክኖሎጂ ዩኒቨርሲቲ ጋር በመሆን በኤሮስፔስ ኢንጀነሪንግ መስክ 
የሁለተኛና ዶክትሬት ዲግሪ ትምህርት እንዲጀመር መደረጉንም 
ተናግረዋል:: ይህ የሰው ሃይልን ለማሟላት ብቻ ሳይሆን ለአገር 
የሚጠቅሙ ዜጎችን ለማፍራት እንዲሁም በመስኩ የላቀ ደረጃ ላይ 
ካሉት የአፍሪካ አገራት ተርታ ለመሰልፍ ታልሞ የተሰራ እንደሆነም 
አመላክተዋል:: 

ከዚህ ባሻገር በምርምር መሠረተ ልማት የኤሮስፔስ 
ኢንጂነሪንግ ማዕከልን በአዲስ አበባ ዩኒቨርሲቲ መገንባት እንደተቻለ 
ዋና ዳይሬክተሩ ገልጸዋል:: የምርምርና ቴክኖሎጂ መሠረተ ልማቶች 
ሥራ በትኩረት እየተከናወነ መሆኑንም ጠቁመዋል::

የብዝኃ ሳተላይት የመሬት መረጃ መቀበያ ጣቢያ ቴክኖሎጂን  

መታጠቅ፤ የመሬት አቀማመጠን ከአየር ላይ በሚደረግ በራራ 
ማንሳትና ለግብርና፣ ለከተማ ልማት፣ ለሃይል መስመር ቁጥጥር፣ 
ለመንገድ ሥራ፣ በግብዓትነት ለመጠቀም ጠንካራ ሥራ እየተሰራ 
መሆኑንም ገልጸዋል:: በዚህ ረገድ ዘመኑ የደረሰባቸውን የካሜራ 
አይነቶች ኢንስቲትዩቱ መታጠቁንም ነው የተናገሩት:: በራስ 
የሚበለጽጉ እንደ ቴሌስኮፕ ያሉ መሳሪያዎችን መስራት እንደተቻለም 
ገልጸዋል:: 

ቴክኖሎጂን የማልማት ሥራው የአገሪቷን ኢኮኖሚ በሚጠቅም 
መልኩ  እየተከናወነ እንደሆነ በመጥቀስ፤ የተቋማትን አገልግሎት 
አሰጣጥ በማሻሻልና ምርታማነትን በማሳደግ  ረገድ የማገዝ ሚናን 
መወጣት ዋነኛ ትኩረት እንደሆነም አመላክተዋል::

ከሳተላይት ማምጠቅ ሥራ ጋር በተያያዘ አንድ የመሬት ምልከታ 
ሳተላይት ብቻ በቂ አለመሆኑን ገልጸዋል:: አገሪቷ የራሷ የመሬት 
ምልከታ ሳተላይት ስታመጥቅ ሌሎች ያመጠቋቸውንና ተመሳሳይ 
ተልዕኮና ተመሳሳይ ቴክኒካዊ ይዘት ያላቸውን የሳተላይት ስብስቦችን 
ለመጠቀም ዝግጅት እየተደረገ እንዳለ ጠቁመዋል:: 

የሳተላይቶችን መረጃ መቀበል የሚያስችል የብዝኃ ሳተላይት 
መረጃ መቀበያ ጣቢያ በእንጦጦ ተገንብቶ ከግንቦት ወር 2013 ዓ.ም 
አንስቶ አገልግሎት እየሠጠ መሆኑ ይታወሳል:: 

ፕሬስ ድርጅት ጋር ቆይታ አድርገዋል።
በወቅቱ ዶክተር እዮብ ተካልኝ እንዳስታወቁት፤ 

ኢትዮጵያ ችግር ውስጥ እያለች የተገኙ ኢንቨስተሮች ዘላቂ 
ዓላማ ያላቸው ናቸው። 

በችግር ጊዜ ኢትዮጵያ ሁለት አይነት ኢንቨስተሮችን 
አስተናግዳለች ያሉት ዶክተር እዮብ፤ የመጀመሪያው 
ግጭት ሲፈጠርና የተወሰኑ አካባቢዎች ላይ ችግር ሲከሰት 
ደንግጠው ኢንቨስትመንታቸውን የሚያቋርጡና ወደ 
ኢትዮጵያም ለመምጣት የማይደፍሩ ናቸው ብለዋል።

ሁለተኞቹ ኢንቨስተሮች ደግሞ ዘላቂ ነገርን 
አስበው ወደኢትዮጵያ የመጡ ናቸው። እንደነዚህ 
አይነት ኢንቨስተሮች ከኢትዮጵያ መሰረታዊ ፍላጎት ጋር 
የተጣጣሙት ዋነኞቹ ኢንቨስትሮች ሲሆኑ፤ የረጅም ጊዜ 
ዕቅድ ይዘው በሰሞንኛ ግርግሮች የማይረበሹ ናቸው ሲሉ 
ዶክተር እዮብ ገልጸዋል።

ባለፉት ሁለትና ሶስት ዓመታት ወደኢትዮጵያ የመጣው 
የኢንቨስትመንት መጠን ሶስት ነጥብ ስምንት ቢሊዮን 
ዶላር መሆኑን አስታውቀው፤ በ2015 ያለፉት ወራት ብቻ 
ኢትዮጵያ 700 ሚሊዮን ዶላር የኢንቨስትመንት ሀብት 
መሳቧን ጠቁመዋል።

የኢትዮጵያን ጂኦግራፊካል አቀማመጥ በተለይም 
ከመካከለኛው ምስራቅ አገራት ጋር በአጭር ሰዓታት 
መገናኘት የምትችል መሆኗን እንዲሁም ሰፊ የሰው ኃይልና 
እምቅ የተፈጥሮ ሀብት እንዳላት የተረዱ በችግር ጊዜ ውስጥ 
ሆነንም ኢንቨስት ማድረግ እንፈልጋለን ብለው መጥተዋል 
ሲሉ ተናግረዋል። 

የኢትዮጵያን ቀጣይ ዕጣ ፈንታና ምቹ ሁኔታዎች 
በአግባቡ የተረዱ ኢንቨስተሮች መምጣታቸው የሚበረታታ 
ነው፤ አገራችን ችግር ውስጥ መሆኗን ሳይሆን ቀጣይ 
ተስፋዋና አቅሟ ከፍተኛ መሆኑን የተረዱ ኢንቨስተሮች 
ዘላቂ ስራ ማከናወን ይችላሉ ብለዋል። 

ይሁንና በምክንያቶች ተውጠው ዘላቂውን ጥቅም 
ያላገናዘቡ ኢንቨስተሮች ደግሞ አሉ። ለአብነት ኢትዮጵያ 
በጦርነት ውስጥ በነበረችበት ወቅት  የማህበራዊ 
ሚዲያውን ጫጫታ በመውሰድ የኢትዮጵያ ዓለም አቀፍ 
ቦንድን ለመግዛት የሚፈልጉ ዋጋውን ሲያወርዱ ይሰተዋል 
እንደነበር አስታውሰዋል።  

ይሁንና በአንጻሩ ችግር ውስጥ በነበርንበት ወቅትም 
በርካታ ሀብት ይዘው የመጡ ኢንቨስተሮችን አግኝተናል፤ 
በመሆኑም የመብራት መቆራረጥና ሌሎች የአገልግሎት 
ችግሮችን በመቅረፍ የበለጠ ኢንቨስትመንት መሳብ 
ይጠበቅብናል ብለዋል። 

የፕላንና  ልማት ሚኒስቴር ሚኒስትር  ዶክተር 
ፍፁም አሰፋ በበኩላቸው፤ በጦርነት ፣ በድርቅ፣ 
በፋይናንስ እጥረትና በተለያዩ ጫናዎች ውስጥ ሆነን 
በርካታ ኢንቨስትመንቶችን እንደአገር ማሳካት መቻሉን 
ተናግረዋል። 

በግብርናው፣ በማኑፋክቸሪንግና በአገልግሎት 
እንዲሁም በተለያዩ ዘርፎች የመጡ ኢንቨስተሮችም 
ፈተናዎችን በጋራ ተቋቁሞ የመስራትን ባህል በሚያሳድግ 
መንገድ ኢትዮጵያ ውስጥ እየሰሩ መሆኑን ገልጸዋል።

ከዚህ ባለፈ በጠቅላይ ሚኒስትር ዶክተር ዐቢይ 
አሕመድ የተገነቡ ፕሮጀክቶች ለኢንቨስትመንት ስራዎችም 
ሆነ በየክልሉ ለሚገነቡ ፕሮጀክቶች ወደስኬት እንዲጓዙ 
ትልቅ ማሳያ መሆናቸውን ዶክተር ፍጹም ጠቁመዋል።

የጠቅላይ ሚኒስትሩ የሳይንስ ሙዚየምና ሌሎች 
የከተማ ፕሮጀክቶች አፈጻጸም ጥራቱንና ፍጥነት ያማከለ 
በመሆናቸው ኢንቨስትመንቶችና የክልል ፕሮጀክት 
አፈጻጸሞች ውጤታማ እንዲሆኑ  ገንቢ ትምህርት የሰጡ 
ናቸው ሲሉ አስታውቀዋል።

በውጭ ሀብት የተገነቡት የጠቅላይ ሚኒስትሩ 
ውጤታማ ፕሮጀክቶችም ከአገር ውስጥ ፋይናንስ 
ያልተደረጉ በመሆናቸው እንደኢንቨስትመንት ሊታዩ 
የሚችል ስኬታማ ፕሮጀክቶች መሆናቸውን የገንዘብ 
ሚኒስትር ዴኤታ ዶክተር እዮብ ተካልኝና የፕላንና  ልማት 
ሚኒስትር  ዶክተር ፍፁም አሰፋ ጠቅሰዋል። 

በካናዳ የኢትዮጵያውያን ጥምረት ለአባይ ግድብ ጥምረት 
ሊቀመንበር ዶክተር ፍስሃ ሰለሞን  እንደገለጹት፤ ጥምረቱ ከሁለት 
ዓመት በፊት ሲመሰረት ዋና ዓላማው በኢትዮጵያ እርዳታን 
ጨምሮ  የውጭ ሃይሎች ጫና ሲበዛ  በካናዳ የሚኖሩ  ትውልደ 
ኢትዮጵያውያን እስከ መቼ በአገራችን ጉዳይ ዝም  እንላለን በሚል 
ነው።

   የጥምረቱ መመስረት በካናዳ የሚኖሩ የዲያስፖራ ማህበረሰብን 
አንድ ላይ በማምጣት በብሄራዊ ጥቅም ላይ ለኢትዮጵያ ልማት 
በአንድ ላይ እንዲቆሙ አድርጓል።

     እንደ ዶክተር ፍስሃ ገለጻ፤ ጥምረቱ  አብዛኛው የኢትዮጵያ 
ዳያስፖራ ስለአባይ ግድብ ያለው መረጃ ውስን ነበር። ይህን ውስን 
መረጃ  የማስገንዘብ ሥራ በሰፊው  ተከናውኗል። በተለይም ግድቡ 
በራስ አቅም የመልማትን እድል በራስ መወሰን እንዲሁም የውጭ 
ታሪካዊ ጠላቶች ግድቡ ዳር እንዳይደረስ ለማደናቀፍ የሚያደርጉት 
ጥረት እና ጫና ለማሳደር የሚያደርጉትን ሙከራ እንዲሁም ግድቡ 
የሚኖረውን አገራዊ ፋይዳ የማስመዝገብ ሥራ  ነው። ይህንን ደግሞ 
ለመታገል አንድ መሆን አስፈላጊ እንደሆነ መተማመን ላይ መደረሱን 
ገልጸዋል።

የኢትዮጵያን ብሄራዊ ጥቅም ለማስከበር ጥምረቱ ለካናዳውያን 
ፖለቲከኞች፣ የፓርላማ  አባላት፣ ለምርምር ተቋማትና ቁልፍ ለሆኑ 

ሰዎች   የጠራ ግንዛቤ እንዲኖራቸው የማድረግ ስራ መስራታቸውን  
ዶክተር ፍስሃ ጠቁመዋል።

በካናዳ የኢትዮጵያውያን ጥምረት ሊቀመንበር ከፍተኛ 
ሃይድሮሎጂስት  ዶክተር ጌቱ ቢፍቱ በበኩላቸው፤ ኢትዮጵያ  
በምትገነባቸው ፕሮጀክቶች ላይ የዳያስፖራው ተሳትፎ ወሳኝ 
ነው።  በተለያዩ የዓለም ክፍሎች  ከሚኖሩ ከሶስት ሚሊዮን በላይ 
ኢትዮጵያውያን ዳያስፖራ ውስጥ በርካታ ምሁራን አሉ። ስሆነም 
እነዚህ ዳያስፖራዎች ቴክኖሎጂን ለአገራቸው በማምጣት አገራቸው 
እንድትለወጥ በትጋትና በአንድነት ሊሠሩ ይገባል።

ዳያስፖራው በገንዘብ ድጋፍ ከማድረግ በተጨማሪ ዲፕሎማት 
ሆኖ የኢትዮጵያን ብሄራዊ ጥቅም የሚቃወሙ  ጉዳዮች ትክክለኛ 

መረጃን በማንገብ መሞገት ለኢትዮጵያ ልማት አብረን በመቆም 
ኢትዮጵያን እንድትለወጥ መሥራት ያስፈልጋል ብለዋል። በርካታ 
ኢትዮጵያውያን ዳያስፖራዎች በአገራቸው ብሄራዊ ጥቅም ላይ 
ያላቸው ግንዛቤ አድጓል። ይህን ማጠናከር አስፈላጊ እንደሆነም 
አስረድተዋል፡፡ 

በካናዳ የኢትዮጵያውያን ጥምረት ለህዳሴው ግድብ 
ከተመሰረተ ጀምሮ ከግማሽ ሚሊዮን ዶላር በላይ ለአባይ ግድብ 
ድጋፍ አድርጓል። ዓለም በኮቪድ 19 በተዘጋበት በሁለት ዓመት 
ውስጥ በካናዳ በሚገኙ በርካታ መገናኛ ብዙሃን በመቅረብ ትክክለኛ 
መረጃ በመስጠት ግንዛቤ ለመፍጠር ጥረት ማድረጋቸውንም ዶክተር 
ጌቱ ገልጸዋል።

ኢትዮጵያ በችግር...

በጋዜጣው ሪፖርተር

አዲስ አበባ፡- ችግሮችን በውይይት እና በድርድር 
መፍታት የሥልጣኔ መገለጫ ነው ሲሉ የፌዴሬሽን ምክር 
ቤት አፈ ጉባኤ አገኘሁ ተሻገር ገለጹ። 

አፈ-ጉባኤው ይህን የገለጹት 17ኛው የኢትዮጵያ 
ብሔሮች፣ ብሔረሰቦች እና ሕዝቦች ቀን በዓልን 
አስመልክቶ በአማራ ክልል በኦሮሞ ልዩ ዞን በከሚሴ 
ከተማ በተዘጋጀው የበዓል ዝግጅት ላይ ባደረጉት ንግግር 
ነው። 

አፈ-ጉባኤው “በሰሜኑ የሀገሪቱ ክፍል ተከስቶ 
የነበረውን የእርስ በእርስ ጦርነት በሰለጠነ መንገድ 
በውይይት እና በድርድር ለመፍታት በመቻላችን 
የኢትዮጵያ ብሔሮች፣ ብሔረሰቦች እና ሕዝቦች ሰላም 
ወዳድነታቸው እና አሸናፊነታቸውን በዓለም አደባባይ 
ያስመሰከሩበት ነው” ብለዋል። 

በቀጣይም በውይይቱ እና በድርድሩ የተገኘውን 
ድል ሕገ-መንግሥቱን መሠረት በማድረግ ዳር ለማድረስ 

‹‹ችግሮችን በውይይት እና በድርድር መፍታት
 የሥልጣኔ መገለጫ ነው››

- አፈ ጉባኤ አገኘሁ ተሻገር

በትጋት መሥራት እንደሚገባ ገልጸዋል። 
የኢትዮጵያ ብሔሮች፣ ብሔረሰቦች እና ሕዝቦች 

ለሰላም መከበር ላሳዩት ቁርጠኝነት አመስግነው በቀጣይ 
በጦርነቱ የተጎዱ አካባቢዎችን መልሶ ለማቋቋም እና ወደ 

ቀድሞ ሰላማቸው ለመመለስ በጋራ መረባረብ ይገባል 
ብለዋል። 

“ኅብረ-ብሔራዊ አንድነት ለዘላቂ ሰላም” ከሚለው 
የዘንድሮው መሪ ቃል እንደምንረዳው የደመቀው 
ብዝኃነታችን እና የተገመደው ኅብረ-ብሔራዊ 
አንድነታችን ሰላማችንን የሚያጸና ሲሆን ሰላማችን በጽኑ 
መሠረት ላይ ሲገነባ ችግሮቻችንን ተሻግረን ብልጽግናችንን 
እናረጋግጣለን ሲሉም ገልጸዋል። 

የብሔሮች፣ ብሔረሰቦች እና ሕዝቦች በዓል 
የማንነታችን መስታወት፣ ታሪኮቻችንን እና እሴቶቻችንን 
የምናበለጽግበት የጋራ መድረካችን እንዲሁም 
ባህሎቻችንን እና መልካም ትሥሥራችንን ለመላው ዓለም 
በአደባባይ የምናሳይበት የሕብረብሔራዊነት ምልክታችን 
ነው ብለዋል አፈ-ጉባኤ አገኘሁ ተሻገር። 

ይህ ሁሉ እውን የሚሆነው ታዲያ ብዝኃነታችንን 
አምነን ስንቀበል እና ለኅልውናውም በአብሮነት ስንታገል 
ነው ማለታቸውን ከፌዴሬሽን ምክር ቤት የተገኘው 
መረጃ አመላክቷል።

"አብረን ስንሆን

በስፔስና ጂኦስፓሻል...

ኢትዮጵያ ለምትገነባቸው...
ከ1ኛው ገጽ  የዞረ

የአዲስ ዘመን ምክትል ዋና አዘጋጆች 
 • ወርቁ ማሩ
 • ኃይሉ ሣህለድንግል
 • አልማዝ አያሌው
 • እስማኤል አረቦ

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች  ዙሪያ ዜጎች ነፃ ሀሳባቸውን የሚሰጡበት 
ነው። በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።   ነፃ

 
ሃሳ
ብ

ሰላምን ለመረጋገጥና ደህንነትን ለማስፈን በርካታ መንገዶች ቢኖሩም ዘላቂ የሚሆነው ግን በውይይትና 
በመነጋገር ሲፈታ ብቻ መሆኑን ብዙዎች ያምኑበታል። በጦርነት ጊዜያዊ ሰላምን ማስፈን ቢቻልም  ዘላቂ ማድረግ 
ግን አይቻልም፡፡ ከዚያም በዘለቀ ጦርነት ተወደደም ተጠላም በሁሉም ወገን ላይ ጉዳትን ከማስከተሉም በላይ ጥሎት 
የሚያልፈው ጠባሳ ዘላቂ ሰላም እንዳይሰፍን ትልቅ እንቅፋት መሆኑ አይቀሬ ነው። ለዚህም ነው በጦርነትና በኃይል 
ብቻ ሰላምን አመጣለሁ ብሎ ማሰብ በራሱ በወንፊት ውሃ እንደመቅዳት  ነው ተብሎ የሚነገረው፡፡

ይሄን የተረዳው የኢትዮጵያ መንግሥት እና ይሄን እውነት ጠንቅቀው የሚያውቁት ኢትዮጵያውያን ታዲያ 
ኢትዮጵያን እንደ አገር ለማስቀጠል ሲሉ ተገድደው ከገቡበት ጦርነት መውጣትና ወደሚፈልጉት ሁለንተናዊ 
ብልጽግና መራመድ የሚችሉት ዘላቂ ሰላምን ማምጣት ሲችሉ መሆኑን ይገነዘባሉ፡፡ ለዚህም ነው በሰሜኑ የኢትዮጵያ 
ክፍል ለሁለት ዓመታት የዘለቀውን ጦርነት ለመቋጨት ሲሉ ያለምንም ቅድመ ሁኔታ ለሰላማዊ አማራጭ ሳይታክቱ 
እጃቸውን ዘርግተው የጠበቁት እና ሰላማዊ ድርድሩ እውን እንዲሆን ሰላም የጠየቀችውን ዋጋ ሁሉ ሲከፍሉ የቆዩት፡፡

በመንግሥት እና በሕወሓት መካከል በደቡብ አፍሪካ የተፈረመው የሰላም ስምምነትም ይሄንኑ ዘላቂ ሰላም 
ለማምጣት፤ እንዲሁም ኢትዮጵያውያን በጋራ ቆመው ሁለንተናዊ ብልጽግናቸውን እውን እንዲያደርጉ ዕድል የሚሰጥ 
ነው፡፡ ስምምነቱም ሰላምን አጽንቶ ወደ ብልጽግናው ማማ ለሚደረገው ግስጋሴ መሰረትን ያኖረ ስለመሆኑም በርካቶች 
እምነታቸውን ሲገልጹ ይደመጣል፡፡ እውነቱም ይሄው ነው፡፡ ምክንያቱም አንዱን ህልም ለማሳካት ወደዛ ህልም 
ለመድረስ የሚያደናቅፉ መንገዶችን ማስተካከል፤ ወደ ተሻለው መንገድ ለመራመድ የሚከለክሉ ምክንያቶችን መተው 
ተገቢ ነው፡፡ እናም ሰላምን ለማጽናት ጦርነትን መግታት፤ ብልጽግናን ለማሳካት በጦርነት ምክንያት የሚወድሙ 
ንብረቶችን፣ የሚጠፉ ነፍሶችን፣ የሚባክኑ ሀብቶችን ማስቆምና መታደግ ይገባል፡፡

ነገር ግን ይህ ስለተመኙት ብቻ የሚሆን አይደለም፡፡ ይልቁንም ተግባርን፣ ቁርጠኝነትንና ትዕግስትን የሚፈታተኑ 

የተጀመረው የሰላም ሂደት ለሁለንተናዊ ብልጽግናችን 
እውን መሆን ወሳኝ ነው!

ከፍ ያሉ ፈተናዎችን በጽናት ተቋቁሞ መሻገርን የሚሹ፤ የአንድ ወገንን ብቻም ሳይሆን የሁለት ወገንን ከልብ 
የመነጨ ተሳትፎን አብዝተው ይፈልጋሉና፡፡ ሁለት በተቃርኖ ያሉ ምኞቶችን ማስታረቅ፤ ሁለት በተቃርኖ ጫፍ 
ያሉ ፍላጎቶችን ማቀራረብ፤ ሁለት በተቃርኖ ጎራ ያሉ ስሜቶችን መግራት፤… ደግሞ ዘላቂ ሰላምን የማምጣት ጉዞው 
መሰረት፤ ሁለንተናዊ ብልጽግናን የማረጋገጥ ጥረቱ ምርኩዝ የሚሆን የጋራ አቅምን ለመፍጠር ያስችላል፡፡

ይህ አቅም የሚመጣው ደግሞ መንግሥት እንደ መንግሥት፤ ሕወሓትም እንደ አንድ ተደራዳሪ ኃይል፤ የትግራይ 
ሕዝብን ጨምሮ መላው ኢትዮጵያውያንም እንደ ሕዝብ ለዘላቂ ሰላማቸው፣ ለሁለንተናዊ ብልጽግናቸው እውን 
መሆን የየድርሻቸውን ጡብ በቀና ልብ ማኖር ሲችሉ ነው፡፡ ይሄን በማድረግ ሂደት ግን ሁሉም ሊገነዘቡት የሚገባው 
እውነት፤ በአንድ በኩል ሰላምን የሚጠሉ የጦርነት ነጋዴዎች፤ በሌላ በኩል ጦርነት የሚጠሉ የሰላም አምባሳደሮች 
መኖራቸውን ነው፡፡ ይሄን መገንዘባቸው ደግሞ ስለ ሰላምና ብልጽግናቸው እውን መሆን ከጦርነት እሳቤ ራሳቸውን 
በማቀብ፤ ስለ ጋራ ቤታቸው ኢትዮጵያ የጋራ ኃላፊነት እንዳለባቸው አውቀው ሰላማቸውን ለማረጋገጥ በጽናት 
ውስጥ ሁለንተናዊ ብልጽግናቸውን እውን መሆንን አምነው እንዲተባበሩ ያደርጋቸዋል፡፡

ምክንያቱም ከጦርነት የሚያተርፉ የጦርነት ነጋዴዎች ሰላም የሚያስከፋቸው እንደመሆናቸው፤ እነዚህ ኃይሎች 
ትርፋቸው ከጦርነት ነውና ሰላምን ፈጽሞ አይሹም፡፡ ከዚህ በተቃራኒው የቆሙት የሰላም አምባሳደሮች ግን ጦርነት 
አይመቻቸውም። በየትኛውም አግባብና ጫፍ ቢሆን የጦርነትን ጎጂነት የተገነዘቡ፤ ጦርነት አይጠቅምም ብለው 
የሚያስቡ  ናቸው፡፡ የሰላምን ዋጋ ስለሚገነዘቡም ስለ ሰላም የተወሩ ነገሮች፣ የተገቡ ቃል ኪዳኖች እንዲፈጸሙ 
አብዝተው ይሻሉ፡፡ ሰላም ለሀገርና ሕዝብ ሁለንተናዊ ብልጽግና የሚኖረውን ሚና እንዲያበረክት አብዝተው 
ይለፋሉ፡፡

   ይህ የልበ ቀናዎች እሳቤ፤ የሰላም አምባሳደሮች ምኞት ደግሞ የመላው ኢትዮጵያውያን ህልምና ተስፋ 
ነው፡፡ ሰላም የሁሉም ፍላጎትና ምኞት ነው፤ ብልጽግናውም ያለሰላም እውን እንደማይሆን በሁሉም ዘንድ የታመነ 
ነው፡፡ ለዚህም ነው የሰላም አምባሳደሮቹ ከሰላም እንጂ ከጦርነት ትርፍ ያለመኖሩን አምነው የሚተጉት፤ የሰላምን 
ጥሩነት፣ የጦርነትን መጥፎነት ቀድመው ተረድተው ዘላቂ ሰላምን እውን ለማድረግ እንቅልፍ የሚያጡት፡፡ ሊታወቅ 
የሚገባው ግን እንዚህ ልበ ቅኖች ከሰላሙ ብቻቸውን አይጠቀሙም፤ ይልቁንም ከሰላሙ ኢትዮጵያ እና መላው 
ኢትዮጵያውያን ናቸው የሚጠቀሙት፡፡ በመሆኑም የተጀመረው የሰላም ጉዞ እንዲሰምር፤ መንፈስ የጀመረው 
የሰላም አየር እንዲዘልቅና እንዲጸና፤ በዚህ መልኩ የሚገኘው ዘላቂ ሰላምም ለሁለንተናዊ ብልጽግናው እውን መሆን 
መሰረት መሆኑን ተገንዝቦ ሁሉም የሚጠበቅበትን በኃላፊነት ሊወጣ ይገባል፡፡

ምርጫችን  ሰላምና ልማት ነው
ራስወርቅ ሙሉጌታ

ያለ መታደል ሆኖ ያለፉትን  ሁለት አመታት  እንደ 
ኢትዮጵያዊ  የአስተሳሰብም የስራም አቅጣጫችን 
ሆኖ የሰነበተው  የሰላም ፍለጋ  ነበር።  በነጋ በጠባ 
ስንሰማቸው የነበሩ  የጦር ሜዳ ውሎ  ዜናዎች የዜጎች 
መፈናቀልና ሞት ሲያረዱን ቆይተዋል።  በመንግስት 
ሆነ በግለሰቦች /ባለሀብቶች ይሰሩ የነበሩ ስራዎችንም  
በጦርነቱ  ጥላ ያጠለባቸው ነበሩ። ስለሀገር እድ 
ገት ስለራስ መለወጥ ለማሰብ ፋታ የሚሰጡም  
አልነበሩም።

በጦርነቱ በርካታ የኢኮኖሚ አውታሮች፤ የህዝብ 
መገልገያ  ተቋማትን ጨምሮ  ግለሰቦች  ጥረው ግረው 
ያፈሯቸው ንብረቶች ወድመዋል። በዚህም የልብ 
ስብራትና ተስፋ መቁረጦች  ተስተውለዋል። 

ችግሩ  በኢኮኖሚው ረገድ የውጭ ተጽእኖ  
ጨምሮ  አላግባብ ለመበልጸግ በሚፈልጉ  አካላት  
በበርካታ ፈተናዎች ውስጥ ለማለፍ ተገዷል።  
በዚህ  የተፈጠረው የዋጋ ግሽበት /የኑሮ ውድነት   
የእያንዳንዱን ዜጋ  በር አንኳክቷል ፤ ዜጎችንም ብዙ 
ዋጋ አስከፍሏል። 

 ዛሬ ነገሮች እየተለወጡ ነው።  ምን አልባትም 
ብዙዎቻችን ባልጠበቅነው መንገድ የተጀመረው 
የሰላም ድርድር በጦርነቱ ምክንያት  ከገባንባቸው 
ችግሮች ለመውጣት መልካም አጋጣሚ ይዞ መጥቷል። 
በመሰረቱ  ሰው ስለሆንን ብቻ ጦርነትን ልንቃወም፣ 
ልናወግዝ፤ ሰላምን ልንሰብክ ይገባናል።  

ከዚህ የተነሳም ስለነገ ተስፋ ያሰነቀን፤ ከጦርነትና 
ከጦርነት አሳዛኝ ወሬ ያወጣንን የሰላም ሻማ እንዳይጠፋ 
ዜጎች  የበኩላችንን ሁሉ መወጣት ይጠበቅብናል፤ 
በጦርነቱ እየተፈተነ ያለው ኢኮኖሚያችን ጠንክሮ 
እንዲቆም ጠንክሮ መስራት ይኖርብናል። 

ስለ ሰላም የሚጠብቀን ትልቁ በአውሮፓና 
አሜሪካ ተቀምጠው የሰላም ስምምነቱን እያወገዙ ያሉ 
አካላትን እኩይ ሴራ ማክሸፍ ነው። ይህ ስራ ስለ እንደ 
ግለሰብ ሆነ እንደ ሀገር  የቱን ያህል አስፈላጊ እንደሆነ 
በድፍረት ለሌላው ወገናችን ከመስበክ /ከማስረዳት 
የሚጀምር ነው።

የሰላም ጉዳይ ለአንድ አካል የሚሰጥና በዛ አካል 
በጎ ፈቃድ ላይ የተመሰረተ እንዳልሆነ፤ ከዛ ይልቅ 
የሰላም ጉዳይ የመላው ህዝባችን ትልቁ አጀንዳ 
እንደሆነ መረዳት፤ ለዚህ የሚሆን የኃላፊነት መንፈስ 
መፍጠር ወሳኝ ነው።

ሌላኛው ደግሞ በሀገር ውስጥ ተቀምጠው የውጭ 
ኃይሎችን አጀንዳ ለማስፈጸምና  የግል ጥቅማቸውን 
ለማስጠበቅ በሙስና የሚዘፈቁና  ሰው ሰራሽ የኑሮ 
ውድነትን የሚፈጥሩ ብሎም የሚያባብሱትን መታገል 
ነው።  

እነዚህ ሁለት አካላት በሀገር ውስጥ ሊያደርሱት 
የሚችሉት ጥፋት ከፍተኛና አውዳሚ ቢሆንም  እኛ 
እንደ ኢትየጵያዊ አስበን በጋራ መንቀሳቀስ ከቻልን  
እግራቸው ቄጠማ፤ ሀሳባቸው መና ሆኖ መቅረቱ 
የማይቀር ነው።  

የተጀመረው የሰላም/የእርቅ ጉዳይ ፍሬ ማፍ 
ራቱን ተከትሎም /ሰላሙ የመላው ህዝባችን 
ፍላጎት ስለሆነ/ ትኩረታችንን  ፈጥነን  ወደ ልማት 
ማድረግ ይጠበቅብናል። ይህን የምናደርገው 
ደግሞ በጦርነቱ የወደሙ ኢኮኖሚያዊ አቅሞችን 
ለመገንባት ብቻ ሳይሆን የበለጸገች ሀገር በመፍጠር 
ተመልስን ወደግጭትና ጦርነት  እንዳንገባ ተጨባጭ 
ማስተማመኝ ለማግኘት ጭምር ነው።

ከዚህም በላይ ሰላማችን ለማደፍረስ ሁሌም 
እጃቸውን የማይሰበስቡ የውጭ ኃይሎች እጅ 
አቅም እንዲያገኝ የተዳከመ ኢኮኖሚ ሊፈጥርላቸው 
የሚችለውን የተሻለ እድል ለማክሰም፤ የተሻለ 
ኢኮኖሚ ባለበት መሆኑ ወሳኝ ነው።  

አንዳንድ ምእራባውያን ሀገራት  በታዳጊ ሀገራት 
የውስጥ ጉዳይ ጣልቃ የመግቢያ መሳሪያቸው የሀገራቱ 
/የታዳጊ ሀገራቱ  የኢኮኖሚ አቅም ጣልቃ ገብነትን 
መሸከም የሚያስችል አቅም ባለቤት  አለመሆኑ 
ይታወቃል፤ ከዚህ አንጻር ኢኮኖሚያችንን ለማሳደግና 
የምንሄድበት መንገድ እራስን ከጣልቃ ገብነት 
የመከላከያ አቅም የማበልጸግ ጉዞ መሆኑን መረዳት 
ተገቢ ነው፤ 

የሚመጡባቸው መንገዶች የሰብዓዊ መብት 
ጥሰትና  እርዳታ መሆናቸው የአደባባይ ሚስጥር ነው።  
የሰላም ስምምነቱ  በሰብዓዊ መብት ጥሰትና  ከጦር 
ወንጀል ጋር በተያያዘ የሚመጣውን ጫጫታ  ጸጥ 
ባያሰኘውም እንደሚቀንሰው ይታወቃል።  እርዳታ 
እያንጠለጠሉ  ወደሀገራችን የሚያደርጉትን ጉዞ 
ለመግታት ግን  እንደ ሀገር ብዙ መስራት ብዙ መጣር 
የሚጠይቅ ይሆናል። 

የተሻለ የኢኮኖሚው አቅም  የገነቡ  ሀገራት  
የውስጥ ጉዳይ ውስጥ  ጣልቃ የመግባት ጉዳይ ብዙም 
የሚሞከር አይደለም /ዓለም አቀፍ ተሞክሮዎችም 
የሚያሳዩት  ይህንኑ ነው፤ ይህ የሚያሳያን በኢኮኖሚ 

በደረጀን በጠነከርን ቁጥር ዛሬ ለእያንዳንዱ የውስጥ 
ችግራችን መፈጠርና መባባስ ቀዳሚ ምክንያት 
የምናደርገውን የውጭ ኃይሎች ጣልቃ ገብነት 
ማስቆም እንደምንችል ነው። 

መንግስት በብዙ ፈተናዎች ውስጥ ሆኑ የሀገሪቱን 
ኢኮኖሚ ለመታደግ እየሄደባቸው ያሉ መንገዶችን 
አየተመዘገቡ ላሉ ውጤቶች አበረታች ቢሆኑም ሀገራዊ 
የኢኮኖሚ እድገት ጉዳይ የመንግስትን ብቻ ሳይሆን 
የመላውን ህዝብ ተሳትፎ የሚጠይቅ  ነው።

አሁን ባለንበት የፈተና ወቅት /የሀገር ህልውና 
ሳይቀር ችግር ውስጥ  ወድቆ በነበረበት ወቅት/
መንግስት በሀገሪቱ በሚሊየኖች የሚቆጠሩ  የተፈና 
ቀሉ ዜጎችን መልሶ ከማቋቋም  አልፎ እያንዳንዱ ዜጋ  
እየገጠመው ላለው  የኑሮ ውድነት ምላሽ ይስጥ ማለት  
የማይሞከር ብቻ ሳይሆን ሊታሰብም የማይገባው 
ነው። የዜጎችን በተለይም የባለሀብቱን ርብርብ 
የሚጠይቅ ነው።

በመንግስት በኩል ከሁሉም በላይ ዘላቂ የኢኮኖሚ 
እድገት መፍጠር ለሚያስችሉ ትልልቅ ሀገራዊ 
ፕሮጀክቶችና የስንዴ ምርትን  ለማሳደግ እየሰራቸው 
ያሉ ስራዎች ውጤታማ እንዲሆኑ ትኩረት ሰጥቶ 
መንቀሳቀስ ይኖርበታል። 

የበርካታ ያደጉ ሀገራት ተሞክሮ የሚያመላክተን 
የእያንዳንዱ ዜጋ ስራ መስራትና አምራች ሆኖ ራስን 
መቻል ለአጠቃለይ ሀገራዊ ኢኮኖሚ እድገትና 
መነቃቃት ትልቅ ድርሻ እንዳለው ነው።  

በተለይም ጥሮ ተጣጥሮ በምግብ እህል ራስን 
መቻል  በአንድ ወገን  አጠቃላይ ኢኮኖሚውን 
የሚደግፍ ሲሆን በሌላ በኩል መንግስት በቢሊየን 
የሚቆጠር ወጪ በማውጣት ከሚያከናውነው ድጎማ 
ተላቆ  እንደ ሀገር ከፍተኛ  ፋይዳ ያላቸው ትልልቅ 
ፕሮጀክቶች ላይ ትኩረት እንዲያደርግ የሚረዳ 
ይሆናል። 

ባለፈው አመት በሀገር አቀፍ ደረጃ መተግበር 
ጀምሮ በርካቶችን ተጠቃሚ ያደረገው የጓሮ አትክልት 
ልማት ከወረት ተላቅቆ የሚቀጥል ከሆነ በዚህ ረገድ 
ትልቅ ሚና  እንደሚኖረው ይታመናል።  እንደዚህ 
አይነት ትንንሽ የሚመስሉ ሀገራዊ ፋይዳቸው ግን የጎሉ  
ሀገራዊ ፕሮጀክቶች ተግባራዊ በማድረግ ረገድ የህዝቡ 
ቀጥተኛ ተሳታፊነት  ወሳኝ ነው። የሚመለከታቸው  
አካላትም ስራዎች ከወረት ተላቀው፤ በተጀመሩበት 
ሞቅታ እንዲቀጥሉ ህብረተሰቡን በመከታተልና 
በመደገፈ ቀጣይነት ያላቸውን ስራዎች መስራት  
ይጠበቅባቸዋል።  

ትዝብት/ ማረፊያ 

ፋሽን   
ስፖርት እና መዝናኛ

የፋሽን ዘርፍ ሥልጠና ባህሎችን ለማጎልበት ያለው ፋይዳ

ዛሬ ኅዳር 12 ነው ቀኑ። ታሪካዊ ቀን ነው። በዚህ ቀን 
ብዙ ኢትዮጵያውያን በፋሺስት ጣልያን መስዋእትነት 
የከፈሉበት ቀን ነው። ከዚያ በተጨማሪ ግን የዛሬው 
ቀን በመላው ኢትዮጵያ ጽዳት የሚካሄድበት ቀን ነው። 
ከየቤቱ ቆሻሻ እየወጣ ይቃጠላል። አዲስ አበባ በተለይ 
በጭስ ተሸፍና ንጋት ላይ እስከተወሰነ ሰዓት ድረስ ሰው 
ከሰውም አይተያይ። ነገሩ ታሪካዊም መንፈሳዊም ዳራ 
አለው። በታሪካዊ ጎኑ ስናየው የኅዳር በሽታ ከሚባለው 
ዓለም አቀፍ ወረርሽኝ ጋር የተያያዘ ነው። ፈረንጆቹ 
ስፓኒሽ ፍሉ ይሉታል። ይህም በፈረንጆቹ 1911 የተከሰተ 
ወረርሽኝ በሰው ዘር ታሪክ ውስጥ ከተከሰቱት ወረርሽኞች 
ሁሉ አስከፊውና ከሃምሳ ሚሊዮኖች በላይ የሚቆጠሩ 
ሰዎችን የጨረሰ ሲሆን እኛም ሀገር ገብቶ ቀላል የማይባል 
ህዝብ ረፍርፏል። የአዲስ አበባ ዩኒቨርሲቲ የታሪክ ምሁሩ 
ረዳት ፕሮፌሰር አበባው አያሌው በሽታው በኅዳር 
ወር በመከሰቱ የኅዳር በሽታ ከመባሉ ባለፈ የኢትዮ-
ጂቡቲ የባቡር መንገድ ስራ በጀመረበት ወቅት በሽታው 
በመነሳቱ ምክንያት ባቡሩ ያመጣው በሽታ ነው በማለት 
“የባቡር በሽታ” ይባል እንደነበር ይናገራሉ።

በወረርሽኙ ምክንያት በአዲስ አበባ ብቻ በኅዳር 
ወር 1911 ዓ.ም ከ6 ሺ ሰው በላይ መግደሉን ተከትሎ 
መንግስት በጀርመን ሀኪሞች ምክር ‘የበሽታው መንስዔ 
ቆሻሻ እንደሆነ በመታመኑ’ ህዝቡ ቆሻሻን ከቤቱ አውጥቶ 
እንዲያቃጥል፣ አካባቢውን እንዲያፀዳና በተጨማሪ 
በሽታው በአየር ይተላለፋል ተብሎ ስለታመነ ‘አየሩን 
በማጠን’ በሽታውም በወቅቱ ስለጠፋ ከጊዜ በኋላም 
‘አየሩ ስለታጠነ ነው በሽታው የጠፋው::’ ተብሎ 
በየዓመቱ ቆሻሻን ማቃጠል ልማድ ሆኖ እስካሁንም 
ቆይቷል።

ይሄው ዘንድሮም እንግዲህ ጽዳቱን ዛሬ አይተናል። 
ጽሁፋችን ለዘንድሮው ባይደርስልንም የእኛ ሰፈሩን የአምና 
ኅዳር ሲታጠን ውሎ ግን ብናስታውሰው አይጎዳምና 
እስኪ እናስታውሰው። መቼም በየሰፈሩ ኅዳር ሲታጠን 
ለመቃጠል የሚወጣው ቆሻሻ አይነት በጣም አስቂኝ 
ነው። ከዛፍ ርጋፊ እንስቶ ጭራሽ እሳት ውስጥ ሊገባ 
የማይችል ነገር ሁሉ ከያለበት ይወጣል። አንዳንዱማ  
የሚያቃጥለውን ነገር ብዛት እና የሚፈጥረውን የጭስ 
መጠን ሲታይ ጭራሽ ቆሻሻን አቃጥላለሁ በሚል 
ሰበብ የኦዞን መሸንቆርን ለማስከተል ታጥቆ የተነሳ ነው 
የሚመስለው። እንደውም አንዳንድ የሰፈራችን ምሁራን 
እንደተናገሩት ከሆነ እኛ ሰፈር አካባቢ በቅርቡ እየታየ 
ላለው ሙቀት አነሳሽ ምክንያቱ አምና ኅዳር ሲታጠን 
ያጨስነው ጭስ ኦዞንን በመቅደዱ ነው ያላሉ።ሌሎች 
የሰፈራችን ምሁራን በበኩላቸው የተቀደደው እኛ ሰፈር 
ሳይሆን ላይ ሰፈር መሆኑን እና የላይ ሰፈር ሰዎች 
ላመጡብን ጣጣ ካሳ ሊከፍሉን እንደሚገባ ይገልጻሉ።

የሆነ ሆኖ አምና ቆሻሻን የማስወገድ ስራው በአግባቡ 
እየተካሄደ ባለበት ወቅት አንድ ጎረቤታችን ያለቀ ነው 
ያሉት የሽቶ ጠርሙስ እሳቱ ውስጥ ጨምረው የሽቶ እቃው 
በመፈንዳቱ ቀላል የማይባል ትርምስ ተፈጥሮ ነበር። 
በኋላ ላይ ግን ውስጥ ውስጡን ሲወራ እንደሰማሁት 
ሴትየዋ የሽቶ እቃውን እሳት ውስጥ የጨመሩት ባዶ 
ስለሆነ ሳይሆን ባእድ አምልኮ ስላለባቸው ግብር እየገበሩ 
እንደሆነ ነው። በኋላ ወሬው ሲስፋፋ ሴትየዋ ሽቶ ሁሉ 
ያላቸው ሀብታም ስለሆኑ እና ሀብቱም የመጣው አዋቂ 
ቤት ስለሚያዘወትሩ እንደሆነ ሁሉ ተወርቶ ነበር። 
እውነቱን ለመናገር አውጥቶ ማቃጠል ቢቻል ማቃጠል 
እንዲህ አይነቱን የደከመ አስተሳሰብ ነበር።

እኛ ቤት ብዙ የሚቃጠል ነገር ባለመኖሩ እናቴ 
ለቃጠሎ ያወጣችው ጥርሱ ያለቀውን መጥረጊያ ነበር። 
እሱንም ቢሆን እየከፋት ነበር ያቃጠለችው። ሌላ 
መጥረጊያ እንደሚገዛላት አሳምነናት እና ይሄኛው ዘመኑ 
እንዳለፈበት ብዙ ሰብከናት ነው እሺ ያለችው። እንደ 
እናቴ እምነት ከቤት ውስጥ ቆሻሻ ተብሎ ሊቃጠል 
የሚገባው ምንም አይነት እቃ የለንም። እንኳን እሳት 
ውስጥ ሊገባ ከእጃችን እንኳ ሲወድቅ የምትናደደው 
ንዴት በዚህ ዘመን አንድ ሰው ፕሮማክስ ስልኩ 
ሲጠፋበት ከሚናደደው ንዴት ያልተናነሰ ነው። በእናቴና 
በጊቢያችን ውስጥ ባለ ማንኛውም እቃ መሀከል ያለ 
ግንኙነት ጥብቅ ነው። ስለዚህ እንዲህ በቀላሉ መልቀቅ 
አትፈልግም። መጥረጊያው ራሱ ወደ እሳት ሲገባ እንዲሁ 
በከንቱ አልነበረም። አብረውት የተቃጠሉ የግቢውን 
ሌሎች ቆሻሾችን ጠርጎ ሲጨርስ ምን ያህል ጥሩ መጥረጊያ 
እንደነበር እና ሲገዛ ዋጋው ምን ያህል እንደነበር እንዲሁም 
ሲያጸዳ ምን ያህል ጥሩ እንደሆነ አጭር የስንብት ንግግር 
አድርጋ  ነው ወደ እሳቱ እንዲሰናበት የተደረገው።

የእኛ ሰፈር የቆሻሻ ማቃጠል ስርአት አስቂኝ ክፍል 
አለው። ሁሉም ሰው ቆሻሻውን ሊያቃጥል በጠዋት 
ተነስቶ ሲጠራርግ እስከ ዛሬ ያልተነኩ ቆሻሻዎችን ሁሉ 
መዝዞ ያወጣል። ይህን ያህል እምቅ ቆሻሻ በሰፈራችን 
እንዳለ የምናውቀው ራሱ የዚያን ቀን ነው። ከዚያ ይህ 
ቆሻሻ ሰብሰብ ይልና ለቃጠሎ ሲዘጋጅ እድሉ ከሚያልፍ 
ተብሎ ሌሎች እስካሁን ቆሻሻ ናቸው ተብለው በይፋ 
ስያሜ ያልተሰጣቸው እንደ የእኛ ቤት መጥረጊያ ያሉትም 
ይጨመራሉ። ቆሻሻው ይከመራል። በሽታውን ሁሉ 
ውሰድልን ፤ ጤና ስጠን ፤ ሀገራችንን ሰላም አድርግልን 
ተብሎ ይለኮሳል። ከዚያ ቆሻሻው ተቃጥሎ እስከሚያልቅ 

ጊዜ ስለሚፈጅ ሁሉም ወደየጉዳዩ ይሄዳል። ከዚያ 
ያለ የተቃጠለ ቆሻሻ አመድ እዚያው ንፋስ ሲያበነው 
እና እግረኛ ሲያምሰው ውሎ ሌላ አዲስ ቆሻሻ ሆኖ 
ይከሰታል።

ስናጠቃልለው ኅዳር ሲታጠን ጥሩ ባህል ነው። 
ቆሻሻን ማስወገድ አስፈላጊ ነው። ነገር ግን ቆሻሻ ሲወገድ 
ሂደት አለው። የመጀመሪያው ሂደት ቆሻሻ የሆነውን 
እና ያልሆነውን መለየት ነው። ብዙዎቻችን የያዝነውን 
ቆሻሻ፤ ቆሻሻ መሆኑን እንኳ አንረዳውም። ቆሻሻ ባይሆን 
እንኳ እንደማያስፈልገን እና ቦታ እየያዘብን እንደሆነ 
አናምንም። አብሮን ብዙ ስለኖረ ከማይጠቅመን 
ነገር ጋር ፍቅር ይዞናል። ስለዚህ መጀመሪያ ቆሻሻ እና 
አላስፈላጊ የሆነውን ነገር መለየት ያስፈልገናል። ከዚያም 
የትኛው ቆሻሻ እንዴት ይወገዳል የሚለውን መገንዘብ 
አለብን። አንዳንድ ቆሻሾች ይቃጠላሉ። ሌሎች በሌላ 
መንገድ ይወገዳሉ። ሁሉንም ላቃጥል ማለት ሌላ ችግር 
ይወልዳል። አንዳንድ ቆሻሾች የሚቃጠሉ ቢሆን እንኳ 
የሚቃጠሉት ራቅ ባለ ቦታ እንጂ ግቢ ውስጥ አይደለም። 
በሕይወታችንም ውስጥ ሁሉን ችግር በአንድ መንገድ 
ለመፍታት መሞከር ነው ችግር ውስጥ የሚከተንና 
ችግራችንን እንዴት እንደምናስወግድ መለየት አለብን። 
በመጨረሻም አይጠቅመንም ያልነውን ነገር ስናስወግድ 
በቅጡ እንዳይመለስ አድርገን ነው መሆን ያለበት። 
አልያም በእጃችን ያወጣነውን ቆሻሻ በእግራችን ይዘነው 
እንመለሳለን። በሕይወታችንም ላይ በተመሳሳይ  
የምንነካካቸው ነገር ግን በቅጡ የማናስወግዳቸው 
ችግሮቻችን ለጊዜው ከፊታችን ዘወር ቢሉም ኋላ ላይ 
ግን ዞረው ወደ ሕይወታችን መመለሳቸው አይቀርምና 
ስናስወግድ በአግባቡ መሆን አለበት።

ቸር እንሰንብት!

ኃይለማርያም ወንድሙ

በሀገራችን የፋሽን ዘርፍ በመድረክ ቀርቦ ሲታይ 
እንጂ በዘርፉ ባለሙያዎች ሥልጠናዎች በስፋት ሲሰጡ 
ብዙም  አይታይም፡፡ በዘርፉ አዲስ አበባ ላይ ሥልጠና 
ከሚሰጡት ተቋማት አንዱ የኔክስት ፋሽን ዲዛይን ኮሌጅ 
ይጠቀሳል፡፡  

ኔክስት ፋሽን ዲዛይን ኮሌጅ የተመሠረተው በ1998 
ዓ.ም ነው፡፡ የተመሰረተበት ዓላማም ሴቶችን በሙያው 
ማብቃት ላይ መሠረት አድርጎ ነው፡፡ ኮሌጁ ሲመሠረት 
‹‹አንድን ሴት መደገፍ የአንድ ቤተሰብን አባላት ሁሉ 
መደገፍ ነው››  እና ‹‹ ሴቶች የማኅበረሰቡ የጀርባ አጥንት 
ናቸው››  የሚል መርህ አንግቦ ነው፡፡ 

የኔክስት ፋሽን ኮሌጅ በሙያው ከተሰማራ 17 
ዓመት እንደሆነው የሚናገሩት የኮሌጁ አካዳሚክ ዲን 
አቶ አየለ እሸቴ፤ አልባሳት ወቅትን በዋጀ መልኩ ገጽታን 
የሚፈጥሩ፣ የሰው ልጅን መንፈስ የሚቀይሩ፣ ደስታን 
ውበትን የሚጭሩ መሆናቸውን ያስረዳሉ፡፡ ይህም 
የሚሆነው  በዓለም አቀፍ ደረጃ ዲዛይን ተደርገው 
ሲሠሩ ነው፡፡ ሀገራዊ አልባሳትም ገጽታን ከመቀየር 
በተጨማሪ ለባሹን፣ አልባሹንና  ተመልካቹን  እንዲስቡ  
በማድረግ፤ወይም የሰዎችን ፍላጐቶች በማየት ዲዛይን 
እንደሚደረጉ ይናገራሉ፡፡ 

በኮሌጁ የአልባሳት ፋሽንና ዲዛይን ሥርዓተ 
ትምህርት አዘጋጅቶ ከደረጃ አንድ እስከ አራት ባሉ 
ተዋረዶችም ሥልጠና ይሰጣል፡፡ በተጨማሪም በዲግሪ 
ደረጃ ሥልጠናው እንደሚሰጥ የኮሌጁ አካዳሚክ ዲን 
ያስረዳሉ፡፡

ፋሽን ገጽታን መቀየር፣ ማስዋብ፣ ማሰማመር ላይ 
ያተኮረ ሥልጠና ነው፡፡ በኮሌጁ ፋሽን ለመማር ፍላጎት 
ያላቸው ይመጣሉ፡፡ ተቋሙ  ይመጥናሉ የሚላቸውን 
ተቀብሎ ያስተምራል፡፡ የራሣቸው ሥራ ያላቸው፣ 
ዲግሪ እና ዶክትሬት  ያላቸውም ጭምር ይህን ስልጠና 
ይወስዳሉ፡፡ በፋሽን ኮሌጁ የራሳቸውን ንግድ ለመሥራት፣ 
አውቀው ለራሳቸውና ለቤተሰባቸው ለመሥራት 
የሚማሩና በሙያው ተቀጥረው ለመሥራት የሚማሩም 

አሉ፡፡ በኮሌጁ ከተማሩ መካከል  ዕውቅና ያላቸው  
እንደሚገኙና በሥልጠናው አዎንታዊ ግብረ መልሶች 
እንዳሉ በተለያዩ ቦታዎች ከሚቀርቡ ፋሽን ተኮር ዐውደ 
ርዕዮችና የብዙሃንና መገናኛ ፕሮግራሞች እንደተመለከቱ 
አቶ አየለ ይናገራሉ፡፡

በፋሽን ዲዛይን ኮሌጁ ውስጥ የክርኤቲቭ ዲዛይን 
መምህር አርቲስት (ሰዓሊ) ቃልኪዳን ሾቤ ፤ ‹‹ፋሽን 
ማለት በጊዜው ይሁንታን ያገኘ እና ያሸነፈ ወይም 
የብዙውን ሰው ቀልብ የገዛ እና ተከታይ ያለው ስልት 
(ስታይል) የተካተተበት ስፌት ወይም አልባሳት ነው›› 
ይላል፡፡ ፋሽን ትምህርት ቤትም ከጊዜው ጋር አብረው 
የሚሄዱ በዲዛይን የሚያሸንፉ አልባሳት የሚሠሩ 
ተማሪዎች ወይም ሰልጣኞች የሚፈልቁበት ቦታ 
መሆኑንም ያስረዳል፡፡

ኮሌጁ በመደበኛነት ሦስት የትምህርት ክፍሎች 
አሉት፡፡ ስፌት፣ ቅድና ስኬች ወይም አርት ተማሪዎች 
ሀሳባቸውን የሚነድፉበት የፈጠራ ተሰጥኦዋቸውን ፣ 
አስተሳሰባቸውን የሚያዳብሩበት ክፍል ነው፡፡  ኮሌጁ  

መንግሥት በየዓመቱ በሚያወጣው ውጤትና መስፈርት 
መሠረት ነው ሥልጠና የሚሰጠው፡፡ 

ለጊዜው በኮቪድ-19 ተፅዕኖና እና በተለያዩ 
ምክንያቶች ሥልጠናዎችን በአንድ ቅርንጫፍ ተገድበው 
እየተሰጡ እንደሚገኙ የሚናገረው አርቲስት ቃልኪዳን፣  
ቀደም ሲል  በአዲስ አበባ  አራት ቅርንጫፎች ስልጠናዎች 
ይሰጡ እንደነበረ ያስታውሳል፡፡  የፋሽን ኮሌጁ ዋናው 
ዓላማ የኢትዮጵያን የፋሽን ኢንዱስትሪን ማንቀሳቀስ 
ነው፡፡ ከሥልጠናው ጎን ታዋቂ ዲዛይነሮችን አወዳድሮ 
ማውጣት፣ መሸለም፣  አዲስ አበባ ውስጥ ዓመታዊ የፋሽን 
ሾው ውድድር እንደሚያዘጋጁም አርቲስት ቃልኪዳን 
ይናገራል፡፡ ኮሌጁ በኢትዮጵያ ፋሽን ኢንዱስትሪ ውስጥ 
ትልቅ አስተዋጽኦ ያበረከቱ ሰዎችን በየዓመቱ ይሸልማል። 
የፋሽን ሥራውና ሥልጠናው ውስጥ በጥልቀት ገብቶም 
እየሠራ ስለመሆኑ አርቲስቱ ያክላል፡፡

ከተማሞች ውስጥ እንደ ጥበብ የመሳሰሉትን 
ባህላዊ አልባሳትን ዲዛይን እያደረጉ በፋሽን መልክ 
ለገበያ የሚያቀርቡ ባለሙያዎች በብዛት ኮሌጁ 

ያፈራቸው ናቸው፡፡  ‹‹ድሬዳዋም ሔደን ከአካባቢው 
የአየር ፀባይ እና ሙቀት ጋር አልባሳት እንዲሄዱና 
ከባህላቸው ጋር እንዲጣጣሙ በማድረግ በፋሽን መልክ 
አቅርበን አሳይተናል፤ ከራት ልብስ ጋር፣ ከዘመናዊ 
ልብስ ጋር እንዴት መሄድ ይችላሉ የሚለውን በደንብ 
ሠርተንበታል፣ ተማሪዎቻችንም እየሠሩበት ነው›› ሲልም 
አርቲስቱ ያስረዳል፡፡

ኮሌጁ ተማሪዎቹን ለፋሽን ሥራዎች ማብቃት፣ 
ገበያው ላይ እንዲወዳደሩ ማድረግን ዓላማው አድርጎ 
እየሠራ ይገኛል የሚለው አርቲስት ቃልኪዳን ፤ 
ትኩረታቸው በዘርፉ ሊሠለጥኑ የሚፈልጉ ሰዎችን 
ማብቃት እንጂ ኮሌጁ ተነጥሎ ገበያው ላይ ተሠማርቶ 
ፋሽን መሥራት ዓላማው አለመሆኑን ይገልፃል፡፡

‹‹ፋሽንና ሚዲያዎች አብረው የሚሄዱ ነገሮች 
ናቸው›› የሚለው አርቲስት ቃልኪዳን፣ በተለይም 
በዲጂታል ማርኬቲንግ ውስጥ ሚዲያዎች ትልቅ ሚና 
ይኖራቸዋል ባይ ነው፡፡ 

እንደ አርቲስቱ ገለፃ፣ በባህላዊ አልባሳት አብዛኛው 
ሽያጭና ጥሩ ገበያ ያለው በኢትዮጵያ ዲያስፖራዎች 
በኩል ነው፡፡ በእርግጥ በሀገር ውስጥም የገበያው ፍላጎት 
አለ፣ ነገር ግን አብዛኛው ውጭ አገር ያለ ኢትዮጵያዊ  
ልዩ ዝግጅትና በዓል ሲኖረው ለየት ብሎ ለመታየት 
ባህላዊ አልባሳትን ምርጫው ያደርጋል፡፡ ይህ ሀገርም 
ከማስተዋወቅ ፣ ከግብይትም አንፃር በጣም አስፈላጊ 
ነው፡፡ ለሀገርም የውጭ ምንዛሪ ያስገኛል፣ ለቱሪዝምም 
መስህብ ሆኖ ያገለግላል፡፡  

አንዳንድ ሀገሮች ባህላዊ ፌስቲቫል ወይም ካርኒቫል 
አላቸው፡፡ ባህላቸውን ልምዳቸውን ያዳብሩበታል። 
ለሰው ያሳዩበታል፤ በኢትዮጵያም  በተወሰነ መልኩ 
አለ፣ ነገር ግን የኢትዮጵያዊ ባህላዊ ልብሶች ካርኒቫል 
ቢኖር ፋሽን ባህሎችን ለማዳበርና ለማጎልበት ብሎም 
ቱሪስቶችን ለመሳብ እንዲረዳ ብዙ መሰራት አለበት፡፡ 
የአደባባይ በዓላት ላይ ሰው ሁሉ ባህሌ የሚለውን ለብሶ 
የሚወጣበት፣ ማንነቱን የሚሳይበት እንደመሆኑ የተለያያ 
አልባሳት የመታየትና የፋሽን ዘርፉም የመዳበር እድል 
እንደሚኖረው አርቲስት ቃልኪዳን ይናገራል፡፡ 

የፋሽን ሙያ ስልጠናዎች ባህሎችን ለማዳበርና እንዲረዱ ብዙ መሰራት አለበት፣

ኅዳር እና የቆሻሻ ነገር
አቤል ገ/ኪዳን

ነፃ ሃሳብ
ፖለቲካ እና ልዩ ልዩ 

እንደምን አላችሁልኝ ውድ የአዲስ ዘመን ጋዜጣ 
ወዳጆቼ፤ ለዛሬው ጽሑፌ መንደርደሪያ ይሆነኝ ዘንድ 
ከመጽሐፍ ቅዱስ አንድ የታሪክ ሃሳብ ልዋስ ወደድኩ። 
ታሪኩ እንዲህ ነው፤ አንድ ሰው ጌታ እየሱስ ክርስቶስን 
በመንገድ ሲመጣ አየውና ወደ እርሱ ሮጦ በመንበርከክ 
ቸሩ መምህር ሆይ የዘላለም ሕይወት እወርስ ዘንድ 
ምን ላድርግ ብሎ ጠየቀው። እርሱም እንዲህ አለው፤ 
ትዕዛዛትን ፈጽም። እነሱም  አታመንዝር.፣ አትግደል 
አትስረቅ፣ በሐሰት አትመስክር፣ አታታል እናትና 
አባትህን አክብር፣… የሚሉት ናቸው አለው።

እኔም ለዚህ ጽሑፌ ማጠንጠኛ የሚሆነኝ ሃሳብ 
ከእነዚህ ህያው ትዕዛዛት ውስጥ የምናገኘውን አንድ 
እውነት “አትስረቅ” በሚለው ቃል የተጠቃለለው ነው። 
“ሌብነት” በፈጣሪ አታድርጉ ተብሎ ከተደነገጉ ከአስርቱ 
ትዕዛዛት አንዱ በመሆኑ፤ መስረቅ በአደባባይ አዋርዶ 
በሕግ ከማስጠየቅም በላይ እስከ ሞት ድረስ ተከትሎ 
ገሀነም እሳት ውስጥ የሚያስወረውር ሐጢያት ነው::

ሌብነት በምድር ጥዩፍ፣ በሰማይም ሐጢያት 
ከመሆኑም በላይ፤ በህዝቦች ላይ የሚፈጥረው ጉዳት 
ከፍ ያለ ነው። ይሄን የተገነዘቡት ጠቅላይ ሚኒስትር 
ዶክተር ዐቢይ አሕመድም፣ ከሕዝብ ተወካዮች 
ምክር ቤት አባላት ለተነሱላቸው ጥያቄዎች ምላሽ እና 
ማብራሪያ ሲሰጡ ሙስናን በተመለከተ አንስተው 
ባስረዱበት ወቅት፤ ሙሰኞች “ፋይል በእጅ ካልሆነ 
በእግር አይሔድም” እያሉ ሕዝቤን አስቸግረውብኛልና 
እባካችሁ አግዙኝ ሲሉ ድፍን ኢትዮጵያ እየሰማቸው 
በሕዝብ ተወካዮች ፊት ተማፅነዋል።

“ሙስና” በሚል የዳቦ ስም የሚቆለጳጰሰው ሌብነት 
ከሀገሪቱ የፀጥታ ችግር እኩል ስጋት ሆኖ በአገልግሎት 
አሰጣጥ ላይ ከፍ ያለ አደጋን ደቅኗል። በተለይ ከመሬት 
ጋር በተያያዙ አሰራሮች፣ በፋይናንስ ዘርፍ፣ በሽያጭና 
በግዥ ሒደቶች፣ በፍትህ አደባባዮች፣ በተለያየ 
የመንግስት ተቋማት፣ በልማት ድርጅቶችና፣ የህዝብ 
ተቋሟት በሚያጋጥመው ሙስና ሕዝቡ እየተማረረ 
ስለመሆኑም ነው አጽንዖት ሰጥተው ያስረዱት። 
ስለሆነም ተባብረን ይህንን ነቀርሳ ከስሩ ነቅለን 
እንኳን መጣል ባንችል አንገቱን እናስደፋ ሲሉም ጥሪ 
አቅርበዋል።

አብዛኛው የኢትዮጵያ ሕዝብ መንግስት ቁርጠኛ 
ከሆነ ጥሪውን ተቀብሎ ለማገዝ ዝግጁ መሆኑን በሶሻል 
ሚዲያው ላይ የተንሸራሸሩትን አስተያየቶች ለመዳሰስ 
ሞክሬያለሁ። ይሄ ችግሩን ለመፍታት የመንግስት 
ቁርጠኝነቱ ካለ ሕዝቡ ከችግሩ ለመገላገል ካለው መሻት 
የተነሳ ተባባሪ ለመሆን ያለውን ፈቃደኝነት ያየሁበት 
ነው። በሌላ በኩል ደግሞ አንዳንድ ተችዎች ጠቅላይ 
ሚኒስትሩ ይሄን የሚሉት ሌባ ባለስልጣኖቻቸው 
ጠፍተዋቸው ሳይሆን የሕዝቡን ልብ ለመያዝ ነው ሲሉ 
ትዝብታቸውን በአስተያየት መስጫው ላይ አስቀምጠው 
አንብቤያለሁ። ሌሎች ደግሞ በጣም ዘግይተዋል፤ 
ሌብነት መብት ሆኖ አዲስ አበባ ላይ በአዋጅ ሊወጣ 
ትንሽ ሲቀረው ነው መንግስት የባነነው በማለት 
ተስፋ በቆረጠ አስተያየት ሀሳባቸው መግለጻቸውን 
ተመልክቻለሁ። እኔም እነዚህን ሀሳቦች መነሻ በማድረግ 
የራሴን ጥያቄዎች እያነሳሁ የመሰለኝን ምልከታና 
መፍትሄ ያልኩትን ለማጋራት ወደድሁ።

ለመሆኑ ሌብነት ምንድነው?
“ሌብነት”ን የወንጀለኛ መቅጫ ሕግ 

እንደሚተረጉመው፤ ህገ-ወጥ በሆነ መንገድ የሌላ 
ሰውን ንብረት ያለ ባለቤቱ ፍቃድ መውሰድ ነው። 
በተለምዶ ግን ሌብነትን ከማምታታት፣ ከማጭበርበር 
እና ሌሎች ድርጊቶች ጋር ያመሳስሉታል። በዚህ ተግባር 
ላይ የተሰማሩ ሰዎች ሌቦች  እየተባሉ ይጠራሉ። 
ሌባን ደግሞ ማንም አይወደውም:: በዚህ ምክንያት 
ኃላፊነት በጎደላቸው ባለስልጣኖቿ የምትመዘበረውን 
ድሃ ሀገራችን ኢትዮጵያ፤ ፀረ ሙስና ኮሚሽን አቋቁማ 
ሌብነትን አርቆ ለመቅበር ስትሰራ ቆይታለች፤ አሁን 
ደግሞ ይሄን ለማድረግ ጥርሷን ነክሳ ተነስታለች። 
ለዛሬው መጣጥፌ ብዕሬን ተደግፌ እንድቆዝም ያደረገኝ 
ምክንያትም ይኸው ነው።

በቅድሚያ “በእርግጥ ሌብነትን በአዋጅና በዘመቻ 
ማስቆም ይቻላል?” በማለት እራሴን እንደ ዜጋ 
እጠይቃለሁ:: መልሴም አዎን! ይቻላል! የሚል ነው!። 
ይህ የሚቻለው ግን መንግስት ብቻ በሚሰራው ስራ  

ሳይሆን ሁላችንም የየድርሻችንን ስንወጣ እንደሆን 
አምናለሁ። ምክንያቱም እንደምናውቀው ሌብነት ሀገርን 
የሚያጠፋ ወረርሽኝ ነው። የመንግስት ባለሥልጣኖችን 
የሚያነቅዝ ነቀርሳ ነው:: ሌብነት በፍቅረ ነዋይ 
የታወሩ ደላሎችና ባለሃብቶች፣ ከፍተኛ የመንግስት 
ባለስልጣኖችን ጨምሮ አንድ ላይ የሚሞሸሩበት ክለብ 
ነው::

ጠቅላይ ሚኒስትር ዐቢይ በሕዝብ ተወካዮች ፊት 
በቀጥታ በሚተላለፈው የቴሌቪዥን መስኮት ውስጥ 
እየታዩ “ሌባ ቤት እንጂ አገር የለውም። አገር አልባው 
ሌባ የሰረቀውን ገንዘብ በአግባቡ እንኳን መጠቀም 
አይችልም” በማለት በምሳሌ ተናግረዋል። ባለቤት 
አልባ ሕንፃዎች እስከ አሁን ድረስ የኔ ነው ባይ አጥተው 
በየከተማው ውስጥ ተገትረው እንደቀሩ ለምክር ቤቱ 
በዝርዝር ማስረዳታቸውም የዚሁ ማሳያ ነው።

ጠቅላይ ሚኒስትሩ በዚያን ወቅት ንግግራቸው 
ወቅት፤ ሌቦች ቤቱን ይሰሩታል እንጂ አይኖሩበትም:: 
ገንዘቡን ይሰርቁታል እንጂ ደህና ሆቴል ገብተው 
በአግባቡ ሊጠቀሙበት እንኳን አይችሉም ሲሉ 
የሆዳቸውን በሆዳቸው አርገው የደህንነት ስጋት 
የሆነባቸውን ሙስና ለመፋለም ቁርጠኝነታቸውን 
አሳይተዋል። ለሌቦቹም ምህረት እንደሌላቸው በምሬት 
አስጠንቅቀዋል:: ሳይውሉ ሳያድሩም የፀረ ሙስና 
ብሔራዊ ኮሚቴ ማቋቋማቸውን ገልጸው፤ የሾሟቸውን 
ባለስልጣኖች ስም ዝርዝራቸውን ይፋ አድርገዋል።

እዚህ ጋ አንድ ነገር ለማንሳት ወደድኩ፤ እሱም፣ 
“ለመሆኑ ሌቦቹ የሚኖሩት የት ነው?” የሚል ይዘት 
ያለው ነው። ይሄን ሳነሳም የፀረ ሙስና ብሔራዊ 
ኮሚቴው ተደራሽነት የት ድረስ እንደሆነ ለመረዳት 
ከመሻት የመነጨ ነው። ምክንያቱም የፀረ ሙስና 
ብሔራዊ ኮሚቴው አዲስ አበባን ብቻ ሳይሆን ምናልባት 
ሌሎችንም ክልሎች አብሮ ይፈትሹት ይሆን? የሚለው 
ጥያቄ ሁሉም ጋ መነሳቱ ስለማይቀር ነው። ሆኖም 
መልሱን ለመስማትም ሆነ ውጤቱን ለማወቅ ጊዜን 
መጠበቅ ግድ ነው።

ሙስና (ሌብነት) የተሰኘው ህብረተሰባዊ ጠንቅ 
በአንድ ሀገር ወይንም በአንድ ክልል ብቻ የተወሰነ 
ሳይሆን የክልሎች አስተዳደር የማይገድበው አገራዊ 
ችግር በመሆኑ፤ ሁሉም ክልሎች የፈጠረባቸውን ጫናና 
ያመጣባቸው ጣጣ አሳስቧቸው ፀረ ሙስና ኮሚሽን 
ቀደም ብለው አቋቁመዋል። ሆኖም አገራችን ሌብነትን 
በዘመቻ ለማጥፋት እስከ አሁን ድረስ አልችል ብላ፣ 
አዲስ የፀረ ሙስና ብሔራዊ ኮሚቴ ማቋቋሟን ይፋ 
አድርጋለች::

ቀደም ባሉት ጥቂት አመታት ኢትዮጵያ ውስጥ 
ኪሳቸው የሞላውን ሚሊዬነሮች በባዶ ኪስ ሙሰኞች 
ከመተካትና ለጥቂት ጊዜ ለማስደንገጥ ከመሞከር ባለፈ 
ፀረ ሙስና ዘመቻው ተሳክቶለት ሌብነትን ከክልሉ 

አስወግጃለሁ ያለና አፉን ሞልቶ በድፍረት የተናገረ 
የክልል መንግስትም ሆነ የከተማ አስተዳደር እስከ አሁን 
ድረስ ሲናገር አልሰማንም:: ምክንያቱም ላለፉት 27 
ዓመታት በሙስና ወንጀሎች የሚፈፀሙት ሌብነቶች 
በሚስጥርና በጥንቃቄ በመሆኑ ወንጀሉን የሚያሳይ 
ምንም አይነት ምልክት እንዳይኖር በወኪሎቻቸው 
አማካኝነት የመረጃ ሰነዶቹን ሁሉ ለማጥፋት ከፍተኛ 
ዘመቻ ይደረግ እንደነበረ መረጃና ደህንነቱ በሚገባ 
ጠንቅቆ ያውቃል:: 

የዛሬን አያድርገውና ስም አይጠሬ ባለስልጣኖች 
በቴሌቪዥን መስኮት እየወጡ በሚዲያ ላይ አይኔን 
ግንባር ያደርገው ብለው ሲምሉ መንግስት ተጨባጭ 
ማስረጃ እያለው ከመሞገትና ለፍርድ መቀጣጫ 
ከማድረግ ይልቅ ለሰላም ቅድሚያ በመስጠት ዝምታን 
ሲመርጥ፤ ሕዝቡም የውሾን ነገር ያነሳ ውሾ ይሁን 
በማለት ሆድ ይፍጀውን እያንጎራጎረ ፀጥ አለ:: ዛሬ 
ደግሞ ሌብነት እንደመብት በአዋጅ ሊወጣ ትንሽ 
ሲቀረው በሕዝብ ተወካዮች ምክር ቤት ጠቅላይ 
ሚኒስትሩ አግዙኝ በማለት ጥሪ ሲያቀርቡ፤ አንጀቱ 
ሲቃጠል የኖረው ሕዝብ “እረ ጎበዝ ..!” ማለቱ ብዙም 
አያስገርምም።

የሙስናው ባለቤቶች ወንጀሉን የሚፈፅሙት 
በሚስጥርና በጥንቃቄ ስለሆነ በአዋጅና በዘመቻ ብቻ 
ሌባን ለመያዝ ትንሽ ሊያስቸግር ይችል ይሆናል:: 
ሌባውን በቅድሚያ ለመመርመር መነሻ ሊሆን የሚችል 
አሻራ እንዳይኖረው የሚዘርፉበት ስልት ቤተሰባዊ 
ሌብነት በመሆኑ ከደረቅ ወንጀሎች ጋር ሲነፃፀር 
ሚስጥሩ ከወጣ ሁሉም ተያይዘው እንደሚጠፉ 
ስለሚያውቁት የሌብነቱን ወንጀል ትንሽ ውስብስብና 
እረቂቅ ያደርጉታል።

የለውጡም መንግስት ቢሆን ለናሙና ጥቂት 
ሰዎችን ብቻ አስሮ ህግ ፊት ቢያቀርብም ሕዝቡ ግን 
በፍትሕ ስርአቱ ላይ ያለው ጥርጣሬ የሆድ ቁርጥት 
ሆኖበት እየተማረረ ከመጮህ ያለፈ ፍትህ አላገኘም። 
ሙስናም ዘውዱን ደፍቶ ከሚኒስቴር መስሪያ ቤት 
እስከ ቀበሌ ድረስ ሕዝቡን አራቁቱን እስኪቀር ድረስ 
አሟጦ ገፎታል:: እኛም እውነቱን ለመፃፍ ስንነሳ ሁሉም 
ነገር ትርጉም እየተሰጠው ፅሁፎቻችን ስለሚቆራረጡ 
ብዕረ ሰባራ እንሆናለን በሚል ስጋት እያየን እንዳላየን 
እናልፈዋለን:: ዛሬ ግን የቁርጥ ቀን መጥቷልና ጨከን 
ብለን እውነቱን እንነጋገራለን::

በኔ ግምት የሌብነት ዋናው የችግሩ ምንጭ 
የመንግስት የራሱ አሰራርና አወቃቀሩ ነው። የለውጡ 
መንግስት በእንደመር እሳቤ ሌቦቹን እያወቀ 
በሪፎርም ሊለውጥ ሞከረ እንጂ ሙሉ በመሉ ጠራርጎ 
አላስወጣቸውም:: ሪፎርሙ ደግሞ ዘገምተኛ በመሆኑ 
ሙስናን ማጅራቱን ይዞ ለፍትህ አካል ለማቅረብ ዝቋላ 
ተራራን የመውጣት ያክል ከብዶት እስከ አሁን ድረስ 
ክብረ ወሰኑን ይዞ ቆይቷል።

“ሙስና” ገንዘብ መስረቅ ወይንም ማባከን ወይንም 
በስልጣን ያለ አግባብ መጠቀም ብቻ ሳይሆን፤ ስራን 
በተገቢ ሁኔታ ባለመስራት ህዝብን በማጉላላት ከለውጡ 
ጋር ባለመደመር በኃላፊኑት ላይ ተቀምጦ ለውጥ 
በማደናቀፍ ሌት ከቀን ከአሸባሪዎች ጋር በመተባበር 
የሚሰሩ ሌቦች ከቀበሌ እስከ ላይኛው ቢሮ ድረስ 
አሁንም እየተሹለከለኩ አሉ።

የዝውውር ምደባም ሲወጣ የመንግስት ገንዘብ 
ለመዝረፍ በሚያመች ቦታ በዘመድ አዝማድ በእጅ መንሻ 
አለቆቻቸውን እያባበሉ ከከፍተኛ መምሪያ ኃላፊነት እስከ 
አምባሳደርነት በጉቦ ብቻ እድገት የተሰጣቸው ከፍተኛ 
ባለስልጣኖችን እንደነበሩ ሕዝቡ ጠንቅቆ ያውቃል። 
ምደባ በችሎታ ሳይሆን በማሽቃበጥ በትውልድ 
አካባቢና በሀሰት የትምህርት ማስረጃ በጉቦና በጓደኝነት 
እስከ አሁን ድረስ የሀገሪቱ ዋና ችግር ሆኖ በይደር 
ተከድኖ ተቀምጧል:: ሌላው ቢቀር ባለስልጣኖቻችን 
አጃቢዎቻቸውና የቤት አገልጋዮቻቸው ሳይቀሩ የነሱን 
ቋንቋ ካልተናገሩ አንቀበልም እያሉ የደህንነት መስሪያ 
ቤቱን የሚያስቸግሩ እንዳሉ መንግስትም ሕዝቡም 
ያውቃል::

ውድ የአዲስ ዘመን ጋዜጣ ወዳጆቼ፤ እነዚህን 
ሀሳቦች ሳነሳ ተስፋ ለማስቆረጥ ፈልጌ ሳይሆን ሌብነትን 
የሚያክል ዘንዶ አንገቱን አንቆ የዋጠውን ለማስተፋት 
ኮሚሽን ብቻ መቋቋሙ በቂ ነው ብዬ ስለማላምን 
ነው። በመሆኑም ስር የሰደደውንና የገዘፈውን ሙስና 
በሚፈለገው መልኩ ለማስወገድ ባይቻል እንኳን 

ለማዳከም እንዲቻል ከታሰበ ከብዙ በጥቂቱ የሚከተሉት 
ጉዳዮች ከግምት ሊገቡ ይገባል ብዬ አምናለሁ።

1ኛ. ሙስናን ለመዋጋት በአስቸኳይ እያጣራ ቅጣት 
የሚሰጥ ልዩ ፍርድ ቤት ማቋቋም ያስፈልጋል፤ ለዚህም 
ጠንካራና ቆራጥ ዳኞችን የዘመቻው አካል ማድረግም 
ምርጫ የሌለው ጉዳይ ነው::

2ኛ. ከዘርኝነትና ከጥቅመኝነት የፀዳ የፍትህ 
ስርአቱን በአግባቡ የሚተነትን ትንታግ ዐቃቢ ሕግ 
መርጦ መመደብ የግድና አስፈላጊ ነው። 

3ኛ. ምርመራውን ያለምንም ተፅዕኖ በነፃነት 
የሚያከናውን በፀረ ሙስና የሰለጠነ የደህንነትና የፖሊስ 
ኃይል መመደብ ወሳኝ ጉዳይ ነው::

4ኛ. ከህዝብ የሚቀርቡለትን ጥቆማዎችና 
አቤቱታዎችን ጆሮ ሰጥቶ ሚስጥራቸውን ጠብቆ 
በታማኝነት ሌቦቹን የሚያጋልጥ ሆድ አደር ያልሆነ 
ጋዜጠኛ ያስፈልገናል።… ወዘተ...ወዘተ..! ያስፈልጋሉ።

በመሆኑም ዘመቻው በዚህ አይነት ጠንካራ ተቋም 
ተደግፎ ካልተመራ በዋስትናና በገንዘብ ቅጣት ብቻ 
የሚያበቃ የአንድ ሰሞን የሚዲያ ፍጆታ ሆኖ እንዳይቀር 
የመንግስት ቁርጠኝነት ወሳኝ ነው። ምክንያቱም 
ሌብነት እንደ ሸረሪት ድር ውሉ የማይታወቅ ስለሆነ 
በአንድ ሳምንት ዘመቻ የሚወገድ አይደለም። ሌብነት 
የክረምት ጎርፍ በመሆኑ ሁሉንም ጠራርጎ ስለሚወስድ 
ጥንቃቄና ብልሃት ይጠይቃል። በህብረተሰቡ 
ውስጥ ያለው አመለካከት ገና ባልተቀየረበት ሁኔታ 
ኮሚሽኑ ብቻ ሌብነትን ሙሉ ለሙሉ ይቀረፋል 
ብሎ መቀበልም አይችልም። በአንጻሩ የተመደቡት 
የኮሚሽኑ አባላት ካለባቸው ተደራራቢ የስራ ኃላፊነት 
አኳያ በትክክል ይህንን ተቋም ይመሩታል ወይ የሚል 
ስጋት በብዙዎቻችን አዕምሮ መመላለሱ አልቀረም። 
ሆኖም ጠቅላይ ሚኒስትር ዐቢይ፣ “ሙስናን ጨርሶ 
ባናጠፋውም አንገት እናስድፋለን” ባሉት መሰረት 
መሞከሩ አይከፋም። 

ሌብነት የለመደን እጅ በአንድ ሳምንት ውስጥ 
ለመሰብሰብ ቴሌቪዥን ላይ ወጥተን ስለተናገርን፣ ኮሚቴ 
ስላዋቀርን፣ ጋዜጣ ላይ ስለፃፍን ብቻ የምንፈልገው ግብ 
ላይ እንደርሳለን ብሎ ማሰብ ከባድ ሊሆን ስለሚችል 
በደንብ ልናስብበት ይገባል። በሌላ በኩል ደግሞ ይቻላል 
ብለን ደረታችንን ነፍተን ለመፋለም ዝግጁ እስከሆንን 
ድረስ፤ ሕዝቡም የሚዲያ ተቋማትም ሕግ አስከባሪዎችም 
የመፍትሔው አካል መሆን ይኖርባቸዋል። እንዲሆኑም 
ማስቻል ይጠበቃል።

እጃቸው በሙስና የቆሸሹ ሌቦች ዝም ብለው 
የሚቀመጡ ሳይሆን ጎርፉ እስከሚያልፍ እንደ 
ሰንበሌጧ አጎንብሰው ለማሳለፍ ፖስፖርታቸው 
አዘጋጅተው ቪዛቸውን አስመትተው የሚደበቁበት 
የአውሮፖና የአሜሪካን ዋሻ ሹልክ ለማለት እንደተዘጋጁ 
በእርግጠኝነት መናገር ይቻላል። ስለዚህ ለህሊናቸው 
ብቻ የሚሰሩ የመንግስት አመራሮችም ከህብረተሰቡ 
ጎን በመቆም ሌብነትን ተረት ለማድረግ የቢሮክራሲውን 
ሰረገላ ቁልፍ ለኮሚሽኑ መክፈት ግዴታ አለባቸው።

በአጠቃላይ ጣፈጠም መረረም ሌብነት የአገራችንና 
የጋራችን ችግር ሆኖ ከእንግዲህ በኋላ አይቀጥልም። 
ይህን ቁርጠኛ እርምጃ በጋራ የማንወስድ ካልሆነ ግን 
ችግሮቻችን ውስብስብ ሆነው ለሚቀጥለው ትውልድ 
የስራ ባህል ሳይሆን የሌብነት የቤት ስራ እንዳስተላልፍበት 
እሰጋለሁ። ይህ እንዳይሆን ደግሞ እንደ ዜጋ ለሁላችንም 
የተሰጠ ሀገራዊ ጥሪ በመሆኑ  የቤት ስራችን አድርገን 
ልንወስደው ይገባል:: ምክንያቱም ስራው በስልጣን ላይ 
ላሉት ብቻ የሚተው ሳይሆን፤ ሌብነትን ተረት ለማድረግ 
የገባንበት ዘመቻ እውን ይሆን ዘንድ እያንዳንዳችን ምን 
ማድረግ እንችላለን ብለን ራሳችንን መጠየቅ፤ እርስ 
በእርሳችንም መመካከር ይጠበቅብናል። 

ሙስናን ለማስቀረት የመጀመሪያው የመንግሥት 
ቁርጠኝነት መኖሩን በትክክል ካረጋገጥን፤ የፀረ-ሙስና 
ዘመቻ ስራ ተጀመረ ብለን እናረጋግጣለን። የኢትዮጵያ 
ሕዝብም ፍትህ አገኘ ብለን መናገር እንችላለን:: ይህ 
የሚሆነው እና ሙስናን ለመከላከል የሚቻለው 
ብዙዎቻችን በአካልና በቀለም ኢትዮጵያዊ ከመምሰል 
ባሻገር በነፍስና በድርጊት ኢትዮጵያዊ መሆናችንን 
ሙስናን ለመዋጋት በሚደረገው ዘመቻ ቁርጠኞች 
መሆናችንን ስናረጋግጥ ብቻ ነው:: ካለበለዚያ፣ ዛሬ 
ለሀገራችን ዋጋ ካልሰጠናት ነገ ሕይወት በተራዋ ዋጋ 
ታስከፍለናለች:: ለዛሬው በዚሁ አበቃሁ፤ በሌላ ጽሑፍ 
እስክንገናኝ ቸር ይግጠመን! ሰላም!

ሙስናን ለመዋጋት እስከ ልዩ ፍርድ ቤት ...!
ከአለባቸው ደሳለኝ አበሻ (ለንደን)

ሙስናን ለመከላከል 
የሚቻለው ብዙዎቻችን 

በአካልና በቀለም 
ኢትዮጵያዊ ከመምሰል 

ባሻገር በነፍስና በድርጊት 
ኢትዮጵያዊ መሆናችንን 

ሙስናን ለመዋጋት 
በሚደረገው ዘመቻ 

ቁርጠኞች መሆናችንን 
ስናረጋግጥ ብቻ ነው

ግብርና 

ወርቅነሽ ደምሰው

የሀገራችን ኢኮኖሚ የጀርባ አጥንት የሆነው 
ግብርና እምብዛም ውጤታማ እንዳልሆነ ይነገራል። 
ለዚህም እንደ ምክንያትነት ከሚነሱ ችግሮች መካከል 
ዛሬ ድረስ የዘለቀው በበሬ ከማረስ ያልተላቀቀ  
ኋላቀር የአስተራረስ  ዘዴ መጠቀም፣ የምርታማነት  
አለመጨመር እና ሌሎችም  ይጠቀሳሉ። በዚህ 
የተነሳም ግብርናውን  ወደ ተፈለገው የእድገት ደረጃ 
ማምጣት እንዳልተቻለ ሲነገር ቆይቷል። በተለይም 
ሀገሪቷ ሰላምና መረጋጋት  በሌለባት በዚህ  ወቅት 
የግብርና ዘርፉ ብዙ ጫና  ውስጥ  እንደሚገኝ 
ይታወቃል። 

በዓለምም ሆነ በሀገራችን ያለው  ጫና እየበረታ 
የመጣ ቢሆንም  ባለፉት ዓመታት በተሰሩ ጠንካራ 
ሥራዎች  ለውጦች እየመጡ እንደሆነ መረጃዎች  
ያመላክታሉ። በዚህም  በግብርና  ልማት  ከተጠበቀው 
በላይ  ለውጥ እየታየ  መሆኑን ለማሳየት የሚያስችል 
መረጃዎች ይፋ እየሆኑ  ይገኛሉ። መንግሥትም የግብርና 
ምርትና ምርታማነት በመጨመር ረገድ ያከናወናቸው  
ዘርፈ ብዙ ተግባራት በየጊዜው እያሳወቀና እያስገነዘበ  
ይገኛል። ይህም ዘርፉን  ለውጤት ለማብቃት  የሚቀሩ  
ብዙ ሥራዎች  ቢኖርም እምርታዊ ለውጥ እያሳየ  
ለመሆኑ  ግን  በርካታ  አመላካቾች  አሉ። 

በተለይም  በአሁን  ወቅት  በሀገሪቱ በተለያዩ 
ክልሎች እየተሰሩ ባሉት የልማት ሥራዎች  የስንዴ፣ 
የሩዝ   እንዲሁም ሌሎችም  የአዕዝርት አይነቶች 
በማልማት እየታየ ያለው  ለውጥ ይበል የሚያሰኝ 
ነው። በተለይ ስንዴን ከራስ ፍጆታ አልፎ ለውጭ 
ገበያ መላክ  (ኤክስፖርት) ማድረግ የሚቻልበት 
ደረጃ መድረስ እንዲሁም በሩዝ ምርት ደግሞ 
ከውጭ የሚገባው (ኢንፖርት) የሚደረገውን የሩዝ 
ምርት በማስቀረት እራስን ለመቻል እየተደረገ ያለው 
ጥረት  የግብርናው ዘርፍ እያሳየ ያለው እድገት ቀላል 
የማይባል መሆኑንን  ማሳያ ነው።  

በዚህም ባለፈው ዓመት እድገት ከተመዘገበባቸው 
የኢኮኖሚ ዘርፎች  አንዱ  የሆነው የግብርናው ዘርፍ 
ስድስት ነጥብ አንድ ፐርሰንት ዕድገት ማስመዝገቡ 
ተመላክቷል። ይህ ሁሉ የሆነው ደግሞ  ሀገራችን 
ውስብስብ ችግር ውስጥ ባለችበት፤ ጫናው በበረታበት 
ሰላምና መረጋገት ባልሰፈነበት በዚህ ወቅት መሆኑ 
ለየት ያደርገዋል። በሀገራችን ሰላምና መረጋጋት 
ሰፍኖ  በሁሉም የሀገሪቷ አካባቢዎች በሙሉ አቅም 
ወደ ማምረት ተገብቶ በደንብ ምርትና ምርታማነትን 
ማስፋት ቢቻል ከዚህ የበለጠ እድገት ማስመዝገብ 
እንደሚቻል ማሳያ ነው።  የግብርና ዘርፍ እድገት 
ምርትና ምርታማነትን በመጨመር  ከውጭ የሚገቡ 
ምርቶችን በማስቀረት ከራስ አልፎ ለሌሎች መትረፍ 
እንዲሁም ወደ ውጭ በመላክ አቅምን ማሳደግ  
የሚቻል መሆኑን ማሳያ ነው። 

ጠቅላይ ሚኒስትር  ዶክተር ዐቢይ አሕመድ 
ባሳለፍነው ሳምንት 6ኛው የሕዝብ ተወካዮች ምክር 
ቤት 2ኛ ዓመት የሥራ ዘመን 4ኛ መደበኛ ስብሰባ 
ላይ ተገኝተው የተናገሩት ይህንኑ የሚያጠናክር 
ነው። በተለይም የግብርናው ዘርፍ ያለበትን ደረጃና 
እያስመዘገበ ያለውን  ለውጥና መሻሻል የሚያሳይ  
ነው።

ጠቅላይ ሚኒስትር ዶክተር ዐቢይ አሕመድ 
እንደገለጹት በባለፈው ዓመት ከተመዘገበው ስድስት 
ነጥብ አራት በመቶ ዕድገት በዘርፍ ከፍለን ብናይ 
ግብርና ቀዳሚ እንደሆነ አንስተው ዘርፉ ስድስት 
ነጥብ አንድ በመቶ ዕድገት ማስመዝገቡን ሲገልጹ፤ 
በግብርና ዘርፍ ሁላችሁም በየምርጫ አካባቢያችሁ 
ስትሄዱ እንዳያችሁት በስንዴ እጅግ አበረታች ውጤት 
ተገኝቷል። ከስንዴ ባሻገር ብዙ ባንናገርለትም ሩዝ 
ከባለፈው ዓመት (2013 ዓ.ም) አካባቢ እስከ አምስት 
ሚሊየን ኩንታል ከውጭ እናስገባ ነበር።  ዘንድሮ 
አማራ ክልል በሩዝ ምርት የጀመረውን ጥሩ ልምድ 
በኦሮሚያ እና በደቡብ አስፋፍተን ቢያንስ ስምንት 
ሚሊየን ኩንታል እንጠብቃለን። እንደ ስንዴ ለውጭ 
ገበያ  ባንልክም ሩዝ ከውጭ ማስገባት (ኢንፖርት) 

ማድረግ አያስፈልገንም። በአገር ውስጥ ሩዝ ለማምረት 
የሚያስችል፤ በአገር ውስጥ የተመረተውን ሩዝ 
ለመጠቀም የሚያስችል ቁጥር እንዳለ ዘንድሮ ማየት 
ተችሏል።

ከዛ ባሻገር ግን በሩዝ ምርት ወደፊትም ኢትዮጵያ 
ከፍተኛ አቅም እንዳላት ትምህርት ተወስዶበታል። 
አንደኛ፣ ምርታማነቱ፤ ሰባ ሰማንያ ኩንታል በሔክታር 
የተገኘባቸው ቦታዎች አሉ። ከፍተኛ ምርታማነት 
አለው። ሁለተኛ፣ የሚጠቀምበት አካባቢም ከዚህ 
ቀደም በስፋት ለእርሻ አገልግሎት ያልዋሉ ቦታዎችንም 
ጭምር ማስፋት ስለሚቻል ሩዝ በሚቀጥሉት 
ዓመታት ልክ እንደ ስንዴው በከፍተኛ እምርታ ወደ  
ውጭ ለመላክ የሚያስችል እንደሚሆን ይጠበቃል። 
ዘንድሮ ግን ቢያንስ ከውጭ የምናስገባውን ለማስቀረት 
የሚያስችል ውጤት ተገኝቷል።

በቆሎም እንደዚሁ ነው። በበቆሎ ከፍተኛ ምርት 
እየተገኘ ነው። ስንዴ ስንዴ የሚባልበት ምክንያት 
ከዚህ ቀደም ስንዴ ስላልነበር በዚህ ማግኒቲውድ እና 
በስፋት ስለተሰራ እንጂ በቆሎ ላይም ያለው ውጤት 
እጅግ አበረታች ነው። ከፍላጎታችን በላይ የሆነ የበቆሎ 
ምርት በዘንድሮ ክረምት ተገኝቷል። በአትክልትም  
ያለው ጅማሮዎቹን ጥሩ የምታውቁት ነው፤ በቅርቡ 
አንድ ቦታ ላይ የዛሬ ሰባት ወር ተኩል ስምንት ወር 
የተተከለ ፓፓያ ከአንድ ግንድ እስከ ሰማኒያ እስከ 
ዘጠና ፍሬ የሚያበቅል ፓፓያ ከአንድ ዓመት ባነሰ ጊዜ 
ውስጥ በሰባት ሔክታር ላይ የለማ ማየት ችያለሁ። 
በአትክልት ምርትም ኢትዮጵያ ከፍተኛ አቅም አላት። 
ጅማሯችን የግብርና ሴክተሩ ዕድገት እንዲያመጣ 
አድርጓል። ቡና ባለፉት አራት ዓመታት ከአራት ነጥብ 
ሰባት ቢሊየን በግሪን ሌጋሲ ውስጥ ከተቀመጠው 
ውጪ ከአራት ነጥብ ሰባት ቢሊየን በላይ አዳዲስ 
የቡና ችግኞች ተተክለዋል። ዘንድሮ በቡና ምርት ከ20 
በመቶ በላይ ዕድገት ይጠበቃል።

 እነዚህ ተደምረው ሲታዩ በኤክስፖርቱ በምግብ 
ራስን በመቻልም አጠቃላይ በማሳደግ ደረጃ ከፍተኛ 
ሚና ነበራቸው። ግብርና ላይ የተጀመረው ሥራ  ድጋፍ 
ካገኘ፣ የመንግሥት ቁርጠኛ አመራር ተጠናክሮ ከቀጠለ 
ኢትዮጵያን የዳቦ ቅርጫት ማድረግ የሚያስችል 
መሠረት እንዳለ ያመላክታል። ነገር ግን አሁንም 
ጅማሮ ነው። መሥራት ከሚገባን በእጅጉ ገና ሩቅ ነን 
ያለነው። ዋናው ፍላጎታችን ገበሬን እና በሬን መለያየት 
ነው። ገበሬ እና በሬ ከመሬት ጋር  ባለ ከእርሻ ጋር 
ባለ ትስስራቸው ተላቀው በሌላ መንገድ ለምግብነት 
የሚውል የደለበ በሬ ማርባትና ማዘጋጀት የገበሬ 
ሥራ ሊሆን ይችላል። ነገር ግን ለእርሻ አገልግሎት 
በሬን እየገፉ ማረስ የሚቀርበት ደረጃ እስከምንደርስ 
በግብርና የተጀመረው ጥረት መቀጠል ይኖርበታል። 
ውጤቱ ተስፋ የሚሰጥ ቢሆንም ከዚህ አንፃር ብዙ 
ሥራ የሚጠበቅ ነው ሲሉ የግብርናው ዘርፍ ያለበት 

ሁኔታ አመላክተዋል።
በግብርና  ምርቶችን ላይ እየተመዘገበ ያለው 

ኢኮኖሚያዊ ለውጥ  አበረታች እንደሆነና ተጠናክሮ 
መቀጠል እንዳለበት ያስረዱት የምጣኔ ሃብት 
ባለሙያው ዶክተር ተሾመ አዱኛ በበኩላቸው፤ አሁን 
ላይ ኢትዮጵያ የግብርና ምርትን በተለይም የስንዴን 
ምርት ኤክስፖርት ለማድረግ  እያደረገች ያለው 
ጥረት በሀገሪቷ የኤክስፖርት ታሪክ ውስጥ ከፍተኛ 
ሚና እንዳለው ነው ያነሱት። ኢትዮጵያ በአብዛኛው 
የምትታወቀው ቡናን ኤክስፖርት በማድረግ ቢሆንም 
አሁን ግን ስንዴን ኤክስፖርት ከማድረግ በተጨማሪ 
የኢትዮጵያ  የኤክስፖርት ባህሪ  ይለወጣል።

እንደ ቻይና ያሉ ሀገራት ካየን የተለያየ አይነት 
ምርቶች ኤክስፖርት ማድረግ  በመቻላቸው አሁን 
ያሉበት ደረጃ መድረስ ችለዋል። ስንዴን ኤክስፖርት  
በማድረግ ይህንን ታሪክ በማሻሻል በግብርና ምርት 
ውስጥ አዲስ ለውጥ እንዲመጣ እና  ታሪካዊ  እንዲሆን 
የሚያደርግ በመሆኑ ሊበረታታ  ይገባል። 

እንደ ዶክተር ተሾመ ገለጻ፤ አገሪቷ የማምረት 
አቅም አላት፤ ታመርታለች።  ነገር ግን ብዙ ጊዜ ችግር 
የሚሆነው የገበያ አቅም ወይም ትስስር  አለመኖሩ 
ነው። አብዛኛውን ጊዜ  አምራቹ ገበሬ ከለፋ በኋላ 
በአንድ ቀን በሚወሰን ዋጋ ሞራሉ ይሞታል። በዚህ 
የተነሳ ከአውሮፓ ወይም ከአሜሪካ በሚመጡ 
እርዳታዎች የግብርና ምርታችንን ሲጎዳ ነበር። ይህንን 
መከላከል አልቻልንም። የአሁኑ የስንዴ  ኤክስፖርት 
ግን  ገበሬ ልፋት የሚቆጥርና ዋጋውን  የሚያነቃቃው 
መሆን አለበት።  በሌላ በኩል  ደግሞ ኢትዮጵያ በስንዴ 
ምርት  ያላት አቅም ያሳያል። ነገር ግን ኢትዮጵያ 
በታሪክ የሚታወቀው የስንዴ ተረጂ  በመሆኗ ነው። 
እንደዚህ አይነቱ ድክመት እኛ ባለመስራታችን የመጣ 
ነው።  በአጠቃላይ አሁን ላይ የተጀመረው የስንዴ 
ኤክስፖርት ኢትዮጵያ  በዓለም አቀፉ መድረክ  ያላትን 
ንግድ ትስስር የሚያስተዋወቅ ይሆናል።  ጅምሩ ጥሩ 
በመሆኑ ከዚህ የበለጠ ተጠናክሮ መቀጠል አለበት 
ብለዋል።

መንግሥት የጀመረው የስንዴን ኤክስፖርት  
በተገቢ ሁኔታ መመራት እንዳለበት የጠቆሙት 
ዶክተር ተሾመ፤ በኤክስፖርት ረገድ የሚታየው 
ድክመት ለዘርፉ የተቋቋመ ተቋም ባለመኖሩ ነው። 
በንግድና ቀጠናዊ ትስስር እራሱን የቻለ ኤክስፖርቱን 
የሚመራ ተቋም ያስፈልጋል። ኤክስፖርት በባህሪው 
መንገድ፣ ገበያ ማፈላለግ፣ ቴክኖሎጂ እና  የመሳሰሉት  
ይፈልጋል። በየጊዜው ተወዳዳሪ መሆንንም  
የሚፈልግ እንደመሆኑ  አንደኛው   ጠንካራ የሆነ 
ተቋም ያስፈልገዋል፤ ሁለተኛ የሁለትዮሽ የንግድ 
ትስስር ማድረግን ይጠይቃል። ይሁን እንጂ  አገሪቷ 
የፈረመችው የሁለትዮሽ የንግድ ትስስር  በጣም ጥቂት 
በመሆኑና  ጠንካራ ሥራ ባለመሰራቱ ተጎድተናል።  

ከዚህ በኋላ ግን ስንዴን ብቻ ሳይሆን ሌሎችን 
ምርቶችን ኤክስፖርት ማድረግ አለብን የሚሉት 
ዶክተር ተሾመ፤ ከዚህ የበለጠ ሥራ ለመሥራት 
የሎጂስቲክ ሥራዎች ማጠናከር እንደሚጠይቅ 
ይገልጻሉ። ሌላው ይህንን የኤክስፖርት ሥራ የሚሰራ 
የተለየ ተቋም  ያስፈልጋል። ይህ ተቋም ጠንካራ 
የሆነ ኤክስፖርት የሚያደርጉ ተቋማቶችን ይለያል፤ 
ይደግፋል፤ ኤክስፖርት የት የት እንደሚደረግ 
ይለያል። ኤክስፖርት በሚያደርገው ምርት ላይ 
የተለያየ እሴት ጨምሮ ማቅረብ የሚቻልበት ሁኔታ 
የሚያመቻች መሆን አለበት። ለዚህም ሎጀስቲክ እና 
ፖሊሲ ያስፈልጋል። 

‹‹ስንዴ ኤክስፖርት የሚደረገው በስፋት 
ስለተመረተ ብቻ ነው ወይስ እሴት ጨምረን ነው 
የሚለው መታየት አለበት››።  ስንዴን ሁልጊዜ በጆንያ 
ብቻ  አድርገን ኤክስፖርት ማድረግ የለብንም። 
እሴት በመጨመር  እና የምናሽግበት መንገድ መለየት 
አለበት። ለምሳሌ ቻይናን ብንመለከት ከሰላሳና ከአርባ 
ዓመት በፊት የሩዝ እጥረት ነበረባት። አሁን የተሻለ 
መንገድ በመጠቀሟ  ከዓለም 20 በመቶውን አቅርቦት 
መያዝ ችላለች። እኛ ገና የመጀመሪያችን በመሆኑ 
አጠናክረን መቀጠል ይጠበቅብናል። በተለይ አምራቹ 
መጠቀም አለበት። ነገር ግን አንዳንዴ እየሆነ ያለው 
ምንም ኤክስፖርት የማያውቅ አካል  ብር ስላለው 
ብቻ ኤክስፖርት ሲያደርግ ይታያል። እንደዚህ አይነት  
ነገሮች  ከእንግዲህ  መቀረፍ ይኖርባቸዋል። ኤክስፖርት 
የሚያደርግ ሰው የኤክስፖርት ባህሪ  ያለው፣ ተሰጥኦ 
እና ቴክኖሎጂ ያለው መሆን አለበት። ዝም ብሎ ብር 
አግኝቶ ብቻ የሚጠፋ መሆን እንደሌለበት ያስረዳሉ።

የኢትዮጵያ ኢኮኖሚ ሲታይ እኛ እያመረትን ነው 
ማለት አይቻልም የሚሉት ዶክተር ተሾመ፤ ምንም 
ትርፍ ያመረትነው ነገር የለም ይላሉ። ነገር ግን ይቺ 
ትንሽ  ያመረትናት ምርት የተትረፈረፈች ይመስለናል። 
ነገር ግን  በአግባብ መጠቀም  ያስፈልጋል፤ ካልሆነ 
የጎንዮሽ ጉዳት አለው። ገበያን ከሚወስኑ ባህሪዎች  
ውስጥ አንዱ የተትረፈረፈ ምርት ነው። ካልሆነ 
ከገበያው ይወርዳል አቅራቢውን  ይጎዳል፤ በዚያ 
ላይ ምርት በተፈለገ መጠን ውጤታማ እንዳይሆን 
ያደርጋል። የተትረፈረፈ ምርት በብዛት  መኖር አለበት፤ 
ይህም ጥሩ ነው። ሆኖም ግን  መቆጣጠርና መከታተል 
ያስፈልጋል። ቁጥጥር ወይም ክትትሉ በተለያየ መልኩ 
የሚገለጽ ሲሆን ዋጋው እንዳይወርድ  አቅርቦቱ 
በማስፋት ገበያው በሁሉ ቦታ በማስፋት ማጠናከር 
ይጠይቃል። ለምሳሌ አውሮፓውያን  የወተት ምርት 
የተትረፈረፈ ሲሆን መንግሥት  ክትትልና ቁጥጥር  
አድርጓል። በዚህም አምራቹም እንዳይጎዳ ይሆናል። 
በመጨረሻም የአገሪቱ ኢኮኖሚ የበላተኛ በመሆኑን 
ጠቅሰው አምራቹ እንዳይጎዳ መንግሥት መደገፍ  
አለበት ይህ ካልሆነ ኢኮኖሚው አይቀየርም  በማለት 
ሃሳባቸውን አጠቃለዋል።  

የግብርናው ዘርፍ እያስመዘገበ ያለው ዕምርታ

አስኳላ 

ጽጌረዳ ጫንያለው

አቶ ኢብራሂም አሊ ሁሴን ይባላሉ። ነዋሪነታቸው 
ሱማሌ ክልል ሲሆን፤ አራት የመጀመሪያ ደረጃ ተማሪ 
ልጆች አሏቸው በወረዳቸው የወላጆች ተማሪ መምህራን 
ጥምረት (ወተመህ) ተጠሪ ናቸው። ልጆቻቸውን 
በተጀመረው የተማሪዎች ምገባ ተጠቃሚ ያደረጉት 
አቶ ኢብራሂም ምገባውን በተመለከተ ይህንን ይላሉ። 
“ምገባው የአምላክ በረከት ነው። ምክንያቱም ብዙ 
ነገራቸውን አቅሎልናል። ልጆቻችን በትምህርት ቤት 
መመገባቸው ምግብ ፍለጋ  የሚደረገውን  ጉዞ ቀንሷል። 
በወጪ ላይም በእጅጉ ለውጥ አምጥቷል”ይላሉ። 

 ክልሉ ብዙ አርብቶ አደር ማህበረሰብ  ያለበት 
እንደመሆኑ  ብዙ ጊዜ  ልጆቸን ይዞ ለራስም ለከብቶችም 
ምገብና ውሃ ፍለጋ ከቦታ ቦታ መንቀሳቀስ የተለመደ ነው 
በዚህም ምክንያት ልጆችን ወደ ትምህርት ቤት ለመላክ 
ያስቸግራል።  አሁን ግን ለልጆች ተብሎ የሚታሰበው 
የምግብ ፍላጎት በመንግስትና በረጂ ተቋማት አማካኝነት 
ስለተቃለለ እፎይታን አግኝተዋል። ይህ እድል በሁለት 
ነገር እንዳተረፋቸውም አቶ ኢብራሂም  ያምናሉም። 
የመጀመሪያው ለልጆቻቸው ምግብ ሰጥቶ ትምህርታቸው 
ላይ ትኩረት እንዲያደርጉ ማስቻሉ ሲሆን፤ ሁለተኛው  
ለልጆች ምግብ ብለው የሚያስቡት ወጪን ሸፍኖላቸዋል። 

የአቶ ኢብራሂም ልጆች ምገባው ከመጀመሩ 
በፊት ቁርስ ሳይበሉ ወደ ትምህርት ቤት ስለሚሄዱ 
ትምህርታቸውን በአግባቡ አይከታተሉም ነበር። አንዳንድ 
ጊዜም መቅረት ይፈልጋሉ። ይህንን ያወቁት አባትም 
ነገሮችን ለማስተካከል ቢጥሩም ምንም አይሞላላቸውም። 
አሁን ችግራቸው የተፈታው ምገባው ከተጀመረ በኋላ 
ነው። 

እርሳቸው እንደሚሉት፤ አሁን የወላጆች እፎይታ 
በብዙ ነገር እየታየ ነው። ልጆቻቸውን ማስተማር 
ብቻ ሳይሆን መመገብ የማይችሉ ጭምር ነገሮች 
ተስተካክሎላቸዋል። ተማሪዎችም ቢሆኑ ከዚህ ቀደም 
ሥራ ሰርተው ወላጆቻቸውንና ራሳቸውን ማገዝ እንጂ 
መማርን አያስቡም ነበር። ተረዳድተው የበረሃውን 
ችግር መመከት ካልቻሉ ነገሮች ቀላል ስለማይሆኑ። 
እናም እነርሱም ሆኑ ቤተሰቦቻቸው በርሃብ እንዳያልቁ 
መማርና ማስተማርን ትተው ነገሩን ሆድን መሙላት ላይ 
አድርገው ቆይተዋል። አሁን ግን ነገሮች ሁሉ ተለውጠው 
ተማሪዎች የምንመገበው አይሉም፤ ቤተሰብም ካላገዝከኝ 
ብሎ አይጠይቅም። ሁለቱም በአንድ ሀሳብ ተስማምተው 
ኑሮም ቀለል ብሎላቸው ልጆቻቸው ዋና ትኩረታቸውን  
ትምህርታቸው ላይ ብቻ አድርገዋል  ይህ ደግሞ 
የተማሪዎችን የትምህርት ተሳትፎ በእጅጉ ጨምሯል። 

‹‹እኔ የተማሪዎች ወደ ትምህርት ቤት የመሄድ 
አዝማሚያ ጨምሯል የሚለው በምክንያት ነው።›› 
የሚሉት አቶ ኢብራሂም፤ የልጆቼን የትምህርት ፍላጎት 
ሳየው እጅጉን ያስደምመኛል። ምክንያቱም ምገባ 
መኖሩ  ልጆቼን ማወዳደር እንድጀምር አድርጎኛል። 
ውጤታቸውንም ስመለከት የማልጠብቀው ሆኖ 
አግኝቼዋለሁ። በትምህርት ውጤታቸው ብቻ ሳይሆን  
በስነምግባርም ተለውጠዋል። እናም ምገባ ጸባይን ጭምር 
እንደሚያሻሽል ተመልክቻለሁ ባይ ናቸው። 

ሌላው ያነሱት ነገር በምገባው ምክንያት በአካባቢው 
ያሉ ሴት ልጆች የመማር ዕድላቸው መጨመሩን ሲሆን 
ከዚህ ቀደም በሴት ተማሪዎች ዙሪያ መጠነ ማቋረጥ፣ 
መድገምና አርፍዶ በትምህርት ገበታ ላይ መገኘት 
ነበር። አሁን ግን ምገባው በመጀመሩ እነዚህ ችግሮች 
ቀንሰዋል። ልጆቻቸውን ወደ ትምህርት ቤት የሚልኩ 
ወላጆችም ተበራክተዋል። ትማርና ራሷን ከችግር ታውጣ 
የሚለው አስተሳሰብም ሰፍቷል። ስለዚህ የወላጆችም ሆነ 
የተማሪዎች አስተሳሰብ በምገባው ዙሪያ አንድ መስመር 
ላይ ተገናኝቷል ይላሉ። 

ምግባ ከመጀመሩ በፊትና አሁን ያለውን ሁኔታ 
ሲያነጻጽሩ ልዩነቱ ሰፊ ነው ከዚህ በፊት ልጆቻችን 
ቁርስ በልተው ስለማይሄዱ በክፍል ውስጥ የሚሰጠውን 
ትምህርት በአግባቡ አይከታተሉም ውጤታማም  
አልነበሩም። አሁን ግን የመራብ እና የመርሳት ስሜት 
ስለማይታይባቸው ውጤታቸውም ጥሩ ነው  ሲሉ 
ያረጋግጣሉ። 

አካባቢው የዝናብ እጥረት ያለበት እንደሆነ 
የሚያነሱት አቶ ኢብራሂም፤ በውሃ እጥረት ምክንያት  

የምግባ ፕሮግራም የሚቋረጥበት ወቅት አለ። 

በመንግስትም ይሁን መንግስታዊ ባልሆኑ ድርጅቶች 

የውሃ ድጋፍ ፕሮግራም ቢካተት የተሻለ እንደሆነ 

አስተያየታቸውን ይለግሳሉ። ይህ ካልሆነ ግን ከዚህ 

ቀደም ምገባ ባልነበረበት ወቅት የሚታዩት በትምህርት 

ላይ የነቃ ተሳትፎ ያለማድረግ፣ መጠነ ማቋረጥ፣ መጠነ 
መድገድገና ሌሎች ችግሮች  እንዳይከሰቱ ሁሉም ድጋፍ 
አድርጎ በተሻለ መንገድ ልጆቹን ውጤታማ ማድረግ  
እንደሚያስፈልግ ያስገነዝባሉ። 

“እንደኛ በድርቅና በውሃ እጥረት የሚሰቃዩ  
አካባቢዎች ላይ ምገባ መጀመሩ ዝናብ ኖረ አልኖረ 
የሚለውን ስጋት ይቀነሰልናል። የተማሪውም ትኩረት 
ትምህርት ላይ ብቻ ይሆናል፤ እንደ ወላጅ ብቻ ሳይሆን 
እንደ አገርም ተጠቃሚነታችን ይሰፋል። ምክንያቱም 
ምገባው  የተማረ ዜጋን ከማፍራት አኳያ የማይተካ ሚና 
አለው። ከሁሉም በላይ እንደ ክልል የተማሪዎችን የመማር 
ፍላጎት በመጨመር ውጤታማ እንዲሆኑ በማድረግ 
በኩል ሚናው ላቅ ያለ ነው። እንደ ወላጅም ቢሆን ነገ 
የሚጦር የሚቀብር ልጅ ማግኘት ነው። የሚንከባከብና 
ለአገር ባለውለታ የሚሆን ልጅ ማፍራትም ነው›› የሚሉት 
ደግሞ የሱማሌ ክልል ዳዎ ዞን ሙባረክ ወረዳ ትምህርት 
ቢሮ ኃላፊ አቶ ሲራጅ አሊ ናቸው። 

አቶ ሲራጅ እንደሚሉት፤ ክልሉ በጣም በድርቅ 
የተጎዳ ነው። ህዝቡም ቢሆን አርብቶ አደር በመሆኑ 
በአንድ ቦታ ተረጋግቶ  ልጆቹን ወደ ትምህርት ቤት 
ለመላክ እጅግ ይቸገራል። በተለይ ለምግብ የሚሆን ነገር 
መፈለግ  የልጆች ሥራ በመሆኑ የመማር ማስተማሩን 
ሂደት በአግባቡ ለማከናወን አዳጋች አድርጎት ቆይቷል። 
ምገባው ሲጀመር ግን ነገሮች ሁሉ ተቀይረው 50 በመቶ 
የሚሆነው ተማሪ ወደ ትምህርት ገበታው የተመለሰበትን 
እድል ሰጥቷል።  

የመድገም ምጣኔ በብዙ መልኩ ቀንሷል። አሁን 
ላይ እንደወረዳ ብቻ ቢታይ ከምገባ በፊት የተማሪዎች 
ብዛት 3ሺ 32 ነበር። ምገባው ከተጀመረ በኋላ ቁጥሩ 
ወደ 5 ሺ 542  ደርሷል። እንደ ትምህርት ቤት ቢወሰድ 
እንኳን ጭላቆ ትምህርት ቤት ከምገባ በፊት 340 ተማሪ 
ያስተምር የነበረ ሲሆን ምገባ ከተጀመረ በኋላ ቁጥሩ ወደ  
763 አድጓል። 

እንደ ዞንም ሁለት ትምህርት ቤቶች በምገባው 
እየተሳተፉ በመሆኑ፤ ከምገባ በፊት ከዘጠኝ ሺህ 
የማይበልጥ ተማሪ የነበራቸው አሁን ቁጥሩን ወደ 
12ሺ በላይ ተማሪ በትምህርት ገበታቸው ላይ እንዲገኙ 
አድርጓል። በተጨማሪም ማርፈድ እንዲቀነስ፣ የተማሪ 
ውጤት በእጅጉ እንዲሻሻል አግዟል። ይህ ደግሞ ምገባው 
ከሰጠው ገጸ በረከት አንዱ ነው ብሎ መውሰድ ይቻላል 
ይላሉ። 

ምገባው ላይ በጣም የሚያስቸግረው ነገር የውሃ 
እጥረት መሆኑን ገልጸው ትምህርት ቤቶች ውስጥ 
ለምግብ መስሪያ፣ ለመታጠቢያ  ጭምር ውሃ ይጠፋል። 
ይህንን እንደ መንግስት  መፍትሄ ቢሰጠው መልካም 
ነው። መንግስታዊ ያልሆኑ ድርጅቶችም ቢሆኑ ምገባው 
ላይ የሰሩትን ያህል የውሃ አቅርቦቱ ላይም የተቻላቸውን 
ቢያደርጉ ነገሮች የበለጠ ይቀላሉ። ተማሪዎችን በአግባቡ 
እንዲማሩ ከማድረግ አኳያም ሚናቸውን ይወጣሉ። 

እንደ ወረዳ ባሉት 39 ትምህርት ቤቶች  ቢያንስ 
ሁለት እና ከዚያ በላይ ሰራተኞች  ተቀጥረዋው ምገባውን 
ያከናውናል። በዚህም ከ80 ያላነሱ ወላጆች የስራ እድልን 
አግኝተዋል። በሌላ  ትምህርት ቢሮ በክላስተር ተዋቅሮ 
ኤሌክትሪክን የሚተካው የማገዶ እንጨት ማህበረሰቡ 
የሚያቀርብበትን ሁኔታ አመቻችቷል። የውሃ ችግር 
ሲያጋጥምም እንዲሁ ማህበረሰቡ እንዲያግዝ ይደረጋል። 

እንደ ክልል አሁን  ለምገባ የሚቀርበው ሩዝና ሾርባ 
ነው። አካባቢው ሞቃታማ በመሆኑ  ሾርባው ብዙ 
መቆየት አይችልም። በዚህም ምክንያት እየተደፋ ብክነት 
እያጋጠመ፤ ተማሪዎች ጋርም በበቂ ሁኔታ እየደረሰ 
አይደለም። ስለሆነም ድርጅቶቹ ከዚህ ቀደም ቁርስ ላይ 
እንቁላልን ይጠቀም የነበረ ቢሆንም እሱን በመተካት 
በሳምንት አንድ ጊዜ የፍየል ስጋ ጥብስ ይቀርብ ነበር 
አሁን ይህም በአቅም ማነስ ምክንያት የቀረ በመሆኑ 
ፕሮግራሙን ወደነበረበት መልሶ ማስቀጠል ቢቻል 
ስራው ውጤታማ እንደሚሆን ይናገራሉ። 

በአንዳንድ አካባቢዎች ተማሪዎች በቂ ምግብ ሳያገኙ 
ወደ ትምህርት ቤት የሚመጡበት፤ ከትምህርት ቤት 
የሚቀሩበት፤ ወደ ትምህርት ቤት የመጡትም በሚገባ 
ትምህርታቸውን የማይከታተሉበት ሁኔታ እንደነበረ 
ከእነዚህ መካከል ደግሞ አፋር ክልል አንዱ እንደሆነ 
ያነሱት  የዓለም አቀፉ ህፃናት አድን ድርጅት (save the 
children) ውስጥ በአፋር ክልል  የትምህርት ቤት ምገባን 

ለተማሪዎች ተስፋ ለወላጆች እረፍት የሰጠው ምገባ 
የሚመሩት አቶ ጀማል ሰይድ ናቸው።  

እርሳቸው እንደሚሉት፤ በክልሉ ምገባው እንዲጀመር 
የሆነው በሦስት ወረዳ ላይ ሲሆን  18ሺ 762 ተማሪዎችን 
ያቀፈ ነበር። ሆኖም በሚታዩ ችግሮች ምክንያትና በተደረገ 
ጥናት 20ሺ 460 ተማሪዎች በምገባው ተጠቃሚ 
እንዲሆኑ ተደርጓል። በተጨማሪም አፋር ክልል ግጭት 
የተፈጠረበት አካባቢ በመሆኑ 18ሺ10 ተማሪዎችን 
ብስኩትና ውሃ በመስጠት ተጠቃሚ የሚሆኑበትን 
እድል በማመቻቸት 12 ወረዳዎች ላይ መድረስ ተችሏል። 
በአጠቃላይ እንደ አፋር ክልል በምገባው አገልግሎት 
ተጠቃሚ የሆኑት ተማሪዎች ከ38 ሺህ በላይ እንዲሆኑ 
አድርጓል። 

ምገባ ምግብ ማቅረብ ብቻ እንዳልሆነ የሚያነሱት 
ኃላፊው፤ ምገባውን ለማሳለጥ ወሳኝ የሆኑ አገልግሎቶችም 
ያስፈልጋሉ። ከእነዚህ መካከልም ውሃ በዋናነት የሚጠቀስ 
ነው። ስለዚህ “የዋሽ “ አገልግሎት የሚጀመርበትን ሁኔታ 
ተፈጥሯል። የኮንስትራክሽን ስራዎች ማለትም እንደ 
ማብሰያ ቤት “ኩሽና” ፣ መጸዳጃ ቤቶች  መገንባት፤ 
በክልሉና በትምህርት ሚኒስቴር ፈቃድ መሰረትም 
የመመገቢያ አዳራሾችን መስራት ተችሏል። በተጨማሪም 
መምህራን የተሻለ ነገር ሲያገኙ ነውና ተማሪዎችን 
በአግባቡ የሚያስተምሩት የትምህርት ቤቱ ማህበረሰብ 
በአጠቃላይ የምገባ አገልግሎቱ ተጠቃሚ የሚሆንበት 
ስርዓት ተዘርግቶም ሲሰራ እንደቆየ ያስረዳሉ። 

የግሎባል ፓርትነርሺፕ ፎር ኤጁኬሽን ተወካይ 
ዶክተር ሰበረታ ድሃር በአቶ ጀማል ሀሳብ ይስማማሉ። 
ፕሮጀክቱ ጠቃሚነቱ አጠያያቂ አይደለም ምክንያቱም 
በአፈጻጸም ደረጃ ተጠቃሚ ካደረጋቸው የትምህርት 
ቤቶችና  የተማሪ ብዛት አንጻር ሲታይ ከእቅድ በላይ 
ነው። በተለይ በአሁን ወቅት በግጭት ምክንያት ጉዳት 
በደረሰባቸው አካባቢዎች ውስጥ በሚገኙ ህጻናት ላይ 
ያተኮረ ሥራ መስራት ግድ በመሆኑ አሁን  209 ሺ700 
ተማሪዎችን ተደራሽ የሚያደርግ አዲስ የአንድ ዓመት 
ፕሮጀክት ወደ ተግባር መግባቱን ያነሳሉ።

ባለፉት ዓመታት በግሎባል ፓርትነርሺፕ ፎር 
ኤጁኬሽን ድጋፍ ተግባራዊ ሲሆን የነበረው ሁሉን አቀፍ 
አገር በቀልና አካታች የትምህርት ቤት ምገባ ፕሮጀክት 
በስኬት መጠናቀቁን በወሩ መጀመሪያ ላይ የተገለጸ 
ሲሆን፤ በምገባው ከ200ሺ  በላይ ተማሪዎች ተደራሽ 
ተደርገዋል።  በመሆኑም ውጤቱ ይበል የሚያሰኝ ሆኖ 
ተገኝቷልና የዓለም አቀፉ ህፃናት አድን ድርጅት፤ ግሎባል 
ፓርትነር ሺፕ ፎር ኤጁኬሽን (ጂፒኢ) ከትምህርት 
ሚኒስቴር እና ክልል  አጋር ተቋማት ጋር በመሆን ሲተገብር 
የቆየው ሁሉን አቀፍ ሀገር በቀልና አካታች የትምህርት ቤት 
ምገባ መርህ ዳግመኛ በስድስት ክልሎች በተመረጡ 578 
አንደኛ ደረጃ ትምህርት ቤቶች የትምህርት ቤት ምገባ 
አገልግሎት እና ሌሎች ተያያዥ ድጋፎችን ለማስቀጠል 
የሚያስችል ተጨማሪ የገንዘብ ድጋፍ ጸድቋል።

ድጋፉ በጸደቀበት ወቅት የትምህርት ሚኒስትር 
ዴኤታ ዶክተር ፋንታ ማንደፍሮ እንደተናገሩት፤ ምገባው 
ብዙ ነገሮችን እየቀየረ ነው። ትምህርት ሚኒስቴርም 
ሀገር በቀል የትምህርት ቤት ምገባ ፖሊሲ ማዕቀፍና 
የመተግበሪያ ስትራቴጂ ቀርጾ እስከ 2030 በሀገር አቀፍ 
ደረጃ በሁሉም የአንደኛ ደረጃ ትምህርት ቤቶች መርሃ 
ግብሩን ተግባራዊ ለማድረግ እየሠራ  ነው። ይህ ተግባራዊ 
ሆነ ማለት ደግሞ ወላጆች በመንግስት ትምህርት 
ቤቶች ላይ መተማመን እንዲኖራቸው ከማድረጉም 
ባሻገር መጠነ መቋረጥ እንዲቀንስ ያደርጋል፤ ተማሪዎች 
ትምህርታቸውን ተረጋግተው እንዲከታተሉም ያስችላል። 
ስለሆነም የተማሪዎች የምገባ ፕሮግራም አማራጭ ሳይሆን 
ትውልድን የመቅረጽ ጉዳይ ነውና ሥራው ተጠናክሮ 
ይቀጥላል። ምክንያቱም ፕሮግራሙ በመማር ማስተማሩ 
ሂደት ላይ የሚፈጥረው መልካም ተጽእኖ በቀላሉ 
የሚወሰድ አይደለም። የተማሪዎችን ተሳትፎ ከማሳደግ 
ባሻገር እንደ ሀገር ውጤታማና ንቁ ዜጎችን ለመፍጠር 
ያስችለናል። በተለይም በተፈጥሮ እና ሰው ሰራሽ ችግር 
ምክንያት የተጎዱ አካባቢዎች ላይ የሚኖሩ ተማሪዎችን 
ከማገዝ አኳያ የማይተካ ሚና ይኖረዋል። 

የምገባ መርሃ ግብሩ በአገር በቀልም ሆነ መንግስታዊ 
ባልሆኑ ድርጅቶች አማካኝነት መሰራቱ ለመማር 
ማስተማር ሥራው የሚኖረው ፋይዳ በቃላት የሚገለጽ 
አይደለም። የተጠቀመበት ያውቀዋልና። ስለሆነም 
ሁሉም ለዚህ ሥራ መሳካት የበኩሉን ያበርክት በማለት 
ሀሳባችንን ቋጨን። ሰላም!!

ምገባው ተግባራዊ ሆነ 

ማለት ወላጆች በመንግስት 

ትምህርት ቤቶች ላይ 

መተማመን እንዲኖራቸው 

ከማድረጉም ባሻገር መጠነ 

መቋረጥ እንዲቀንስ 

ያደርጋል፤ ተማሪዎች 

ትምህርታቸውን ተረጋግተው 

እንዲከታተሉም ያስችላል



    አዲስ ዘመን   ሰኞ ኅዳር 12 ቀን 2015 ዓ.ም

ወቅታዊና ልዩ ልዩ

ፎ
ቶ

 - 
አሸ

ናፊ
 ጉ

ደ
ታ

- አቶ ኤርሚያስ ኪሮስ የምክክር ስነልቦና ባለሙያ

አዲስ ዘመን፡- የስነልቦና የማማከር 
አገልግሎት ሰጪ ከመሆናችሁ አንፃር ከጦርነት 
ሥነልቦናዊ ጉዳት ጋር ተያይዞ ምን አይነት 
ስራዎችን በመስራት ላይ ናችሁ ከሚለው እንጀ 
ምር። 

አቶ ኤርሚያስ፡- አራት አመት በሆነው የስነልቦና 
የማማከር አገልግሎት ቢሮ የማማከር እና የስነልቦና 
የህክምና አገልግሎት እየሰጠን ነው። በተለያየ ድብርት 
ውስጥ ላሉ፣ ራስን የማጥፋት ጭንቀት ውስጥ እና 
ማንኛውም የስነልቦና መቃወስ ላለባቸው ሰዎች 
የስነልቦና ህክምና እንሰጣለን። በዋናነት የምንሰራው 
የአዕምሮ ቁስለት ላይ ሲሆን፤ በተለይ ባለፉት ሶስት 
ዓመታት በሰሜኑ የአገራችን አካባቢዎች በነበረው 
ጦርነት ከተጎዱ ሰዎች ጋር ቦታው ድረስ ተጉዘን በበጎ 
ፈቃደኝነት ስንሠራ ቆይተናል።  

በመቀሌ፣ በኮምቦልቻ፣ በደሴ፣ በሃይቅ እና 
በጎንደር አካባቢ በጦርነት ምክንያት የተጎዱ፣ 
የተፈናቀሉ ወገኖች ባሉበት ሄደን ሰርተናል። ጦርነቱ 
ያስከተላቸው የአዕምሮ ቁስለት ያጋጠማቸው ሰዎች 
ፈውስ እንዲያገኝ እንዲሁም ሕይወታቸውን ጤናማ 
በሆነ መንገድ እንዲቀጥሉ  የስነልቦና ህክምና 
አገልግሎት  ሰጥተናል።

እንደማዕከል ካለብን ኃላፊነት መካከል ‹‹የተጎዱ 
ልቦችን ማከም ነው።›› ብለን በማመናችን በራሳችን 
ተነሳሽነት በተለያዩ  ቦታዎች ላይ ለተፈናቀሉ ፣ ለተደፈሩ 
ወገኖቻችን የስነልቦና ህክምና አድርገናል። ነገር ግን 
የእኛ ሰራ ብቻ  በቂ አይደለም ብለን በማመናችን 
የአዕምሮ ቁስለት የማከም ጥበብ የአሰልጣኞች ስልጠና 
እየሰጠን  እንገኛለን። 

በጎ ፈቃደኛ ሰልጣኞች የአዕምሮ ቁስለት ካለባቸው 
ሰዎች ጋር አብረው እንዲሰሩ እናግዛለን። እናም አሁን 
እየሠራን ያለነው ይህንን ነው። ራዕያችንም ሁለንተናዊ 
ስኬት ያላት የበለፀገች ሰላሟ ፣ ጤንነቷ የተጠበቀ 
አገር ማየት ነው። የግለሰቦች አዕምሮ ሲፈወስ አገር 
ትፈወሳለች። ብለን በማመናችን የሰዎች የአዕምሮ እና 
የልብ ሰላም ላይ እየሠራን እንገኛለን።          

አዲስ ዘመን፡- ጦርነት ከአዕምሮ ቁስል ጋር 
ምን ያህል ይገናኛል?  

አቶ ኤርሚያስ፡- ጦርነት ማንም 
እንደሚያውቀው አገር ያፈርሳል። ለምሳሌ በጦርነት 
ወቅት የጤና ተቋማት፣ ትምህርት ቤቶች፣ የእምነት 
ማምለኪያ ህንፃዎች ይፈርሳሉ። በጦርነት መሰረተ 
ልማት እንደሚፈርሰው ሁሉ የአዕምሮ ውቅርም 
ይፈርሳል። ይሄ ማለት ጤናማ የሆነው የሰዎች 
አስተሳሰብ ይፈርሳል። አንድ ሰው ስለራሱ ያለው 
ጤናማ አመለካከት ይዛባል። ለምሳሌ ባለፉት ጊዜያት 
ወደ ጦርነቱ ቦታ ስንሔድ ያጋጠመን እና ያየነው 
እንዲሁም የተረዳነው ይሄንን ነው። ሰው ለራሱ 
ያለውን ግምት ያጣል። ስለዚህ በከባድ ቀውስ ውስጥ 
ስለሚገባ ‹‹ የመኖሬ ትርጉሙ ምንድን ነው? ›› የሚል 
ጭንቀት ውስጥ ይገባል። 

በሌላ በኩል ስለሌሎች ሰዎች ያለውን እምነት እና  
አስተሳሰብ ይቀይራል። ‹‹ሰዎች ሁሉ ክፉ እና ጨካኝ 
ናቸው።›› የሚል ድምዳሜ ውስጥ ይገባል። ራሱን 
ከማህበረሰቡ በማግለል በቀለኛ ይሆናል። ስለዚህ 

‹‹ጦርነት ትናንታችንን ጎድቷል፤ ካላከምነው ነጋችንንም 
መጉዳቱ አይቀርም የጦርነት ስነልቡና መታከም አለበት››               

ውስጡ ይፈርሳል። ጤናማ የሆነው አመለካከት እና 
እይታ አይኖረውም። 

ጦርነት አዕምሮን ይጎዳል ሲባል በጦርነት ወቅት 
ሰዎች የሚያዩዋቸው ዘግናኝ ነገሮች እና የሚሰሟቸው 
ድምጾች አሉ። እነዚህ በጣም አሰቃቂ ሁኔታዎች 
በአዕምሯቸው ውስጥ ተቀርፀው ይቀራሉ። ከዛ በኋላ 
ሰውየው ከመጥፎ ትዝታ ውጭ መሆን አይችልም። 
ከአሰቃቂ አጋጣሚ በኋላ የሚኖር የአዕምሮ ቀውስ 
ያጋጥመዋል። ጦርነት አልፏል ነገር ግን ደግሞ 
በትናንትናው ታሪክ ላይ ይኖራል። ትናንትና እና ዛሬን 
መለየት ይቸገራል። ስለዚህ ሁልጊዜም የተመለከተው 
ነገር ዓይኑ ላይ ይመጣል። የተመለከተው ነገር 
ሁልጊዜም  በጆሮ ያቃጭላል። ስለዚህ ዛሬን ከትናንት 
ለመለየት ሲቸገር እና እየባሰ ሲመጣ አዕምሮውን 
እስከማጣት ይደርሳል። 

ጦርነት ብዙ ጊዜ ከተከሰተ በኋላ ሰዎች ድብርት 
ውስጥ ይገባሉ። እየባሰ ሲመጣ እስከመቀወስ 
በመጨረሻም ራሳቸውን እስከማጥፋት ይደርሳሉ። 
ሕይወት ትርጉም አልባ ትሆንባቸዋለች። ግለሰቦች 
አዕምሯቸው ይፈርሳል። የግለሰብ አዕምሮ ሲጎዳ እና 
የግለሰቦች አዕምሮ ቁስል ሲያጋጥማቸው የማህበረሰብ 
አዕምሮም ይቆስላል።

 የግለሰብ ብቻ ሳይሆን የማህበረሰብ ዋና ነገርም 
ይናጋል። ይሄ ደግሞ ሰውየው ላይ ብቻ አይቆምም፤ 
ወደ ትውልድ ይሻገራል። ከትውልድ ወደ ትውልድ 
የሚሸጋገር የአዕምሮ ቁስለት (trans generational 
trauma) ይባላል። እናት በጦርነት ያሳለፈችው መጥፎ 
አጋጣሚ፣ በጦርነቱ ምክንያት ያጋጠማት የአዕምሮ 
ቁስለት፣ የተፈጠሩባትን የተዛቡ አስተሳሰቦችን ለልጇ 
ታወርሰዋለች። ስለዚህ ጦርነት አንድ ወቅት ብቻ ሆኖ 
የሚበቃ አይደለም። አዕምሮ ላይ እና ስነልቦና ላይ 
ያለው ተፅዕኖ እስከ የልጅ ልጅ ድረስ ይዘልቃል። 

አንድ ማህበረሰብ አዕምሮው፣ ጤናማ 
የሆነ አስተሳሰቡ እና መስተጋብሩን የሚያጣበት 
የመጨረሻው አጋጣሚ ጦርነት ነው። ሰው ሰው 
የሚሆነው በአዕምሮው ነው። ሰው ዓይኑ ቢጠፋ 
ሕይወት ይቀጥላል፤ እጁ ቢቆረጥ እግሩ ቢቆረጥ 
ሕይወት ይቀጥላል፤ አዕምሮ ከተጎዳ፣  ከቆሰለ፣ 
ከታመመ፣  ከተናጋ እና  የመጀመሪያ ሥራውን 
ለመስራት ከተቸገረ ግን የግለሰብ ሕይወት ብቻ 
ሳይሆን ማህበረሰብም እንደማህበረሰብ ለመቀጠል 
ይቸገራል። ጦርነት የማህበረሰብን ጤናማ ጉዞ የሚገታ 
እና ማህበረሰብን ወዳልተፈለገ የሕይወት አጋጣሚ 
የሚመራ እንዲሁም የተለመደው መጥፎ አጋጣሚ 
እንዲቀጥል የሚያደርግ ነው። 

በየትኛውም ዓለም ጦርነት የሚደጋገምበት 
ምክንያት አዕምሮ ስለማይፈወስ ነው።  ያልተፈወሰ 
አዕምሮ ያለው ሰው ያንን አስተሳሰብ ለቀጣይ ትውልድ 
ያስተላልፋል። ሁልጊዜ ማህበረሰብ በተመሳሳይ 
የማያቆም የሕይወት አዙሪት  ውስጥ ይቀጥላል ማለት 
ነው። 

አዲስ ዘመን፡- ከጦርነት በኋላ ለስነልቦና 
ጉዳት ምን አይነት  ትኩረት  መሰጠት አለበት  
ይላሉ? 

አቶ ኤርሚያስ፡- ብዙ ጊዜ በጦርነት ምክንያት 

የፈረሱ ትምህርት ቤቶችን እንሰራለን። በጦርነት 
ምክንያት የፈረሱ አዕምሮዎችን ግን አንሰራቸውም። 
ብዙ ጊዜ በጦርነት ምክንያት የፈረሱ ጤና ጣቢዎችን 
መልሰን ስናቆማቸው ውስጣቸው የወደቀባቸውን 
ሰዎች ግን መልሰን አናቆማቸውም። የፈረሱ መንገዶችን 
ስንሰራ የፈረሱ አስተሳሰቦችን መልሰን አንገነባቸውም። 
ጦርነት ያዛባቸውን ሥርዓቶች መልሰን ወደ ቦታው 
አናመጣቸውም። ይህ በመሆኑ ምክንያት ሁልጊዜም 
ቢሆን በጦርነት ውስጥ እንድንሆን ያደርገናል። 

መርዝ ጠጥተን፣ የተበከለ ምግብ በልተን ጤናማ 
መሆን አንችልም። ጦርነት የተዛባ አስተሳሰብ ያመጣል። 
የተዛባ አስተሳሰብ ተይዞ ጤናማ ማህበረሰብ መጠበቅ 
አይቻልም።  አልበርት አንስታየን እንዳለው፣ተመሳሳይ 
ነገር እያደረጉ አዲስ ነገር መጠበቅ ማለት ሞኝነት ነው። 
ጦርነት የሚፈጥረውን አስተሳሰብ አናክመውም፤ 
ጦርነት የረበሻቸውን አዕምሮዎች አናክማቸውም፤ 
ሕይወት በዛው ይቀጥላል። ስለዚህ ተመልሰን እዛው 
ነገር ውስጥ እንገባለን። 

አንዲት አገር አገር ሆና የምትቀጥለው ባላት 
መንገድ ብቻ አይደለም። እንደ ሀገር የምትቀጥለው 
መሠረተ ልማቶቿን መልሳ ስለሰራች ብቻ አይደለም። 
እንደ  አገር መቀጠል የሚቻለው የማህበረሰቡ 
እና የዜጎቿ አዕምሮ ጤነኛ ሆኖ ሲቀጥል ነው። 
የዜጎቿ አዕምሮ ካልታከመ የፈረሱ መንገዶች፣ 
መሰረተ ልማቶች  ተመልሰው ቢሰሩም ተመልሰው 
መፍረሳቸው አይቀርም። ስለዚህ አዕምሮ ካልታከመ 
ሁልጊዜ በአንድ ዓይነት ሁኔታ ውስጥ እንድንቆይ እና 
እንድንኖር ያደርገናል። 

በአዕምሮ ጤና ላይ የሚኖረው ተፅዕኖ ሁሌ 
ትናንትና ላይ እንድንኖር ያደርገናል።  ልጆች 
የሚወለዱት አዲስ ቀን ላይ ነው። ግን ጦርነት 
ያመጣው የአዕምሮ ጠባሳ ስላልታከመ በአዲሱ ዘመን 

ላይ የተወለዱት ልጆች የሚኖሩት በድሮ ዘመን ላይ 
ነው። አዲሶቹ ልጆች በአሮጌዎቹ ዘመኖች የሚኖሩበት 
ምክንያት የአሮጌው የቆሰለው ስነልቦና ባለመታከሙ 
ነው። ያልታከሙ አዕምሮዎች በጦርነት ምክንያት 
ሁሌም ከትናንት ጋር እንድንኖር ያደርጉናል። 
ከትናንት ካልተፋታን ዛሬን መኖር አንችልም፤ ወደፊት 
መሔድም አንችልም። ስለዚህ ጦርነት በአዕምሮ ላይ 
የሚፈጥረው ትልቁ ተፅዕኖ ከትናንትና ጋር ተጣብቀን 
እንድንኖር ማድረግን ነው። 

ሌላው ጦርነት ሁልጊዜም ቢሆን የሚጎዳው 
ማህበረሰባዊ መስተጋብርን ነው። እኔ ስለሰዎች 
ያለኝን አመለካከት ይወስደዋል። የጎዱኝ ጥቂት 
ሰዎች ይሆናሉ። ግን ሁሉም ሰው ጎድቶኛል የሚል 
አመለካከት ይፈጥራል። ወደ ተጠቂነት አዕምሮ 
እንድናዘነብል ያደርገናል። ስለዚህ ያልታከሙ 
አዕምሮዎች ሌሎች አዕምሮዎችን ማሳመማቸው 
አይቀርም። ያልተሰሩ አዕምሮዎች የተሰራን ነገር 
ማፍረሳቸው አይቀርም። ስለዚህ ጦርነት በአዕምሮ 
ላይ ያለው ተፅዕኖ ቀላል አይደለም። ሁልጊዜም ቢሆን  
የማህበረሰብ መርዞች በሆኑት በቂምና በበቀል ውስጥ 
እንድንኖር ያደርጉናል። ይሄ ማህበረሰብን ይገድላሉ። 

ዛሬ ላይ የሚደረጉ ጦርነቶች በአግባቡ የአዕምሮ 
ማህበረሰባዊ ህክምና ሰርተንላቸው ካላለፍን 
ሁልጊዜም ቢሆን ጥላቻን ማብቀላቸው አይቀርም። 
ስለዚህ ጦርነት ሁልጊዜም ቢሆን ጥላቻን የሚዘራ 
ከሆነ ነገ ላይ ሞትን ማጨዳችን የማይቀር ይሆናል። 
ጦርነት ትናንታችንን ጎድቷል። ዛሬያችንን ይጎዳል፤ 
ካላከምነው ነጋችንንም መጉዳቱ አይቀርም። ስለዚህ 
የጦርነት ስነልቡና መታከም አለበት።                 

አዲስ ዘመን፡- ጦርነት ሲካሔድ በዋናነት 
የሚጎዳው የማንን ስነልቦና ነው ይላሉ?

አቶ ኤርሚያስ፡- በዋናነት የመጀመሪያው ተጠቂ 

ምሕረት ሞገስ 

አቶ ኤርሚያስ ኪሮስ ይባላሉ፡፡ በአዲስ አበባ ዩኒቨርሲቲ ሶሻል አንትሮፖሎጂ ተምረው የመጀመሪያ 
ዲግሪቸውን ወስደዋል፡፡ በተጨማሪ በቅድስት ስላሴ መንፈሳዊ ኮሌጅ በቲዎሎጂ የመጀመሪያ 
ዲግሪያቸውን አግኝተዋል፡፡ በመቀጠልም ከአዲስ አበባ ዩኒቨርሲቲ በምክክር ስነልቦና (በካውንስሊንግ 
ሳይኮሎጂ) ሁለተኛ ዲግሪያቸውን ይዘዋል፡፡ 

የምክክር ስነልቦና ባለሙያው አቶ ኤርሚያስ፤ በተለይም የአዕምሮ ቁስለትን በሚመለከት የተለያዩ 
ስልጠናዎችን ተከታትለዋል፡፡ ፋካት የስነልቦና የማማከር አገልግሎት መስራች ሲሆኑ፤ በአዕምሮ ቁስለት 
ላይ የተለያዩ የበጎ አድራጎት ሥራዎችንም በማከናወን ላይ ናቸው፡፡ ጦርነትና ስነልቦና ምን ያህል 
የተያያዙ ናቸው? በጦርነት የተጎዳ ስነልቦና እንዴት  መታከም ይችላል? በሚለው እና ሌሎችም ተያያዥ 
ጉዳዮች በማንሳት ቆይታ አድርገን እንደሚከተለው አቅርበናል፡፡  

ወቅታዊና ልዩ ልዩ

ቦታው ላይ ያለው ሰው ነው። ለምሳሌ ወታደሮች 
በአዕምሮ ቁስል (trauma) በከፍተኛ መጠን 
ተጠቂዎች ናቸው። እንደውም በስነአዕምሮ ጥናት 
ዘርፍ ከአሰቃቂ አጋጣሚ በኋላ የሚኖር የአዕምሮ 
ህመም መጀመሪያ ላይ የተገኘው ወታደሮች ላይ 
ነው። ጥናቶች እንደሚያሳዩት በጦርነት ተሳትፈው 
አስፈላጊውን የአዕምሮ ህክምና ያላገኙ ሰዎች ወደ 
ማህበረሰብ ለመምጣት እና ሙሉ ለሙሉ ለመመለስ 
በጣም ይቸገራሉ። ቢመለሱ እንኳን ልጆቻቸውን 
የሚደበድቡ፤ ሚስቶቻቸውን የሚደበድቡ፣ ሱሰኛ፣ 
አንዳንዴም ራሳቸውን የሚያጠፉ እንደሆነ ጥናቶች 
ያሳያሉ ። 

 ለአዕምሮ ህመም አስቀድሞ ክትባት የተወጋ፣ 
መከላከያ የወሰደ ሰው የለም። የአዕምሮ ቁስለት 
(trauma) ማንንም ሊያጠቃ ይችላል። በዋናነት 
ጦርነት ቦታው ላይ የነበሩ ሰዎችን  ወታደሮችን እና 
በአካባቢው የነበሩ ነዋሪዎችን ነው የሚያጠቃው። 
በዚሀም ህፃናትን በጣም ይጎዳል። እኛ ጦርነቱ ወደ 
ተካሔደበት ቦታ ስንሔድ  የማይተኙ ህፃናትን 
ተመልክተናል። ማንኛውንም ድምፅ በሰሙ ጊዜ 
የሚደነግጡ፤ ከሰዎች ጋር መቀላቀል የማይፈልጉ፤ 
ሰው ሲያዩ የሚያለቅሱ ህፃናትን አይተናል። 
እናታቸው ወይም አባታቸው ከቤት ሊወጡ ሲሉ 
የሚከለክሉ ህፃናትን አይተናል። ‹‹ከቤት አትውጪቢኝ 
ትሞችብኛለሽ›› ብለው የሚያለቅሱ፤ የ11 ዓመት ፣የ12 
ዓመት እና የ13 ዓመት ልጆች ሆነው አልጋ ላይ የሚሸኑ 
እና መረጋጋት ያልቻሉ ህፃናትን ተመልክተናል። 
ህፃናት ላይ ጉዳት ቀላል አይደለም። ምክንያቱም 
የህፃናት አዕምሮ ገና በማደግ ላይ  ነው። ዕድገቱን 
ባልጨረሰ አዕምሮ ላይ እንደዚህ ዓይነት አሰቃቂ 
አጋጣሚ ሲፈጠር ጉዳቱ የዕድሜ ልክ ይሆናል። 
ለምሳሌ በጀርመን ውስጥ ሒትለር በጨፈጨፋቸው 
አይሁዳውያን እና በዛ ካምፕ ውስጥ በነበሩ ሰዎች 
በተወለዱ ህፃናት ላይ ጥናቶች ተሰርተዋል። በኋለኛው 
ዘመናቸው ላይ እንዴት ድብርት ውስጥ እንደገቡ እና 
እንዴት በሱስ እንደተያዙ ጥናቶች ያሳያሉ። ምክንያቱም 
ተወልደው ያደጉት በጦርነት ወቅት ስለነበር፤ በጣም 
አሰቃቂ አጋጣሚ በተፈጠረበት ጊዜ ላይ ስለነበር እስከ 
ሕይወት ፍፃሜያቸው ተጎጂ ሆነዋል። ስለዚህ ጦርነት 
የአዕምሮ ቁስል የሚያስከትለው ከህፃናት ጀምሮ 
እናቶች፣ አባቶች እና በቦታው ላይ የነበሩ ሁሉንም 
ይጎዳል።

በጦርነት ሁለተኛ የስነልቦና ተጎጂም አለ። ዜና 
የተመለከትነውንም ይጎዳናል። ስለተፈጠረው ነገር 
የሰማነውንም ሆነ በተፈጠረው ነገር የተጎዱትን 
ያከምነውን እኛንም ይጎዳናል። ራሳችንን የምናይበትን 
ዓይን ይለውጣል። አገርን እና ነገን የምንመለከትበትን 
ዓይን ይለውጣል። በዋናነት ተስፋችንን ይገድላል። 
ሰው ምግብ አጥቶ መኖር ይችላል። ሰው የሚጠጣው 
አጥቶ መኖር ይችላል። ሰው የሚለብሰው አጥቶ መኖር 
ይችላል። ሰው ተስፋን አጥቶ ግን ለመኖር ይቸገራል። 
ጦርነት በአዕምሯችን ውስጥ የሚፈጥረው ትልቁ ችግር 
ተስፋችንን መውሰዱ ነው። 

ስለነገ ስለአገራችን፣ ስለኢትዮጵያ፣ ስለልጅ 
መውለድ፣ ልጅ ስለማሳደግ የምናስበውን ተስፋችንን 
ይወስደዋል። በአዕምሮ ላይ ያለው ትልቁ ተፅዕኖ 
ከአዕምሯችን ውስጥ ተስፋችንን መግደሉ ነው። ስለዚህ 
ጦርነት የሁላችንንም አዕምሮ ያጠቃል፤ ሁላችንንም 
ያሳምማል፤ ማናችንም ከተፅዕኖ ውጭ አይደለንም። 
ለምሳሌ ባለፉት ዓመታት ባሳለፍነው ጦርነት 
ከዚህ ተፅዕኖ ውጭ የሆነ ሰው የለም። ሁላችንንም 
አሳምሞናል፤ ሁላችንም ህክምና እንፈልጋለን።             

አዲስ ዘመን፡- ጦርነቱ ወደ ነበረበት አካባቢ 
ሔዳችሁ ስታዩ፤ ስነልቦናው ያስከተለው ጉዳት 
ምን ያህል ነበር? ፈውስ የሚገኘው እንዴት ነው?  

አቶ ኤርሚያስ፡- መጀመሪያ ጦርነቱ ስነልቦናዊ 
ጉዳት ያለው መሆኑን መቀበል እና ማመን ያስፈልጋል። 
ጦርነቱ የአዕምሮ ቁስለት አስከትሎ አልፏል። የስነልቦና 
ተፅዕኖ አስከትሏል፤  ሰዎች ራሳቸውን እና ማህበረሰቡን 
የሚመለከቱበትን ዕይታ ጎድቷል። በጦርነቱ ምክንያት 
ቤተሰቦቻቸውን ያጡ ሰዎች አሉ። የተደፈሩ ሴቶች 
አሉ። ቤተሰባቸውን ብቻ ሳይሆን ራሳቸውንም ጭምር 
ያጡ ብዙ አለ። ለምሳሌ ጦርነቱ ወደ ተካሔደበት ቦታ 
ሔደን  አንድ ሰው አግኝተን ነበር። ሰውየው በጦርነቱ 

ምክንያት ቤተሰቡን አጥቷል። እናም ለኛ ያለው 
‹‹እኔ እያለቀስኩ ያለሁት ለሞቱት ቤተሰቦቼ ብቻ 
አይደለም። ለራሴም ጭምር ነው። ምክንያቱም ራሴን 
አጥቻለሁ። እነርሱ ወደ መቃብር ወርደዋል። እኔ ግን 
ቆሜ ሞቻለሁ።›› አለ። 

ስለዚህ ጦርነቱ ብዙዎችን በተስፋ መቁረጥ ስሜት 
ውስጥ ከትቷል።  ያሏቸውን ዋነኛ እሴቶች አሳጥቶ 
አልፏል። ብዙ ሰዎች ራስ የማጥፋት ስሜት ውስጥ 
ሆነው አግኝተናቸዋል። አንዲት እህት በእኛ ፕሮግራም 
ካለፈች በኋላ ለሌሎች ታሪኳን እንድገልፅ ፈቃደኛ 
ስለሆነች ታሪኳን ልናገር። እኛ ያገኘናት በስደተኛ 
ካምፕ ነበር። ባለቤቷ በጦርነቱ ሞቷል። ልጇ ያለአባት 
ቀርቷል። ራሴን ለማጥፋት ‹‹ ልጄ ከጎኔ የማይኖርበትን 
አጋጣሚ በናፍቆት እየጠበቅኩ ነበር። የልጄን ሰቆቃ 
ማየት አሳምሞኛል። ልጄ አባቴ የት ነው? የሚል ጥያቄ 
ሲያነሳ ለመመለስ ተቸግሬያለሁ። እንደውም የመኖር 
ትርጉሙ ጠፍቶብኛል።›› ብላን ነበር። በአጠቃላይ  
ጦርነቱ የሰዎችን ሕይወት  አዛብቶባቸዋል። ይህንን 
እውነታ ያየነው ከማህበረሰቡ ጋር ስንሰራ ነው።   

በሆነ ጊዜ ኤች አይ ቪ በዛ፤ ወባ ተበራከተ ወይም 
ቲቢ ተስፋፋ ተብሎ በስፋት ህክምና እንደሚካሔደው 
ሁሉ በተመሳሳይ መልኩ አዕምሮም በስፋት 
መታከም አለበት። አገር እንደአገር የምትቀጥለው 
በታከሙና ጤናማ በሆኑ አዕምሮዎች ነው። ከጦርነት 
የምናመልጠውና ዳግመኛ ወደ ጦርነት የማንመለስበት 
ብቸኛው መንገድ አዕምሮን ማከም ነው። 

የተወሰኑ ግለሰቦች ብቻ ሳይሆኑ የታመሙ 
ሁሉ አዕምሯቸው መታከም አለበት። ከትናንትና 
ተፅዕኖ መላቀቅ አለበት። ስለዚህ ትናንትናችንን 
አንለውጠውም። በጦርነቱ ምክንያት ብዙ ሰዎች 
ተጎድተዋል፤ ብዙ ሰዎችን አጥተናል። ይህ የሚለውጥ 
ነገር አይደለም። ነጋችንን ግን መለወጥ እንችላለን። 
ስለዚህ ተፅዕኖውን በማመን እና በመቀበል ዛሬያችንን 
እና ነጋችንን መቀየር እንችላለን። መንግስትም ሆነ 
ሁሉም ማህበረሰብ የአዕምሮ ጤንነት ላይ መሥራት 
እንደሚገባ መታመን  አለበት።   

አዲስ ዘመን፡- በትክክልም ብዙዎች 
ተጎድተዋል፤ ሆኖም ግን ከጦርነቱ ጋር ተያይዞ 
ስለሚያጋጥመው የአዕምሮ ቁስል በደንብ 
ተረድተን ትኩረት ሰጥተነዋል ብለው ያምናሉ?

አቶ ኤርሚያስ፡- የሚቀር ነገር አለ። ጅማሮዎች 
አሉ። መንግስትም በተወሰነ መልኩ የጀማመራቸው 
ነገሮች አሉ። መንግስታዊ ያልሆኑ ተቋማት፣ እንደ 
እኛ ዓይነት የስነልቦና ህክምና የሚሰጡ ተቋማትም 
ጀማምረዋል። ነገር ግን ከሚያስፈልገው አንፃር 
እየተሰራ ያለው በቂ አይደለም። ስለዚህ መረባረብ 

ሊሰጠው ይገባል። ምክንያቱም አሁን ያለንበት 
ወቅት ኢትዮጵያን ለማሻገር በዋናነት የሚያስፈልገው 
የስነልቦና ጤንነት እንደሆነ ግልፅ ነው። እነዚህ የተጎዱ 
አዕምሮዎች እነዚህ የተጎዱ ስነልቦናዎች ካልታከሙ 
ነገም ሌላ ችግር ውስጥ እንገባለን።

እነዚህ የተረበሹ ስነልቦናዎች ካልታከሙ ከትና 
ንትናው በላይ የነገው ያስፈራል። ጤና ጣቢያዎቻችን 
እና ሆስፒታሎቻችን ለአዕምሮ ህክምና ቦታ ሊኖራቸው 
ይገባል። ተደራሽ መሆንም አለባቸው። እናቶች በጤና 
ተቋማት እንዲወልዱ አስገራሚ ሥራ ተሰርቷል። በዚሁ 
መልኩ አዕምሮ ህክምና ላይም መሠራት አለበት። 

የሃይማኖት አባቶች እንዴት አድርገው ሰዎችን 
ከስነልቦና ጉዳት ሊያላቅቁ እንደሚችሉ ማሰልጠን 
ያስፈልጋል። ፍካት የአዕምሮ ቁስለት ህክምና ስልጠና 
አለ። በዚህ ፕሮግራም ያለፉ ሰዎች የሃይማኖት 
አባቶችን ጨምሮ ሌሎች ሰዎችን ሔደው መርዳት 
ይችላሉ። 

ከዛ በመቀጠል አገራዊ ዕርቅ፤ የማህበረሰብ ዕርቅ 
ላይ መሠራት እንዳለበት አምናለሁ። በደንብ ይቻላል። 
እርቅ እና ሰላም ማምጣት ይቻላል። እኔ በኢትዮጵያ 
ጉዳይ ተስፋ ከማይቆርጡ እና በጣም ተስፋ 
ከሚሰማቸው መካከል አንዱ ነኝ። እውነተኛ አገራዊ 
እርቅ ማምጣት ከቻልን ነጋችን የተሻለ እንደሚሆን 
እርግጠኛ ነኝ። አዕምሮን ያክማል በተጨማሪ የተሻለች 
ኢትዮጵያን እንድንገነባ ያደርገናል።

ከአራት ሳምንት በፊት ለአንድ ፕሮግራም ሩዋንዳ 
ነበርኩኝ። ሩዋንዳ ላይ ተፈጥሮ የነበረውን ሁሉም 
ያውቃል። በሩዋንዳ በሁለቱ እና በቱትሲ መካከል 
በነበረው ጦርነት በመቶ ቀናት ከ800ሺዎቹ እስከ 
አንድ ሚሊየን የሚገመት ሰው ተገድሏል። አንድ 
ቦታ ኪጋሊ ውስጥ ጉብኝት ተዘጋጅቷል። የኪጋሊ 
ማስታወሻ እና መማሪያ ሙዚየም ይላል። ከመጀመሪያ 
እስከ መጨረሻ በእንባ ተሞልቶ ለማየት ያስገድዳል። 
ድርጊቱ ከተፈፀመ 28 ዓመታት ተቆጥረዋል።  

እንደ አገር የሔዱበት መንገድ  የተፈጠረውን ነገር 
አልካዱም፤ ተቀብለዋል። ይሄ ነገር ሆኗል። ደርሷል። 
ይሄ ነገር ሰዎችን በዚህ መልኩ ጎድቷል ብሎ መቀበል 
ነው። ጦርነቱ ሲካሔድ እና የዘር ማጥፋት ዘመቻው 
ሲከናወን የተነሳ ፎቶ፣ ቪዲዮ እንዲሁም በጊዜው 
ሲጠቀሙባቸው የነበሩ መሳሪያዎች አሉ። ይሄ ሁሉ 
ሲታይ ሰዎች በለቅሶ ውስጥ ይቆያሉ። በተለይ ከአንድ 
ወር ጀምሮ የተገደሉ ህፃናት መኖራቸውን የሚያሳየው 
የህፃናት ክፍል የሞቱት የህፃናቱን ፎቶ ማየት በጣም 
ያማል። የሰው ልጅ እንዴት እንዲህ ሊያደርግ ይችላል? 
ብለው ሙዚየሙን ጎብኝተው ሲጨርሱ ከመውጫው 
በር አናት ላይ አንድ ነገር ተፅፏል። ‹‹ሰላም እዚህ 
ቦታ ላይ መምጣት ከቻለ የትም ቦታ ላይ መምጣት 
ይችላል።›› ይላል። ለዛ ነው ከመግቢያው መማሪያ ነው 
ያሉት ።  ሌላው ትውልድ እንዲማርበት ያ ሙዚየም 
ተገንብቷል። 

አዕምሮን በማከም፤ ለተጎዱ አዕምሮዎች ጤና 
በመስጠት ፣ ለተጎዱ  ሁሉን ነገራቸውን ላጡ 
ሰዎች ጆሮ በመስጠት፣ በፍቅርና ርህራሄ በመቅረብ  
እንዲሁም አስፈላጊውን ህክምና በማድረግ ፤ ከዛ 
በኋላ ደግሞ በአገራዊ እርቅ አገርን ማሻገር ይቻላል። 
የተሻለች ኢትዮጵያን መፍጠር ይቻላል። 

ትልቅ ህዝቦች ነን። ከችግር መውጣት የእኛ 
ማንነታችን ነው። ከተግዳሮት በላይ መሆን የእኛ 
የኢትዮጵያውያን መገለጫችን ነው። ስለዚህ 
ይህንን ጊዜም ማለፍ እንችላለን። ከ70 በመቶ በላይ 
የኢትዮጵያ ህዝብ ወጣት ነው። ወጣት ደግሞ 
ውጤታማ የሚሆነው ጤናማ አዕምሮ ሲኖረው ነው።  
አዕምሮ ላይ መስራት ፤ ቀና ቀናውን ማስተላለፍ 
ከቻልን፤ ቢያንስ አሁን ላይ አዕምሯቸው ጥሩ ነገር 
እንዲኖረው ማድረግ ከተቻለ ችግሩን ማለፍ እንችላለን 
። በአጭር ጊዜ ውስጥ ወደ ተሻለ ነገር ገብተን በድጋሚ 
ዓለምን እናስደምማለን። ለአፍሪካ ኩራት እንሆናለን። 
አዕምሯችንን አክመን ፣ ውስጣችንን አክመን የፈረሱ 
ቤቶቻችንን ዳግመኛ ሰርተን፣ የደበዘዙ እሴቶቻችንን 
አድምቀናቸው ለአፍሪካውያን ተምሳሌት እንደምንሆን 
አምናለሁ።          

አዲስ ዘመን፡- ስለነበረን ጊዜ በዝግጅት 
ክፍሉ ስም እጅግ አመሰግናለሁ። 

አቶ ኤርሚያስ፡- እኔም አመሰግናለሁ። 

እና መስራት አለብን። ያጡትን ተስፋ፣ ያጡትን በራስ 
መተማመን እና የደህንነት ስሜት ለመመለስ መስራት 
ያስፈልጋል። 

ከጎረቤት ጋር ተማምነው እንዲኖሩ መስራት 
ያስፈልጋል። አሁን ባለንበት ሁኔታ ሰዎችን መመገብ 
ትልቅ ነገር ነው። ነገ ግን ያላቸውን የልብ ሰላም እና 
ከሰዎች ጋር ያላቸውን የልብ ግንኙነት ነገ ላይ ምንም 
አይፈጠርም የሚል እምነት ላይ መስራት አለብን። 
ከትናንት ትዝታቸው ልናላቅቃቸው ይገባል። 
ከተመለከቷቸው ከአዕምሯቸው አልጠፋ ካሏቸው 
ከትናንት ትዝታቸው ለማላቀቅ በዚህ ላይ መስራት 
አለብን። 

በትርፍ ጊዜያችን የምናደርገው ወይንም ለተወሰኑ 
አካላት የምንተወው ሳይሆን ሁላችንም ልንሰራው 
ይገባል። ጤነኛ ሰዎች ጤነኛ ስራ ይሰራሉ። የልብ ሰላም 
ያላቸው ሰዎች ለአገር ሰላም ያስባሉ። የታወከ ማንነት 
ያላቸው ሰዎች ማህበረሰብ ያውካሉ። ከራሳቸው 
ጋር ያልታረቁ ሰዎች ከሰዎች ጋር ይጣላሉ። ስለዚህ 
ሰዎች ከራሳቸው ጋር እንዲታረቁ ከጎረቤቶቻቸው ጋር 
እንዲታረቁ እና ትናንትናቸውን መቀየር ባይችሉም 
ዛሬያቸውን የተሻለ እንዲያደርጉ ጠንክረን መስራት 
አለብን።     

አዲስ ዘመን፡- በጦርነቱ የአእምሮ ጉዳት 
ያጋጠማቸውን  ሰዎች ለማከም ምን ዓይነት 
መንገድ እንጠቀም?

አቶ ኤርሚያስ፡- ለምሳሌ ቀላል መንገድ ለመናገር 
ያህል ፍካት የስነልቦና አገልግሎት በበጎ ፈቃደኝነት 
ተጎጂዎቹ ወዳሉባቸው ስፍራዎች በመሔድ ያለማንም 
ድጋፍ እንሰራለን። ይህንን ሌሎቹም ሊያደርጉት 
ይችላሉ። ከውጭ የተለየ ፈንድ መጠየቅ እና መጠበቅ 
አያስፈልግም። መጀመሪያ የራሳችንን ችግር ራሳችን 
መፍታት እንችላለን። ለዚህ ሁላችንም ሃላፊነት 
መውሰድ  አለብን። 

መገናኛ ብዙሃን የአዕምሮ ህመም መኖሩን 
በሚመለከት ግንዛቤ መፍጠር አለባቸው። ጨጓራ 
እንደሚታመመው ሁሉ አዕምሮም በባሰ ሁኔታ 
ሊታመም እንደሚችል አናውቅም። ጦርነትም ሆነ 
ፆታዊ ጥቃት እንዴት አዕምሮን ጎድቶ እንደሚያልፍ፣ 
ባመኑት ሰው መከዳት፣ በወደዱት ሰው መጠላት፣ 
በተጨማሪ በጣም አስከፊ ነገሮችን መመልከት ምን 
ያህል አዕምሮን አዛብቶት እንደሚሔድ ግንዛቤው 
የለም። ስለዚህ መገናኛ ብዙሃን ግንዛቤ መፍጠር 
ላይ ትኩረት መስጠት አለባቸው። የህክምና ቦታዎች 
ለአዕምሮ ህክምና ቦታ መስጠት አለባቸው። 

ጠንክረን ሰርተን የአዕምሮ ህክምናን ተደራሽ 
ማድረግ አለብን። ለምሳሌ በጤናው ዘርፍ መንግስት 
የሰጠው ቦታ አለ። ነገር ግን ከዚህም በላይ ቦታ 

ዓለም አቀፍ    

ከኢፌዴሪ ትምህርት ሚኒስቴር ጋር በመተባበር
በየሳምንቱ ሰኞና ዓርብ የሚታተም 

እየሩስ ተስፋዬ

31ኛው ሀገር አቀፍ የትምህርት ጉባኤ በሀዋሳ ከተማ 
ከኅዳር 8 ቀን እስከ ኅዳር 10 ቀን 2015 ዓ.ም  ባሉት ቀናት 
መካሄዱ ይታወቃል፡፡ በጉባኤው በ2014 ዓ.ም የነበሩ ስኬቶች፣ 
ያጋጠሙ ችግሮች እንዲሁም በ2015 ዓ.ም የቅድሚያ ቅድሚያ 
ትኩረት ተሰጥቷቸው የሚሠሩ ቁልፍ ተግባራት ላይ ውይይት 
ተደርጎባቸዋል፡፡ በጉባኤው የትምህርት ሚኒስትሩ ፕሮፌሰር 
ብርሃኑ ነጋ እንዳሉት፤  በትምህርት ዘርፉ የሚስተዋለውን 
ችግር ለመቅረፍ በተወሰደው ሪፎርም የትምህርት ጥራትን 
ለማረጋገጥ የሚያስችሉ ሥራዎች የቅድሚያ ቅድሚያ ተብለው 
እና ትኩረት ተሰጥቷቸው እየተሰሩ ይገኛል። የትምህርት 
ጥራት ስብራት የገጠመው እንደመሆኑም  ችግሩን ለማቅለል 
የረዥም ጊዜ ሥራ ትግል እና ሰፋ  ያለ የማሕበረሰብ 
ትብብር የሚጠይቅ ጉዳይ ነው። ለስብራቱም  አራት ዋና 
ዋና ምክንያቶች  ሲሆኑ   እነርሱም፡- በትምህርት ዘርፉ 
የመምህራንና የትምህርት አመራሮች ብቃት ማነስ ፣ የሞራል 
ስብራት፣ የፖለቲካ ጣልቃ ገብነት እና  የአካባቢዊ የፖለቲካ 
ስሜት መተሳሰር(አካባቢያዊነት) ከፍተኛ ችግሮች መሆናቸው 
ተለይቷል፡፡

 ለዚህም  በርካታ የሪፎርም ሥራዎች በመሠራት ላይ 
ይገኛሉ። በመሆኑም ከመምህራን እና አጠቃላይ በትምህርት 
ዘርፍ ውስጥ ከሚሠሩት አካላት ጋር በተያያዘ ያለውን የብቃት 
ችግር ለመፍታት ለመምህራን ስልጠና መስጠት  ተጀምሯል፡፡ 
ለወደፊትም ጠንካራ የመምህራን ማሰልጠኛ ተቋማት መቋቋም 
አለባቸው፡፡ በአሁን ወቅት የኮተቤ የትምህርት ዩኒቨርሲቲን 
የመምህራን ማሰልጠኛ የተደረገ ሲሆን፤ በአጠቃላይ 
በማስተማር ዘርፍ ውስጥ ያሉ አካላት ብቃት ከፍ ለማድረግ 
በርካታ ሥራዎች በመሠራት ላይ ናቸው፡፡

 የሞራል ውድቀትንም በተመለከተ ተማሪዎች እውቀት 
ሳይዙ እና ሳይማሩ ዲግሪ እና ሰርተፍኬት መያዛቸው 
የትምህርት ዘርፉን ብቻ ሳይሆን  እንደ ሀገር የትም መድረስ 
የማይቻል በመሆኑ የሥርዓተ ትምህርት ክለሳ በማድረግ እና 
ተማሪዎች የግበረ ገብ ትምህርት እንዲማሩ፣ የፈተና ምዘና 
ሥርዓቱን በማሻሻል ብሎም ከሰርቆት የጸዳ በማድረግ የተለያዩ 
ጥረቶች እየተደረጉ ሲሆን የከፍተኛ ትምህርት ተቋማት 
የመውጫ ፈተናም በዚህ ዓመት መጨረሻ ይሰጣል፡፡ 

ለትምህርት ጥራት ስብራት ምክንያቶች ከሆኑት ውስጥ 
ፖለቲካ እና ትምህርት አለመለየት ሲሆን በተለይም ችግሩ 
በከፍተኛ ትምህርት ተቋማት ላይ በስፋት የሚታይ ነው 
ያሉት ሚኒስትሩ፤ ችግሩን በሂደት ለመፍታት የመንግሥት 
ዩኒቨርሲቲዎችን ነጻ እና ከተጽእኖ የተላቀቁ ወይም ራስ ገዝ 
እንዲሆኑ ታስቧል፡፡ በያዝነው ዓመት የአዲስ አበባ ዩኒቨርሲቲ 
ራስ ገዝ ሲሆን፤ በሁለት ዓመታት ውስጥ ደግሞ ከአስር በላይ 
ዩኒቨርሲቲዎች ራሳቸውን ችለው እንዲተዳደሩ ለማድረግ 
ታቅዷል፡፡

ሌላው ጥራት ያላቸውን የመንግሥት ትምህርት ቤቶችን 
ከመገንባት አንጻር 50 ትምህርት ቤቶችን ለመገንባት ታቅዶ 
የ13ቱ ትምህርት ቤቶች ግንባታ በዘንድሮ ዓመት ለማስጀመር 
መታቀዱን የሚገልጹት ፕሮፌሰር ብርሃኑ፤ በሰሜኑ ጦርነት 
የወደሙትን ከአንድ ሺ በላይ ትምህርት ቤቶችን ለማስገንባት 

ማሕበረሰቡን እና ድጋፍ የሚያደርጉ አካላትን  በማሰባሰብ 
ግንባታውን ለማስጀመር መታቀዱን በማያያዝ ይገልጻሉ፡፡

ሀገራችን አሁን ወደ ዘላቂ ሰላም የምታደርገው ጉዞ 
በብዙ ወገኖች መስዋዕትነት የተገኘ በመሆኑ ሁሉም አካል 
ሊንከባከበው ይገባል ያሉት ሚኒስትሩ፤ በሀገራችን የነበረውን 
ችግር በሰላማዊ መንገድ ለመፍታት የምታደርገው ጥረት 
በትምህርት ዘርፉ የተጀመሩ ሪፎርሞችን ለማሳካት አቅም 
እንደሚሆንም ይጠቁማሉ፡፡ ትምህርት የአንድ አካል ሥራ 
ብቻ ባለመሆኑ ለትምህርት ጥራት መረጋገጥ ሁሉም ባለድርሻ 
አካላት የሚጠበቅባቸውን እንዲወጡ ሚኒስትሩ አሳስበዋል ።

የሲዳማ ክልል ርዕሰ መስተዳድር አቶ ደስታ ሌዳሞ፤ 
በጉባኤው የሚተላለፉ ውሳኔዎችን ተግባራዊ ለማድረግ የክልሉ 
መንግስት አስፈላጊውን ድጋፍ እንደሚያደርግ በንግግራቸው 
አመላክተዋል።

በትምህርት ሚኒስቴር የአጠቃላይ ትምህርት ልማት ዘርፍ 
ሚኒስትር ዴኤታ ዶክተር  ፋንታ ማንደፍሮ፤ በ31ኛው ሀገር 
አቀፍ የቅድመ ትምህርት ጉባኤ ላይ ባደረጉት ንግግር እንዳሉት 
የትምህርት ዘርፉ የተፈጥሮና ሰው ሰራሽ ፈተናዎችን ያስተናገደ 
ቢሆንም በሁሉም አካላት የጋራ ጥረት በርካታ ውጤቶች 
የተመዘገቡበት ነበር፡፡ በተለይም ባለፉት ሁለት ዓመታት 
በርካታ መምህራንና ተማሪዎች ከቄያቸው የተፈናቀሉበትና 
ከትምህርት ገበታ ውጭ የሆኑበት እንዲሁም በርካታ 
የትምህርት ተቋማት የወደሙበት ዓመታት በመሆናቸው 
በነዚህ አካባቢዎች ትምህርት ለማስጀመር ከባድ ፈተና ሆኖ 
ነበር። አሁን ላይ በጦርነቱ የወደሙ የትምህርት ተቋማትን 
መልሶ ለመገንባት የሀብት ማፈላለግ ሥራ እየተሠራ ሲሆን፤ልዩ 
የአዳሪና ሞዴል ትምህርት ቤቶችን በሁሉም ክልሎች 
ለመገንባት የተለያዩ ዝግጅቶች እየተደረጉ ይገኛል ።

ዶክተር ፋንታ እንዳብራሩት፤ የ12ኛ ክፍል ማጠናቀቂያ 
ሀገር አቀፍ ፈተና በዩኒቨርስቲዎች ለመስጠት በነበረው ሂደት 
ከፈተና ዝግጅት ፣ህትመት፣ ስርጭት እንዲሁም ፈተና እስከ 
መስጠት የነበሩ ችግሮችን ፈትቶ በስኬት ማጠናቀቅ ተችሏል። 
በአዲሱ ዓመትም አዲሱ ሥርዓተ ትምህርት ከአንደኛ እስከ 
ስምንተኛ ክፍል ወደ ሙሉ ትግበራ የተገባ ሲሆን፤ ከ9ኛ 
እስከ 10ኛ ክፍል ደግሞ ወደ ሙከራ ትግበራ መገባቱንም 
ይጠቁማሉ።

የትምህርት ሚኒስቴር የከፍተኛ ትምህርት ዘርፍ ሚኒስትር 
ዴኤታ ዶክተር ሳሙኤል ክፍሌ በበኩላቸው እንደሚገልጹት፤ 
በዩኒቨርሲቲዎች ያለውን የትምህርት ጥራት ችግር ለመቅረፍና 
በቀጣዮቹ አምስት ዓመታት የትምህርት ጥራትና ተገቢነትን 
ለማረጋገጥ የሚያስችሉ የተለያዩ የሪፎርም ሥራዎች እየተሰሩ 
ናቸው። እየተሠሩ ካሉት ሥራዎች መካከልም ዩኒቨርሲቲዎች 
ራስ ገዝ እንዲሆኑና የዩኒቨርሲቲ ተማሪዎች የመውጫ ፈተና 
እንዲወስዱ ማስቻል ሲሆን፤የአዲስ አበባ ዩኒቨርሲቲን በሁለት 
ወራት ውስጥ  ራስ ገዝ ለማድረግ በርካታ የቅድመ ዘግጅት 
ሥራዎች በመሠራት ላይ ናቸው፡፡ በሁለት ዓመታት ውስጥ 
ስምንት እንዲሁም በአራት ዓመት ውስጥ ደግሞ ሁሉም 
የመንግሥት ዩኒቨርሲቲዎች ራስ ገዝ እንዲሆኑ ታቅዷል። ከዚህ 
በተጨማሪም በከፍተኛ ትምህርት ተቋም ትምህርታቸውን 
ለሚያጠናቅቁ  ተማሪዎች በቴክኖሎጂ የታገዘ የመውጫ 
ፈተናም በዚህ ዓመት መጨረሻ መስጠት ይጀመራል፡፡

የትምህርት ጉባኤ - ለትምህርት ጥራት

በጋዜጣው ሪፖርተር 

በኢትዮጵያ እና በኢንዶኔዥያ በተከሰከሱት ሁለት 
የቦይንግ 737 ማክስ አውሮፕላኖች ሳቢያ ቤተሰቦቻቸውን 
ያጡ ሰዎች በአሜሪካ የፍትሕ መሥሪያ ቤት እና በቦይንግ 
መካከል በተደረሰው ስምምነት ላይ ቅሬታቸውን አሰሙ።

ተጎጂ ቤተሰቦቹ እአአ በ2021 የአሜሪካ የፍትሕ 
መሥሪያ ቤት ከአውሮፕላን አምራቹ ቦይንግ ጋር 
የደረሰውን ስምምነት በመቃወም ማብራሪያ እንዲሰጣቸው 
መጠየቃቸውን ሮይተርስ የዜና ወኪል ዘግቧል።

በቦይንግ 737 ማክስ አውሮፕላን ላይ በነበረ የቴክኒክ 
ችግር ምክንያት በኢንዶኔዢያ እና በኢትዮጵያ አየር 
መንገዶች ላይ በተለያዩ ጊዜያት በደረሰው አደጋ በመቶዎች 
የሚቆጠሩ ሰዎች ለሕልፈት መዳረጋቸው ይታወሳል። 
በእነዚህ አደጋዎች የሞቱ ሰዎች ቤተሰቦች ቦይንግን ከሰው 
ጉዳዩ በፍርድ ቤት ሲታይ ቆይቷል። ቦይንግም ለደረሰው 
ጉዳት ካሳ ለመክፈል ተስማምቷል።

ቤተሰቦቻቸውን በሁለቱ አደጋዎች ያጡት ሰዎች 
በመሥሪያ ቤቱ እና በቦይንግ መካከል የተደረሰው 
ስምምነት፣ አውሮፕላን አምራች ኩባንያው “የወንጀል 
ክስ ሳይመሠረትበት እንዲያመልጥ” በማድረጉ ማብራሪያ 
መጠየቃቸውን ዘገባው ይጠቁማል።

ባለፈው ወር አሜሪካዊው ዳኛ ሪድ ኦኮነር ቴክሳስ 
ውስጥ ባሳለፉት ውሳኔ፣ በሁለቱ የ737 ማክስ አውሮፕላን 
ደጋዎች ሕይወታቸውን ያጡ ሰዎችን “የወንጀል ሰለባ” 
ናቸው ብለዋል። ምን ዓይነት ማካካሻ መሰጠት እንዳለበት 
እንደሚወስኑም ዳኛው ተናግረዋል።

እአአ በ2018 እና በ2019 በኢንዶኔዥያ እና 
በኢትዮጵያ የተከሰቱት አደጋዎች ቦይንግ 20 ቢሊዮን 
ዶላር ወጪ እንዲያወጣ ከማድረጋቸው ባሻገር 737 ማክስ 

በቦይንግ 737 ማክስ አደጋ ቤተሰቦቻቸውን ያጡ ለአሜሪካ 
የፍትሕ መሥሪያ ቤት ቅሬታቸውን አሰሙ

አውሮፕላኖች ለ20 ወራት ከበረራ እንዲታገዱም ምክንያት 
ሆነዋል። ከሁለቱ አደጋዎች በኋላ የአሜሪካ ኮንግረስ 
የአውሮፕላን ፈቃድ  አሰጣጥ ማሻሻያ ሕግ አውጥቷል።

     የሟቾች ቤተሰቦች እና ጠበቆቻቸው አርብ ዕለት 
ከመንግሥት ጠበቆች ጋር መገናኘታቸውንና በቦታው 
ያልነበሩ ሰዎች ደግሞ በበይነ መረብ ስብሰባውን 
እንደተካፈሉ የሮይተርስ ዘገባ ይጠቁማል። የሟቾቹ 
ቤተሰቦች የአሜሪካ መንግሥት “ዋሽቶናል፣ በምሥጢራዊ 
ሂደት መብታችንን ቀምቶናል” ሲሉ ለዳኛ ሪድ ኦኮነር 
ተናግረዋል።

እአአ በ2021 ቦይንግ አውሮፕላኑ ላይ ስላሉ ግድፈቶች 
ይፋ ካለማድረጉ እንዲሁም ከማጭበርበር ጋር በተያያዘ ክስ 
2.5 ቢሊዮን ዶላር እንዲከፍል ከተደረገ በኋላ የተሰጠው 
ያለመከሰስ መብት እንዲነሳና ተጠያቂ እንዲደረግ 
አሳስበዋል። ቦይንግ 737 ማክስ አውሮፕላን በኢትዮጵያ 
እና በኢዶኔዢያ ተከስክሶ የ346 ሰዎች ሕይወት ማለፉን 
ተከትሎ በቀረረበት ክስ 2.5 ቢሊዮን ዶላር ቅጣት 
ለመክፈል መስማማቱ ይታወሳል።

ቦይንግ ስለ 737 ማክስ አውሮፕላኑ ዲዛይን ከአሜሪካ 

የደኅንነት እና ጥንቃቄ ባለሙያዎች መረጃዎችን በመደበቅ 
ለተመሰረተበት የወንጀል ክስ ነበር ቅጣቱን ለመክፈል 
የተስማማው። በወቅቱ የአሜሪካ ፍትሕ መሥሪያ ቤት 
ኩባንያው “ከግልጽነት ይልቅ ትርፍን” አስቀድሟል ብሎ 
ነበር።

ቦይንግ ለመክፈል ከተስማማው ገንዘብ ውስጥ 500 
ሚሊዮን ዶላሩ በአውሮፕላኑ አደጋ ቤተሰቦቻቸውን ላጡ 
እንደሚከፈልም በወቅቱ ተገልጿል። ቀደም ሲል በቦይንግ 
737 ማክስ አውሮፕላን አደጋ ሕይወታቸውን ያጡ 
ቤተሰቦች በአሜሪካ መንግሥት ላይ ሕጋዊ ጥያቄ አቅርበው 
ነበር።

የሟቾች ቤተሰቦች፣ አሜሪካ ቦይንግ ራሱን ከወንጀል 
ክስ የመከላከል ዋስትና እንዲያገኝ የሚያስችለውን 
ስምምነት በምሥጢር አዘጋጅታለች ሲሉ መክሰሳቸው 
አይዘነጋም።

የ24 ዓመት ልጇን በአደጋው ያጣችው ናዲያ ሚልሮን 
“የአሜሪካ የፍትሕ ቢሮ ከቦይግ ጋር በምሥጢርና በሕገ 
ወጥ ሁኔታ የደረሰበትን ስምምነት ማስጠበቁ ያሳዝናል። 
ይህም የተጎጂዎች ድምጽ ያልተካተተበትና ቦይንግን 

ያለ ተጠያቂነት የሚያሳልፍ ነው” ስትል ለሮይተርስ 
ተናግራለች።

ቦይንግ እንዲሁም የፍትሕ ቢሮውም ቦይንግ 
የተጣለበትን 2.5 ቢሊዮን ዶላር ለመክፈል ከተስማማ 
በኋላ በድጋሚ ጉዳዩ መነሳቱን ተቃውመዋል። ከ2 ነጥብ 
5 ቢሊዮን ዶላር ቅጣቱ መካከል 500 ሚሊዮን ለተጎጂዎች 
የሚሰጥ፣ 243 ነጥብ 6 ሚሊዮን በቅጣት የሚከፈል እና 
1 ነጥብ 7 ቢሊዮን ለአየር መንገዶች ካሳ የሚከፈል ነው።

የፍትሕ መሥሪያ ቤቱ ስምምነቱን መቀልበስ 
እንደሌለበት ገልጾ “ውሳኔው ከተቀለበሰ ካሳ የተሰጣቸውን 
ተጎጂዎች ጨምሮ ጉዳዩ የሚመለከታቸው ላይ ተጽዕኖ 
ያሳድራል” ብሏል። የፍትሕ ቢሮው፣ ቦይንግ የደኅንነት 
መመሪያ ለውጦችን እንዲያደርግ ጫና ማሳደር የሚችለው 
ስምምነቱ ከተከበረ እንደሆነም አክሏል።

ሆኖም ግን ከተጎጂዎች ቤተሰቦች የተነሳውን ጥያቄ 
የፍትሕ ቢሮ ችላ እንደማይለው አስታውቋል። ቦይንግ 
በበኩሉ፣ ክሱን በድጋሚ ለመክፈት የሚደረግ ጥረት 
እንደሚቃወም ለፍርድ ቤት ገልጿል። ቦይንግ “ያልተጠበቀ፣ 
ኢ-ፍትሐዊና የማይሳካ ነው” ሲል ሂደቱን ገልጾ፣ “ምርመራ 
የተደረገበት አካል ከመንግሥት ጋር ከተደራደረ በኋላ 
ጉዳዩን የመዝጋት መብት አለው” ሲልም አክሏል።

ስምምነቱን ለሁለት ዓመታት እየተገበረ እንደሆነም 
ኩባንያው ተናግሯል። በሁለቱ አውሮፕላኖች ላይ 
የደረሰውን አሰቃቂ አደጋ ተከትሎ ለረጅም ጊዜ ከበረራ 
ውጪ እንዲሆን ተደርጎ የነበረው እጅግ ዘመናዊው ቦይንግ 
737 ማክስ አውሮፕላን አስፈላጊው ማስተካከያ እና ፍተሻ 
ከተደረገበት በኋላ፣ የኢትዮጵያ አየር መንገድን ጨምሮ 
በርካታ በዓለም ዙሪያ ያሉ አየር መንገዶች አውሮፕላኑን 
ወደ ሥራ መመመለሳቸውን ማስታወቃቸውን ቢቢሲ 
ዘግቧል።

ስፖርት
ቦጋለ አበበ

ታላቁ ሩጫ በኢትዮጵያ በየአመቱ በሚያካሂደው 
የ10 ኪሎ ሜትር የጎዳና ላይ የሩጫ ውድድር ከሃያ 
ዓመታት በላይ በዘለቀ ጉዞው ከውድድር የዘለለ 
ስኬቶችን አስመዝግቧል። ባለፉት ሁለት ዓመታት 
ከኮቪድ-19 ወረርሽኝ ስጋት ጋር በተያያዘ በተገደበ 
የተሳታፊዎች ቁጥር የተካሄደው ይህ እንደ ስሙ ታላቅ 
የሆነ ውድድር ዘንድሮ ከነ ሙሉ ግርማ ሞገሱ ተመልሶ 
አርባ ሺ ተሳታፊዎችን በመስቀል አደባባይ አፎካክሯል። 
ውድድሩ ትናንት ሲካሄድ በአረንጓዴ፣ቢጫና ቀይ 
የመሮጫ ካኒቴራዎች ያሸበረቁ ተሳታፊዎች አዲስ 
አበባን ገና በማለዳው ደምቃ እንድትታይ አድርገዋታል። 
ከኢትዮጵያውያን በተጨማሪ በርካታ የውጭ አገር 
ዜጎችም የውድድሩ ድምቀት በመሆን ታላቁ ሩጫ 
በኢትዮጵያ ከዓለም ምርጥ አስር የጎዳና ላይ የሩጫ 
ውድድሮች አንዱ የተሰኘው በምክንያት መሆኑን 
አስመስክረዋል። 

ታላቁ ሩጫ በኢትዮጵያ ከሩጫም በላይ ነው። 
በዚህ ውድድር የኢትዮጵያ መልክ ከመሮጫ ካኒቴራዎቹ 
ጀምሮ ይገለጻል። የውድድሩ ማህበራዊ፣ ኢኮኖሚያዊ፣ 
ዲፕሎማሲያዊና ሌሎችም ጥቅሞች በተደጋጋሚ 
የሚገለጹና ሁሉም የሚረዳው ነው። ከዚህ በዘለለ 
በውድድሩ ላይ የሚስተዋሉ የተለያዩ ትእይንቶችና 
ልዩ ድባብ ታላቁ ሩጫ የኢትዮጵያ ውበት እንዲሁም 
አንድነት መገለጫ ሆኗል።

ውድድሩ ከስፖርታዊ ኩነት የዘለለ መሆኑ ዛሬ እንደ 
አዲስ የሚነገር ባይሆንም ደረጃውና የሚሰጠው ትኩረት 
ከዓመት ዓመት እየተመነደገ መጥቷል። የኢፌዴሪ 
ፕሬዚዳንት ሳህለወርቅ ዘውዴ በትናንቱ ውድድር 

ታላቁ ሩጫ-የኢትዮጵያ ውበት መገለጫ     

ተገኝተው ሩጫውን ማስጀመራቸው ለዚህ አንዱ ማሳያ 
ነው። ታላቁ ሩጫ በኢትዮጵያ በተለይም ለአዲስ አበባ 
ከተማና ሕዝብ ልዩ ትርጉም አለው። ከንቲባ አዳነች 
አበቤም በትናንቱ ውድድር ተገኝተው ከፕሬዚዳንት 
ሣህለወርቅ ጋር ሩጫውን በማስጀመር ባስተላለፉት 
መልእክት  “አብረን ስንሆን እናምራለን ፤ ኢትዮጵያችንም  
ከፍ ትላለች፣ የከተማችን ድምቀትና ውበት የሆነው  
የ2015 ሶፊ ማልት ታላቁ ሩጫ በኢትዮጵያ ዓለም አቀፍ 
የ 10 ኪሎ ሜትር ውድድርን አስጀምረናል፡፡ ታላቁ 
ሩጫ ለከተማችን ከስፖርታዊ ውድድርነቱም  ባሻገር 
የአብሮነት፣ የሰላምና የፍቅር እንዲሁም የትብብር 
ተምሳሌት ጭምር ነው፡፡ የውድድሩ አዘጋጆች፣ 

በውድድሩ የተሳተፋችሁና አሸናፊ የሆናችሁ በሙሉ 
እንኳን ደስ አላችሁ፣ ፈጣሪ ኢትዮጵያንና ሕዝቦቿን 
አብዝቶ ይባርክ” ሲሉ ተደምጠዋል። በተጨማሪም 
ሌሎች ከፍተኛ የስራ ሃላፊዎች፣ የቀድሞ አትሌቶች 
እና የዘንድሮው ውድድር ተጋባዥ እንግዳ ኬንያዊቷ 
የኦሊምፒክ የማራቶን አሸናፊ  ፔሬስ ጄፕቺርቺር   
ተገኝተዋል።

የቀድሞ የታላቁ ሩጫ በኢትዮጵያ ፕሬዚዳንት አቶ 
ኤርሚያስ አየለ ሩጫውን በባዶ ዕግሩ መሮጡ የትናንቱ 
ውድድር አንዱ ክስተት ነበር። የታላቁ ሩጫ ከጀመረበት 
ጊዜ አንስቶ  የተሳተፈችበትን ሁሉንም ሜዳሊያዎች 
አድርጋ የሮጠችው ተሳታፊም ሌላኛዋ የሩጫው ክስተት 

ሆናለች።
በታዋቂ አትሌቶች መካከል የተካሄደው ውድድርም 

በድንቅ ፉክክር ታጅቦ ሲጠናቀቅ የ2013 ውድድር 
አሸናፊው አትሌት አቤ ጋሻው ከአማራ ማረሚያ ዳግም 
አሸናፊ መሆን ችሏል። አትሌት አቤ ጋሻው በታላቁ 
ሩጫ በኢትዮጵያ ሲያሸንፍ የዘንድሮው ሶስተኛ ድሉ 
ሆኖም ተመዝግቧል። እስከ ውድድሩ መጨረሻ 
ሜትሮች ድንቅ ፉክክር ማድረግ የቻለውና እስከ ቅርብ 
ጊዜ ድረስ በትልልቅ ዓለም አቀፍ ውድድሮች ላይ 
ጠንካራ የ3ሺ ሜትር መሰናክል ተፎካካሪ በመሆን 
የሚታወቀው አትሌት ሃይለማርያም አማረ ከፌዴራል 
ማረሚያ ሁለተኛ ሆኖ ሲያጠናቅቅ፣ አትሌት ገመቹ ዲዳ 
ከኢትዮኤሌክትሪክ ሶስተኛ ሆኖ አጠናቋል።

   በሴቶቹ መካከል በተከናወነው እና ሌላ እልህ 
አስጨራሽ ፉክክር ባስተናገደው ውድድር ደግሞ አትሌት 
ትዕግስት ከተማ ኦሮሚያ ደንና ጥበቃ ኢንስቲትዩት 
በቀዳሚነት ስታጠናቅቅ፣ አትሌት መስታወት ፍቅር 
ከአዲስ አበባ ፖሊስ ሁለተኛ በመሆን ውድድሯን 
ጨርሳለች። እልህ አስጨራሽ ፉክክር ያደረገችው 
የኢትዮጵያ ንግድ ባንኳ አትሌት ፎቴን ተስፋዬ ደግሞ 
ሶስተኛ በመሆን አጠናቃለች።

በውድድሩ አንደኛ ለወጡት አትሌት አቤ ጋሻው እና 
ትዕግስት ከተማ እያንዳንዳቸው የ150 ሺህ ብር ተሸላሚ 
ሆነዋል፡፡ በአምባሳደሮች ዘርፍ በሴቶች የተካሔደውን 
ውድድር በኢትዮጵያ የፊንላንድ አምባሳደር፣ በአውሮፓ 
ሕብረት የኢትዮጵያ አምባሳደር እና በኢትዮጵያ 
የአየርላንድ አምባሳደር በቅደም ተከተላቸው መሰረት 
ከአንደኛ እስከ ሦስተኛ ደረጃን ይዘው አጠናቀዋል፡፡ 
በአምባሳደር ዘርፍ ተወዳድረው ከአንደኛ እስከ ሦስተኛ 
ለወጡት ዕውቅና ተሰጥቷቸዋል፡፡

        አዲስ ዘመን  ሰኞ ኅዳር 12 ቀን 2015 ዓ.ም

ማስታወቂያ
አቶ ዮናስ ከበደ በየነ በPublic  Management በJuly 12,2016 G.C በዲግሪ ተመርቀው የወሰዱት 
ዲፕሎማ ሠርተፊኬት ጠፋብኝ በማለት ምትክ የትምህርት ማስረጃ እንዲሰጣቸው ጠይቀዋል፡፡ አቶ ዮናስ ከበደ 
በየነ ዲፕሎማ ሠርተፊኬት በተለያየ ምክንያት በእጁ የሚገኝ ሕጋዊ ሰው ካለ ይህ ማስታወቂያ በጋዜጣ ከወጣበት 
ቀን ጀምሮ በ30 ቀን ውስጥ ቀርቦ እንዲያመለክት እያሳሰብን በተጠቀሰው የጊዜ ገደብ ውስጥ አመልካች ከሌለ 
ምትክ የትምህርት መረጃ ለአቶ ዮናስ ከበደ በየነ የምንሰጥ መሆኑን እናስታውቃለን፡፡

በኢትዮጵያ ሲቪል ሰርቪስ ዩኒቨርሲቲ 
የሬጅስትራርና ኢሉሚኒ ዳይሬክቶሬት

የስም ማስታወቂያ
ፎስቴር ኢንተርናሽናል ቸርች (PHOSTER INTERNATIONAL CHURCH) 
የተባለ የሃይማኖት ተቋም ምዝገባ ለማድረግ ያመለከተ በመሆኑ በዚህ ስያሜ እና ዓርማ 
ተቃውሞ ያለው አካል ካለ በ10 ቀን  ወደ የኢትዮጵያ  ወንጌል አማኞች አብያተ ክርስቲያናት 
ካውንስል እንዲቀርብ፡፡

የኢትዮጵያ  ወንጌል አማኞች አብያተ ክርስቲያናት ካውንስል

የፍርድ ባለመብት እነ አቶ ግርማ ለማ ኢብሳ እና በፍ/ባለዕዳ ወ/ሮ ወሰኔ ወርዶፋ መካከል ስላለው የፍርድ አፈጻጸም ጉዳይ 
የፌዴራል መጀመሪያ ደረጃ ፍ/ቤት በመ/ቁጥር 89903 በ21/4/2012 ዓ.ም እና በመ/ቁ 76607 በ19/2/2012 ዓ.ም በ7/2/2015 
ዓ.ም በዋለው ችሎት በሰጠው ትዕዛዝ መሠረት በአቃቂ ክፍለ ከተማ ወረዳ 04 ውስጥ  የሚገኝ ይዞታ ስፋት በአካል 748 ካ/ሜ 
እና ካርታ 572 ካሬ ሜትር ሆኖ በዚሁ ይዞታ እና በይዞታው ላይ የስፋት ቤቶች የሐራጅ ሽያጭ መነሻ ዋጋ ብር 108,382.58 
/አንድ መቶ ስምንት ሺህ ሦስት መቶ ሰሚኒያ ሁለት ሺህ ከሃምሳ ስምንት ሳንቲም/ ቤቱ ካርታ ክፍለ ከተማው ጽ/ቤት ውስጥ 
ተዘጋጅቶላቸው ነገር ግን ውጪ ሆኖ በእጃቸው ላይ ያልደረሰ መሆኑን እና ይዞታው ስፋቱ 748/ካ/ሜትር ሲሆን ካርታውም 
572 ካ/ሜትር መሆኑ ይዞታው መንገድ ጥናት 52 ካ/ሜ የሚቆርጠው ሆኖ ትራንዛክሽን  ታክስ ገዥ የሚከፍል መሆኑ ታውቆ 
ጥር 19 ቀን 2015 ዓ.ም በሐራጅ ይሸጣል፡፡ የተጫራቾች ምዝገባ በ8፡00 ሰዓት ተጀምሮ የቀረቡ ተጫራቾች ተመዝግበው 
እንደተጠናቀቀ ወዲያውኑ ጨረታው የሚካሄድ ይሆናል፡፡ የሐራጁ ሽያጭ የሚካሄደው በፌዴራል ፍርድ ቤቶች የፍርድ 
አፈጻጸም ዳይሬክቶሬት የጨረታ አዳራሽ ውስጥ ሲሆን ንብረቱን ተጫርተው ለመግዛት የሚፈልጉ ተጫራቾች  ከጨረታው 
ቀደም ብሎ ባሉት አራት የሥራ ቀናቶች ውስጥ ባለመብቱ ለማስጎብኘት  በሚመርጧቸው ሦስት የሥራ ቀናት በፌ/ፍ/
ቤቶች ፍርድ አፈጻጸም ዳይሬክቶሬት ሐራጅ ክፍል ድረስ ከጠዋቱ በ3፡30 ሰዓት ብቻ በመገኘትና ባለመብቱ በሚያቀርበው 
ትራንስፖርት ንብረቱን ለመጎብኘት የሚችሉ ሲሆን እያንዳንዱ ተጫራች በሚጫረትበት ወቅት የንብረቱን  ግምት ¼ኛውን 
በባንክ በተረጋገጠ C.P.O ማስያዝ ይኖርበታል፡፡ ከ1/4ኛ አስበልጦም ሆነ አሳንሶ የሚመጣ ተጫራች  በጨረታው አይካፈልም።  
በጨረታው አሸናፊ የሆነው ግለሰብ አሸናፊ የሆነበትን ገንዘብ በአጠቃላይ ጨረታውን ከአሸነፈበት ቀን ጀምሮ በ15 ቀናት 
ውስጥ ገቢ ማድረግ አለበት፡፡ በተጨማሪም ተጫራቾች ካፒታል ጌይን እና ታክስ ስምን ይዛወርልኝ የሚልን ጥያቄ ሐራጁ 
ጎድቶኛል የሚሉ ጥያቄዎችን ዳይሬክቶሬቱ የማያስተናግድና በችሎት የሚጠየቅ መሆኑን እንገልጻለን፡፡

በኢ.ፌ.ዴ.ሪ ጠቅላይ ፍ/ቤት የፌዴራል ፍርድ ቤቶች
 የፍርድ አፈጻጸም ዳይሬክቶሬት

የሐራጅ ሽያጭ ማስታወቂያ

ኦሮሚያ ክልል

ድሬዳዋ አስተዳደር

አዲስ አበባ አስተዳደር

የባለንብረት ስም ወ/ሮ ታደሉ አለሙ የተሽከርካሪ ዓይነት ፡ ባጃጅ የሠሌዳ ቁጥር  1-52597  ኦሮ 
የሻንሲ ቁጥር MD2A25BZSHWE88L33 ሞዴል RE4C የሞተር ቁጥር  AZZWHE-22505 
ሠሌዳ ጠፍቶብኛል በማለት በ2/2/2015 አሳውቀውናል፡፡  ስለዚህ የጠፋውን ሠሌዳ ወድቆ 
ያገኘ ወይም በሌላ ምክንያት ይዣለሁ የሚል ካለ ይህ ማስታወቂያ ከወጣበት  ቀን ጀምሮ በ15 
ቀናት ውስጥ ለጽ/ቤታችን ሪፖርት ካላደረጋችሁ ለባለቤቱ ምትክ ሠሌዳ የሚሰጠው መሆኑን 
እናሳውቃለን፡፡

የኦሮሚያ ክልላዊ መንግስት መስተዳድር የሰበታ ከተማ ትራንስፖርት ኤጀንሲ

የባለንብረቱ ስም ዋይኬ ጀነራል ኮንስትራክሽን የሠሌዳ ቁጥር ኢት-03-71802 የተሽከርካሪው ዓይነት  
ድርብ ተግባር የሻንሲው ቁጥር MRDHB8CD8L06611720 ሞዴል GUN125L-DTTLHV የሞተር 
ቁጥር  2GD-C697810 ከላይ የተጠቀሰው የተሽከርካሪ ሠሌዳ ጠፋብኝ ብለ በ23/2/2015 ዓ.ም 
አመልክተዋል፡፡ ሠሌዳውን ወድቆ ያገኘ ወይንም በሌላ ምክንያት ይዤዋለሁ የሚል ይህ ማስታወቂያ 
ከወጣበት ቀን ጀምሮ በ15 ቀን ውስጥ የፍ/ቤት ማስረጃ ትዕዛዝ እንዲያቀርቡ እያስታወቅን፤ በተባለው 
ጊዜ ገደብ ውስጥ ካላቀረቡ ለአመልካች ተለዋጭ ሠሌዳ የምንሰጥ መሆኑን እናስታውቃለን፡፡

የድሬዳዋ አስተዳደር ትራንስፖርትና ሎጀስቲክስ ባለሥልጣን 

በከሳሽ/አመልካች አለም ኤልሳ እና ጓደኞቻቸው ህትመት ሥራ ህ/ሽ/ማህበር በተከሳሾች/ተጠሪዎች          
1. ወ/ሮ ሙርዳ አብዱ 2. አቶ እስማኤል አሊ መካከል የፌ/መ/ደ/ፍ/ቤት ልደታ ምድብ 9ኛ ችሎት ባለው 
ክርክር ጉዳይ ተከሶሾች/ ተጠሪዎች በ19/3/2015 ዓ.ም በ4፡00 ሰዓት ስላለው ቀጠሮ በችሎት እንዲቀርቡ 
ፍ/ቤቱ አዟል፡፡

የፌዴራል የመጀመሪያ ደረጃ ፍ/ቤት

የባለንብረት ስም አቤል ዘውዱ ገ/ማርያም የሰሌዳ ቁጥር አአ 01-01-18950  የተሽከርካሪው አይነት አነስተኛ 
አውቶቡስ /ከ12 ያነሰ መቀመጫ/ የሻንሲ ቁጥር Yh61B0000568  ሞዴል YH61LV-QRUW የሞተር 
ቁጥር 3Y-1072104 የሊብሬ ቁጥር 256754 ከላይ የተጠቀሰው የተሽከርካሪ ባለንብረት የባለቤትነት 
ማረጋገጫ  ደብተር /ሊብሬ ጠፋብኝ ብለው 2/3/2015 ዓ.ም አመልክተዋል፡፡ የባለቤትነት መታወቂያ 
ደብተሩን ወድቆ ያገኘ ወይም በሌላ ምክንያት ይዤዋለሁ የሚል ይህ ማስታወቂያ ከወጣበት ቀን ጀምሮ 
በ15 ቀን ውስጥ የፍ/ቤት ማሳገጃ ትዕዛዝ እንዲያቀርቡ እያስታወቅን ፣ በተባለው ጊዜ ገደብ ውስጥ 
ካልቀረቡ ለአመልካች ተለዋጭ ሊብሬ ወይንም መታወቂያ ደብተር የምንስጥ መሆኑን እናስታውቃለን።

በአዲስ አበባ ከተማ አስተዳደር የአሽከርካሪና ተሽከርካሪ ፈቃድና ቁጥጥር ባለሥልጣን  

የንፋስ ስልክ ላፍቶ ቅ/ጽ/ቤት


	1.pdf
	2.pdf
	3.pdf
	4.pdf
	5.pdf
	6.pdf
	7.pdf
	8.pdf
	9.pdf
	10.pdf
	11.pdf
	12.pdf
	31.pdf

